
        
            
                
            
        

    
	МЭРГЭН АРДЫН ҮГ

	(Эрх чөлөөний сэдэвтэй ардын аман зохиол)

	 

	“УЛСЫН ХЭВЛЭЛИЙН ГАЗАР” УЛААНБААТАР хотноо 1988 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УДИРТГАЛ

	 

	Монголын ард түмнээс харийн түрэмгийлэгчид, мөнгө хүүлэгчид, дотоодын хар шар феодалын давхар давхар дарлал мөлжлөгийн эсрэг хийсэн шударга тэмцлийн түүхэнд боловсрон бий болж, тэр тэмцлийн нь нэгэн хурц зэвсэг болсон аман зохиолын тухай тусгайлан ярьж болно. Тухайлбал, манж хятадын түрэмгийлэгчдийн эзлэн түрэмгийлэх, хятадчилан уусгах харгис шунахай бодлого, феодализмын нийгмийн дарлагч анги хаад, ноёд, тайж, лам нарын харгис хэрцгий дарлан мөлжигч шинжийг илчлэн шүүмжилсэн утга агуулгатай зүйр цэцэн үг, оньсого, дуу үлгэр, домог аман өгүүллэг, хошин шог яриа олон бий. Эдгээрийг товч авч үзье.

	 

	Зүйр цэцэн үг. Ард түмний цэцэн ухаан, гүнзгий бодлогын илрэл болсон зүйр цэцэн үгэнд харийн түрэмгийлэгчдийн мөн чанарыг дүгнэн хэлсэн нь хойч үедээ анхааруулсан захиас үг гэмээр байдаг.

	 

	«Эхнэр хүүхдээр бэлэг барьж

	Эеэр татах эртний аргатай

	Эд мөнгөөр хахууль өгч

	Эзлэн захирах эцсийн бодлоготой»

	 

	гэсэн цэцэн үгэнд дарлагч төрийн бодлогыг илчилсэн бол,

	 

	«Алтан гургалдай шиг 

	Донгодож ч чадна 

	Адгийн муу хэрээ шиг 

	Гуаглаж ч чадна»

	 

	гэсэн цэцэн үгэнд харийн түрэмгийлэгчдийн хоёр нүүр, хуурамч багийг хуу татан харуулсан байна. Түүнчлэн «Худал үг бол манж үг» гэж бий. «Манж үг». «Манж зан» гэх мэт үг бол зүйр цэцэн үгээс уламжилж манж-хятадын түрэмгийлэгчдийн тал засдаг хуурамч чанарыг анхааруулсаар байх мэт.

	Зүйр цэцэн үгэнд хятадын шунахай худалдаачдыг:

	 

	«Ирэхдээ зүүний сүвэгчээр багтавч

	Буцахдаа да-мин хаалгаар багтахгүй»

	 

	гэж дүрсэлсэн байдаг. Энэ үгээр хятадын худалдаа- мөнгө хүүлэгч нарын сорон мөлжигч шинжийг илэрхийлжээ. Ард түмэн:

	 

	«Хүүтэй мөнгө авахаар

	Хүүгээ худалдсан нь дээр»

	 

	гэж үздэг байжээ. Ард түмэн эсэргүүцсээр атал феодалууд мөнгө хүүлэгчдээс өдий төдий лан мөнгө авч хошуу хотлыг өр ширд унагаж

	 

	«Өр мянга хүрэхээр 

	Тайжийн санаа амардаг»

	 

	байсан билээ. Ийм феодал ноёдыг ард олон:

	 

	«Хүний, юмаар хүүдгэнэх

	Хүүтэй цайгаар оодгонох»

	 

	гэж шогчлон шүүмжилж,

	 

	«Алба татварт 

	Алуулах цаг 

	Өр төлбөрт Үхэх цаг»

	 

	гэж жигшин зэвүүцдэг байв.

	 

	«Хүний юмаар хүүдгэнэх

	Хүцгэний хөеөгөөр оодгонох»

	 

	гэсэн зүйр үг бол эртний монголын зүйр үгийн хожмын нэг хувилбар юм. «Үүнд анх «хүний юмаар хүүдгэнэж» бардамнан баярхагч хүнийг «хүцгэнэ» буюу хулганын хөеө (зун хурааж хөхөөр хатаасан ногоо) идэж өвлийн цагт оодгоносон үхэр малтай зүйрлэн шоолсон эртний үг байсан нь илэрхий. Гэтэл хоёрдугаар хувилбарт «хүүтэй цайгаар оодгонох» гэсэн хожим үеийн монголчуудын амьдралыг тусгасан агуулгын шинэ давхарга бий болсон байна. Үүнд энэ нь монголчуудын дотор шар цай мөнгөний нэгжийн үүрэгтэй болж түүнийг хүүтэй (нэмэгдэл төлбөртэйгөөр) зээлдэх явдал үүссэн хожмын үеийн амьдрал тусгагдсан байна.1 Харийн худалдаачдаас хүүтэй цай авч бардамнах нь хулганын хөеө идэж өвөл оодгоносон үхэртэй адилхан байснаас ийм шинэ зүйр үг гарсан ажээ.

	Харийн түрэмгийлэгчдийн өмнө буун өгөх бялдууч бодлого явуулж тэдэнд ууссан өөдгүй урвагчийг ард олон хурц үгээрээ жигшин эсэргүүцдэг байсныг:

	 

	«Манжин байвал

	Махаар яах вэ

	Манж байвал

	Монголоор яах вэ»

	 

	гэсэн үгнээс мөн харж болно.

	Монгол хүнд мах бол манжингаас дээр хоол мөн нь илэрхий. Ийм болохоор «Манжин байвал махаар яах вэ» гэх нь сайнаасаа мууг илүүд үзсэн буруу хэрэг болно. Үүний нэгэн адил «Манж байвал монголоор яах вэ» гэх нь харийн дайсныг илүүд үзсэн буруу үзэл болно. Энэ харьцууллаар урвагчийн буруу үйл хэрэг, үзэл бодлыг илрүүлэн шүүмжилсэн байна.

	Хар, шар феодалуудын эсрэг чиглэсэн зүйр цэцэн үгсийн дотор:

	 

	«Ноён урвагч

	Нохой шарваач»

	«Ноёдын үхэл чуулганд

	Нохойн үхэл ганд»

	«Хон хэрээ нүдэнд дуртай

	Хошуу ноён хонгонд дуртай»

	«Ноёнтой өстэй хүн бөгсгүй

	Нохойтой өстэй хүн хормойгүй»

	«Зуд болоход нохой зоолно

	Зовлон болоход лам жаргана»

	«Цоохор хүрэм өмсдөгөөс ноён ховдог

	Цовхорч гүйдгээс чоно ховдог»

	 

	гэх зэргээр ноён-нохой хоёр, ноён-хэрээ хоёр, лам нохой хоёрын шинжийг адилтган дүрсэлж, дарлагч ангийнхны хүн бус ховдог шунахай харгис явдлыг шүүмжилжээ.

	 

	«Боолын толгойг хавтгайлавч бөөрөнхийлэвч

	Эзэн ноёны дур»

	 

	гэсэн үгэнд эзэн ноён буюу феодалын дур зоргоороо байдлыг шүүмжилсэн байна.

	Монголд ирж байсан төвөдийн худалдаачид, гачин, ёнзон болон хувилгаадын цадиггүй явдлын тухай,

	 

	Тайга тэжээвэл орон дээр 

	Тангад тэжээвэл тархин дээр

	 

	гэх буюу өргөл барьц авах нь хууль мэт болсон шашны бурангуй ёсыг шүүмжилсэн,

	 

	Дээд лам дээлийн хамба

	Дунд лам дурдан торго

	Доод лам даш хадаг

	Адгийн банди ам даавуу

	 

	гэх мэт зүйр цэцэн үг цөөнгүй байдаг.

	Феодализмын нийгмийн үед дарлагдан зовсон монголын ард түмэн эрх чөлөөг юу юунаас чухалд үзэж,

	 

	«Барын сүүл болохоор

	Батганы толгой бол»

	«Хүний мэдлээр

	Хүрд эргүүлэхээр

	Өөрийн мэдлээр

	Бул эргүүлсэн нь дээр»

	«Хүний эрхээр

	Тос ууснаас

	Өөрийн эрхээр

	Ус уусан нь дээр»

	 

	гэх мэт зүйр цэцэн үгсийг зохиожээ. Эхний үгэнд сүр хүчин төгс бар, өчүүхэн муу батгана хоёрын дүрийг гаргаж, толгой сүүл хоёроор нь харьцуулж хүчтэй чадалтай хаан, ноён хэний боловч дагуул болсноос ядуу буурай боловч эрх чөлөөтэй байсан нь дээр гэсэн санааг гаргажээ. Хоёр дахь цэцэн үгэнд «хүрд» «бул» хоёрыг харьцуулсан нь санамсаргүй зүйл биш. «Хүний мэдлээр хүрд эргүүлэх» буюу ламд шавь орж өргөл барьцаар амьдарснаас «Өөрийн мэдлээр бул эргүүлэх» буюу хар бор ажил хийж амиа тэжээх нь илүү гэж шашны номыг эсэргүүцсэн санаагаа гаргажээ. Тэгээд ч,

	 

	«Мал болгон халзан уу

	Лам болгон номтой юу»

	 

	гэсэн ёгт хурц асуулт тавихад хүрсэн байна. Гурав дахь цэцэн үгэнд «тос», «ус» хоёрыг харьцуулсан нь мөн л жирийн зүйл биш юм. Энэ нь тос өөх, торго дурданд умбаж байдаг баяд ноёдын эрхэнд байснаас хар ус уугаад ч болсон эрх чөлөөтэй байя гэсэн харц ардын санаа мөн. Зарим зүйр цэцэн үгийн утга санаа ийм тодорхой бус байвч өөр зүйлтэй харьцуулан үзэхэд утга нь сая тодорч ирэх явдал бий.

	Жишээлбэл,

	 

	«Суух гээд чулуу шүүрэх

	Суниах гээд туулай цохих»

	 

	гэсэн үгийн ерөнхий утга нь,

	 

	«Сумаа харваад

	Нумаа нуух»

	 

	гэдэг шиг нууц далд, бузар муухай үйл хэргийг хэлсэн нь ил байна. Гэвч хэнийг хэлсэн нь тодорхойгүй юм. Харин «Туулайн үг»2 гэсэн шог үгэнд: «Гэлэн хүнийг үзсэн туулай,

	 

	Одоо цагийн гэлэнгүүд

	Сууна гэж чулуу аваад

	Суниана гэж цохино шүү 

	 

	гэж хэлээд дэгдээд явжээ» гэж байдагтай харьцуулан үзвэл, уул үгэнд лам нарын үг, үйл ажил нь зөрдгийг шүүмжилсэн болох нь мэдэгдэж байна.

	 

	«Идсэн эрүү хувхайрдаг

	Идүүлсэн бут ургадаг» (ногоордог)

	 

	гэсэн зүйр үгэнд зөвхөн «идсэн эрүү», идүүлсэн бут» хоёрыг зүйрлэн жишиж сөргүүлэн тавьсан төдийгүй, харин дарласан нь сөнөж, дарлуулсан нь сэргэнэ гэсэн утга санааг эрүү ба бутны зүйрлэлт дүрээр илтгэжээ. Ийм ч учраас,

	 

	«Ард түмэнд мөхөл байдаггүй

	Ажил тэмцэлд хязгаар байдаггүй

	Аз жаргалд төгсгөл байдаггүй

	Аж амьдралд дуусгал байдаггүй»

	 

	гэсэн өөдрөг сайхан үзэл бодлыг манай ард түмэн эрхэмлэн дээдэлж байжээ.

	 

	Оньсого. Оньсогод юуг юутай адилхан холбож дүрсэлж байгаагаар нь зохион туурвигч ард түмний анги нийгмийн үзэл баримтлал, талархал, зэвүүцэл зэрэг үзэл суртлын чиг хандлагыг судлан мэдэж болно.

	Монголын ард түмэн өөрсдийн зохиосон оньсогодоо харийн түрэмгийлэгчид, дотоодын хар шар феодалуудыг уран хошноор шүүмжлэн дүрсэлсэн нь үнэхээр гайхамшигтай юм.

	Оньсогын ёгт дүрслэл бол түрэмгийлэгчдийг битүүхэн шүүмжлэх боломжийг бүрдүүлдэг байна.

	 

	Манжийн хааныхаас

	Манайд нэг хүн ирлээ.

	Малгайг нь аваад үзсэн

	Шал согтуу байлаа.

	Хэлэх үг нь хэрцгий

	Хэсэх айл нь олон

	(Бэх)

	 

	Энэ оньсогод нэг талаар бэхийг хэлсэн мэт боловч бэхээр бичсэн бичиг барьж, алба татвар нэхэж согтуу хөлчүү яваа манжийн элч төлөөлөгчийг шогчилсон нь илэрхий ажээ.

	 

	Хятад нохой

	Хивэн иднэ 

	(Хөрөө).

	 

	гэсэн энэ оньсогод хятад нохой (Муу юмыг монголчууд нохойтой зүйрлэх нь олон) буюу худалдаачныг хивэн идэгч хөрөөтэй зүйрлэсэн нь улс төрийн шоглолын аястай, тэднээс болгоомжилсон санаатай байна.

	 

	Хятад эмч

	Хялгасан ханууртай

	(Шумуул)

	 

	гэсэн оньсогод хятад эмчийг цус сорж, өвчин халдаагч шумуултай зүйрлэсэн нь мөн л эсэргүүцлийн илэрхийлэл мөн. Өөр нэг оньсогыг авч үзье.

	 

	Манай хүү

	Маханд дуртай

	Манжийн хүү

	Шороонд дуртай

	(Ханын толгой, шийр)

	 

	Энд монголыг ханын толгойтой, манжийг ханын шийртэй зүйрлэсэн нь нэг талаар ханын толгойд мах өлгөдөг, шийр нь газар үмхэж байдаг онцлогийг харуулна. Нөгөө талаар монгол хүний гол хүнс нь мах, манж хүний гол хүнс нь тариа ногоо буюу аж амьдралын онцлог ялгааг харуулсан байж болох юм. Түүнчлэн манжийг амаараа шороо үмхсэн ханын шийртэй зүйрлэсэн нь харгис түрэмгийлэгчдийг элэг барин дооглож, уран хошноор шүүмжлэн дүрсэлсэн хэрэг юм. Ийм утга санаа, уран дүрслэлтэй оньсого ганц энэ биш. Энэ талаар эрдэмтэн зохиолч Ш. Гаадамба монгол ардын оньсогыг судалсан бүтээлдээ3 хэд хэдэн жишээ дурдсан байдаг.

	 

	Дүүдэй баадай дөрвүүлээ

	Дөхий махий хоёулаа.

	Гахай тавнан ганцаараа

	Ганц шодон дагуултай

	(Тэмээ)

	 

	Энд дүүдэй баадай гэдэг нь багачуул гэсэн утгатай бөгөөд тэмээний дөрвөн хөлийг хэлжээ. Дөхий махий гэдэг нь тэмээний хоёр бөхийг хэлжээ. Тавнан гэдэг үг анх манжийн хааны гүнжтэй гэрлэсэн харийн хүргэнийг нэрлэдэг үг байснаа сүүлдээ алив язгууртан тайж нарын хүргэнийг хэлдэг үг тул харьд урвасан хар феодалыг шоглон «гахай тавнан» ганцаараа гэж ангиасаа салсан байдлыг нь дайруулж; тэмээний толгойг оньсоголсон байна. Тэмээний толгой гахайн толгойтой ямар ч төсгүй боловч тавнанг «гахай» гэсэн үгээр тодотгосон нь мөн л шоглол юм. Тэмээний сүүлийг тавнангийн ганц шодон дагуултай», (Ганц мод гал болдоггүй гэсэн үг бий) адилтган хэлсэн нь аанай л тавнан буюу феодал язгууртны талд орогсод нөхөр сүүдэр байхгүй, ард түмнээс тасархайг дайруулан шүүмжилсэн хэрэг юм. Дүүдэй баадай дөрвүүлээ буюу олон байхад гахай тавнан ганцаараа гэдэг бол үүнийг бүр тодруулж байна.

	Тайж тавнангуудын өөр хоорондын зөрчлийг,

	 

	Тайжийн тэмээ

	Талаар цувна

	Тавнангийн хүүхэд

	Мордоод зайдагнана

	(Хана, тооно, унь)

	 

	шоглон хэлсэн байна.

	 

	Цэхэр амбан морилоод ирэхэд

	Таван хиа угтаад авна

	(Нус нийх)

	 

	Энд манжийн түрэмгийлэгчдийг эсэргүүцсэн үндэсний эрх чөлөөний төлөө тэмцэх монголын ард түмний үзэл санааны тусгал илэрчээ. Манж дайчин улсаас Монголд сууж байсан төлөөний түшмэлийг «амбан» гэдэг байсан бөгөөд цэхэр амбан гэж нүдэнд нь цагаа унасан гэсэн тодотгол нэмсэн нь чухамдаа нусны өнгийг хэлэхийн зэрэгцээ ангийн шоглолын илрэл юм. Манж амбаныг «цэхэр нустай» зүйрлэсэн нь эгдүүцэл жигшлийн илрэл, тэднийг таягдан хаяхын хүсэл мөн болно.

	Энэ оньсогын өөр нэг хувилбар,

	 

	Цэхэр амбан морилоод ирэхэд

	Таван хиа давхиж очоод

	Тархий нь хага савах

	 

	гэж байдаг нь манж амбаныг дарж устгахыг уриалсан шинжтэй байна.

	 

	Шандунгийн хүүхэд

	Шал балай хэлтэй

	Шар торгон элгэвчтэй

	Шавар нухах ажилтай

	(Хараацай)

	 

	гэсэн энэ оньсогод өмнөдийн дулаан орноос нисэн ирэх хараацай шувууг мөн өмнөдийн дулаан хятад орноос ирж газар тариа эрхлэн монгол оронд суурьшиж байсан цагаачин хятадуудтай адилтгахын далимаар тэдний хэл сурахдаа мууг нь дайруулж «Шал балай хэлтэй» гэж шоглосон байна.

	 

	Өмнөөс ирсэн

	Өнгөт хүүхэн

	Цус ч үгүй

	Яс ч үгүй

	(Эрвээхэй)

	 

	гэсэн энэ оньсогод хаад, ноёдын хатан болж ирээд манжийн төрийн тагнуул туршуул хийдэг байсан «гүнж» нарын яс чанаргүйг ёгтлон шүүмжилсэн нь ил байна.

	 

	Хусан дуган дотор

	Хулмастай лам нар

	Хурлаа хурж байтал

	Хуйхуйнууд ирээд

	Тал тал тийш нь

	Тараачихна.

	(Хувалз)

	 

	Аранжамба

	Алтан малгайтай

	(Хачиг)

	 

	Энд хонины ноосыг «Хусан дугантай», хувалзыг хурал хурж байгаа хулмастай лам нартай, хачгийг шашны мяндагтантай, хувалзыг хярган идэгч ямааны шүдийг хуй-хуйтай тус тус адилтгасанд лам нарын бусдын хүчийг сорогч бэртэгчин амьдралыг шүүмжлэн эсэргүүцсэн санаа хурц илэрчээ.

	 

	Заарын үнэртэй

	Зай завсаргүй тарниддаг

	Жанжаа гуай

	(Ухна)

	 

	Баруун зуугийн

	Бавуу цорж

	Заарын хормойтой

	Заан толгойтой

	Зайгүй тарниддаг

	(Ухна)

	 

	«Цөөхөн хонь нь цөвөгнөнө

	Төлгөн хуц нь бувганана

	(Эрих бариад маань унших)

	 

	Энд баруун зуугийн (Лхасын) цорж лам, эсвэл монголын алдарт Жанжаа хутагт (?) нарыг ийнхүү ухнаар зүйрлэн адилтгаж дайруулан шоолсноос гадна тэдний уншлага номыг ухнын ухнатах, хуц хонь хөөхтэй адил ямар ч утга учиргүй гэсэн байхаас гадна, лам нарын өргөл барьц авдгийг өөр нэг оньсогод,

	 

	Хөх бухад

	Түмэн сувд ачаад

	Ням гэлэн хөтлөөд

	Даваа гэлэн дагах

	(Тэнгэр, од, нар, сар)

	 

	гэж шүүмжилсэн байна. Монгол ардын оньсогод

	 

	Баруун зуугийн балин шиг

	Байдсан гүүний дэлэн шиг

	Хөрвө хурганы сүүл шиг

	Хөгшин хонины мээм шиг

	(Жанж, шашир)

	 

	«Гэндэн банди

	Гэдсээрээ дуугарна

	Дондог банди

	Доогуураа дуугарна

	(Дамар, хонх)

	 

	гэх мэтээр шашны хувцас хэрэглэлийн ёс бус байгааг хэлж шашныг эсэргүүцсэн санааг гаргажээ.

	 

	Осгож үхсэн гэхэд

	Дах нөмөрчээ

	Өлсөж үхсэн гэхэд

	Өөх зуужээ

	Нохойд бариулсан гэхэд

	Шийдэм барьсан

	Ноёнд зодуулсан гэхэд

	Шарх сорвигүй

	(Ходоод)

	 

	Энэ оньсогод ноёнд зодуулахыг осгож үхэх, өлсөж үхэх, нохойд бариулах аюул гамшигтай адилтган дүрсэлж хар феодалуудын харгис хэрцгийг уран хурц шүүмжилжээ.

	 

	Даарна гэж дахтай төрж

	Даага унана гэж ташууртай төрж

	Хонины бөөр иднэ гээд

	Хоёр шүдтэй төрж

	Холын бараа харна гэж

	Хоёр нүд нь бүлтгэр төрж

	Хошуу мээрэн болно гээд

	Хуруу хумс нь урт төрж

	(Алаг даага)

	Монгол ардын цэцэн үгэнд,

	Хуурсаар хуурсаар худалч

	Хумсалсаар хумсалсаар хулгайч

	 

	гэж байдагчлан хошуу мээрэн буюу феодалуудын сувдаг шунахай шинжийг алба ажил хийхээсээ өмнө л хумсалж эхэлдэг гэж шүүмжилжээ.

	 

	Зураг зураг явдалтай

	Зурсан хорхой дээлтэй

	Агар зандны байдалтай

	Алхаатын сайхан түшмэл

	(Хачиг)

	 

	Хааны газраас

	Хар хүрэмтэй элч

	Тулж ирэн буухдаа

	Сахлаа илбэнэ

	(Батгана)

	 

	гэх мэт оньсогуудад түшмэл, хааны элч нарыг хачиг, батганатай адилтгаж гадаад дүр дотоод агуулгын зөрөөг ёгтлон шоолсон байна.

	Ард түмэн феодалуудын дарлал, мөлжлөг, түгжигдмэл амьдралыг бие сэтгэлээрээ амсан зүдэрч ухаарахдаа эрх чөлөөг эрмэлзэж зохиосон оньсого бас бий.

	 

	Өглөө эрт гарсан бол

	Өндөр дээр гарах байсан юм.

	Тун ч эрт гарсан бол

	Туган дээр гарах байсан юм.

	Хээрийн гурван чөтгөр саад хийлээ

	(Чөдөртэй морь)

	 

	Феодализмын үед ард түмэн амьдралаа чөдөртэй морьтой адилтгахдаа феодалын элдэв хүлээс хориг саадыг давах гэсэн хүслээ илтгэсэн нь мэдээж билээ. Түүнчлэн,

	 

	Хангайд орсон цас

	Хайлахад бэрх

	Харуулд мордсон хүн

	Ирэхэд бэрх

	(Үс цайх, хүн үхэх)

	 

	Хааны түмэн сүргийг

	Харц долоо хариулна

	(Од, долоон бурхан)

	 

	гэх зэргээр хааны алба-харуулд мордоно гэдэг бол үхсэнтэй адил бэрх алба, хааны сүргийг адуулсан харцын ажил амьдрал бол тэнгэрт од түгдэг шиг хэзээ ч салж болохгүй бэрх ажил гэж ард түмэн хүнд бэрх амьдралыг даван туулах гэсэн хүслээ илтгэж оньсоголсон ажээ.

	 

	Дуу. Ардын дууг «Нийгмийн амьдралын толь» гэдэг. Үүнчлэн Манж-хятадын түрэмгийлэгчдийн эсрэг монголын ард түмний хийсэн тэмцлийн түүхийг ардын дуунд бүрэн дүүрэн тусгажээ гэж хэлж болохоор байна. Ардын дуунд харийн түрэмгийлэгчдийн эсрэг тэмцэж боссон түүхт хүмүүс, сайн эрсийг магтан алдаршуулсан нь олонтоо. Цэмбэл, Төмрөө, Тоорой банди, Амарсанаа, Чингүнжав, Тогтох, Манлай ван Дамдинсүрэн, Хатанбаатар Магсаржав гэх зэрэг эх оронч, баатарлаг хүмүүс ардын дуунд мөнхөрчээ.

	«Баруун шилийн цэцэг» хэмээх дуунд Тэнгэрийн тэтгэсэн хааны (манжийн хаан) эсрэг зэвсэг барин боссон ардын тэмцэл, тэдний элч Цэмбэлийн чигч шударга сэтгэл, эрэлхэг зоригийг илтгэсэн байна. Энэ дуунд,

	 

	«...Хэлсэн хэл минь

	Хээр азарганы дэлд

	Хэв сайтай Цэмбэлд

	Ямар санаа үгүй бий...»

	 

	гэж байна. Хэлсэн үгээ хээр азарганыхаа дэлд нууж явуулаад, үүрэг зорилгоо биелүүлсэн элч Цэмбэл,

	 

	«Тэнгэр тэтгэх хаанай

	Буян нь их боловч

	Тийм нэрт Цэмбэлийг

	Барина гэгч худалч.

	Агссан саадаг минь

	Арван зуун зэв

	Аавын хүүхэн Цэмбэл нь

	Алалцсаар харина»

	 

	гэж тэмцлийн зорилго төгс байгаагаар үзүүлсэн нь ард түмнийг тэмцэлд уриалан дуудсан шинжтэй байна. Үндэсний эрх чөлөөний тэмцлийн зам мөрөөр босож түүхэнд тодорсон Амарсанаа Чингүнжав нарыг ард түмэн

	 

	«...Бүргэд шувуу мэт

	Довтолсон Амарсанаа.

	Бардам хааны цэрэгтэй

	Байлдсан Амарсанаа»

	(«Амарсанаа» хэмээх дуунаас»)

	 

	гэж магтан дуулсан байна. Амарсанаа, Чингүнжав нараар удирдуулсан ардын бослого нь тухайн үедээ хүчинд автаж дарагдан, тэд амь эрстсэн учраас

	 

	«...Бүргэд шувууны зулзага

	Жигүүрээ гүйцээж ниснэ.

	Бүгдийг тэргүүлээд мордсон

	Шадар жанжин хөөрхий...

	(«Шадар жанжин» Чингүнжавын тухай түүхэн дуунаас)

	 

	гэж Чингүнжав нарыг хайрлаж, тэдний тэмцэл өнөө дарагдавч ирээдүйд «жигүүрээ гүйцээж» хүч аван өрнөнө гэдгийг бэлгэдэн үзүүлсэн байна. Үнэхээр ч ардын олон үеийн тэмцлийн хүчинд манжийн ноёрхол эцэс болсон билээ. Үүнийг ардын дуунд:

	 

	«Бүслүүр эмжээртэй тоорцгийг

	Бүгдээрээ өмсөөд өнгөрлөө.

	Хэрмэн сүүлтэй тоорцог

	Хэнийхээ гарт хураагдах бол?

	Дэлбэгэр хүрээтэй хилэн малгай

	Дээшээ мандахын дохио доо

	(«Бүслүүр эмжээртэй тоорцог» дуу)

	 

	гэж «Бүслүүр эмжээртэй тоорцог» буюу манж-хятадын дарлал эцэс болж, «Дэлбэгэр хүрээтэй хилэн малгай» буюу монгол улс дээшээ мандах цаг боллоо гэж өгүүлсэн байна. Гэвч ард түмний цусаараа олж авсан эрх чөлөөг Богд хаан, түүний сайдууд уут уут мөнгөөр худалдсан билээ... Ардын тэмцэл хурцдаж хувьсгал ч мандсан билээ. Энэ бүхнийг ардын дуунд үзүүлсэн байна.

	 

	Домог. Харийн түрэмгийллийг эсэргүүцсэн эрх чөлөөний тэмцлийн сэдэвтэй ардын домгийн дотор түүхт хүмүүсийн домог чухал суурь эзэлдэг. «XVII—XVIII зууны үед манжийн түрэмгийлэгчдийн эсрэг ард түмний хийсэн тэмцэл, түүнийг удирдан манлайлсан Амарсанаа, Чингүнжав нарын амьдрал үйлс Монгол домогт нэлээд тод томруун дүрслэгдсэн юм. Амарсанаа, Чингүнжав нарын тухай домгууд нь манжийн түрэмгийлэгчдийн эсрэг тэдний удирдлагаар монголын ард түмний хийсэн тэмцлийн түүхэн тайлбар бичиг гэж болно»4

	Домогт дүрслэгдсэн өөр нэг дүр нь хаад, ноёд, баяд, манжийн түрэмгийлэгчид, хятадын шунахай худалдаачдын эсрэг ганц хоёроороо сөрөн босож, тэдний мал сүргээс авч ядууст түгээх, ардаас авах өрийн дансыг устгах зэргээр тэмцдэг байсан сайн эрс юм. Сайн эрсийн тухай домог яриа олон бий. Жишээлбэл, Сүхбаатар аймгийн нутагт буй Дарь овооны урд руу буусан нэг замыг Торой бандийн зам гэдэг. Сайн эр Торой банди дайсны мөрдлөгөөс гарахдаа уул замаар буусан гэж түүний авхаалж, самбаа, зориг чадлыг бахдан ярьдаг. Дорнод аймгийн Сэргэлэн сумын нутагт Гүнсаваагийн чулуу гэж бий. «Манжийн эсрэг тэмцэж явсан Гүнсаваа гэдэг сайн эрийн нэрээр тэр чулууг нэрлэдэг юм» гэдэг домог байдаг5. Говь нутагт сайн эр Ширмэн Хоовонгийн тухай домоглон ярьдаг. Хоовонг өртөөнд алба хааж байхад омогтой нэг хятад Хоовонгийн толгой дундуур ширмэн хүрзээр цохиод авчээ. Ингэхэд Хоовонгийн өмсөж явсан малгай хоёр хуваагдсан байхад толгой нь яагаа ч үгүй байжээ. Ингээд хоовон «Ширмэн» хочийг авсан гэнэ. Энд дарлал доромжлолыг даах чадалтай сайн эрийг дүрсэлсэн байна.

	Монгол домог, ялангуяа манж-хятадын түрэмгийллийг эсэргүүцсэн тэмцлийн сэдэвтэй зарим домгийн дотор Ашиг занги, Замбага захирагч, Жа (Жамсранжав) гүн, Лу (Лувсандондов) гүн, То (Тогтохтөр) ван гэх мэт хүмүүс ус нутаг, жирийн ардыг манж амбан, хятад данжаад, худалдаачдаас цэцэн ухаан, арга чадлаараа хамгаалж байсан тухай өгүүлдэг. «Монголын зарим ноёд феодал ч гэсэн манжийн ноёрхлыг жигшин дургүйцэж ...ардын тэмцэлд талархаж түүнд нэгдэн нийлж байсан...»6 учраас тэдгээр хүмүүсийг ард түмэн талархаж ийнхүү домог ярианд оруулан өгүүлсэн бололтой байна. Домогт өгүүлэгдсэн эдгээр хүн нь ардын цэцэн ухаан, уран билгээр бүтсэн уран сайхны дүр болж өөрчлөгдсөн учраас тэдний бодит хэрэг явдал дээр нэмж чимсэн зүйл бага бус байх нь зүйн хэрэг болно. Тухайлбал домгийн нэг өгүүлэмж, хэд хэдэн хүний нэртэй холбогдож байгаа нь чухам үүнийг харуулж байна.

	Энэ талаар нэг жишээг авч үзье. Хятадын худалдаачид өдий төдий бараагаа алдсан гэж хошууны ард олонд өр шир тулгахад мэргэн түшмэл уран аргаар барааг олж ард олныг өрд унахаас аварсан гэж хэд хэдэн домогт өгүүлдэг.

	Баянхонгор аймгийн Гурванбулаг сумын нутагт хэлэлцдэг Жа гүний домогт өгүүлсэн нь: «Хятад пүүзний доншуур наймаачид бараагаа алдчихаад Жа гүнд ирж барааг төлж өг, эсвэл авсан эзнийг нь олж өг гэжээ. Жа гүн тэдний барааны тамга тэмдгийг асууж явуулчхаад чулууны хэрэг шүүнэ гэж чулуу овоолуулжээ. Чулууны хэрэг шүүх өдөр нь баахан улс үзэх гэж иржээ. Жа гүн нэг бичээч суулгачхаж байгаад л ирсэн улсыг эхнээс нь авхуулаад л овог нэртэй нь бичээд бай гэжээ. Эцэст нь Жа гүн хүмүүсийг, чулууны хэрэг шүүх гэж байхад зар бичиггүй ирсэн гээд нэг нэг зах бараагаар торгочихжээ. Хүмүүсийг бараа авчрахад хятадуудаар барааг шүүлгэж хулгайчийг барьжээ. Хулгайчийг байцаасан чинь түүний авсан юм нь хятадуудын хэлж байснаас бага юм байжээ. Хятадууд алдсан юмаа давуулж хэлээд их юм авах гэж шунаж байж. Тэр нь бас баригджээ» гэж байна.

	Архангай аймгийн зарим нутагт хэлэлцдэг Замбага захирагчийн домогт өгүүлсэн нь: «Замбага хүү захирагч болоод байтал ноёны нэг албат толгой даавуу хятадаас аваад түүнээ хулгайд алдчихжээ. Ингээд ноёндоо «Олж өгч туслаач» гэж айлтгахад ноён,

	— За мэдэхгүй. Залуу захирагч Замбага хүүтэй уулз гэжээ. Тэгээд Замбагад очоод хэлтэл:

	— Даавууг олж өгнө гээд даавууны өнгө, нэр, хэмжээ тамгыг тэмдэглэж аваад хоцорчээ.

	Хэд хоногийн дараа Замбага захирагч: — Тариатын хүрээг барихад үлдсэн гурван хуруу хэмхэрхий туйпууны хэргийг шүүнэ! Албат иргэд бүгд цуглар! гэж зар тараажээ. Тэгээд бие биеэсээ дуулсан хүмүүс бүгд цугларчээ. Ирсэн улсыг баахан туйпуу тойруулаад суулгачхаж байгаад тэдний дотроос 20—30-аад хүн дуудаж авчраад:

	— За энэ туйпууг бүгдийг хэмх цохь. Гурван хуруу туйпуу олно гээд өөрөө ч хэмхлэлцээд эхэлжээ. Хэчнээн ч туйпуу хэмхэлсэн яг гурван хуруу туйпуу гардаггүй гэнэ. Үүнийг харсан хүмүүс, «Хэмхэрхий туйпууны хэрэг шүүнэ» гэж ийм л юм байдаг юм байх даа гээд Замбага хүүг шоолж инээжээ. Тэгэхээр нь Замбага захирагч уурлаж,

	— Бүгдийг чинь нэг нэг толгой даавуугаар торголоо. Эзний хуулийг хүндэтгэсэнгүй гэжээ. Маргааш нь хүмүүс нэг нэг толгой даавууг авчрахад өнгө, хэмжээ, тамгыг тохируулан үзээд уг даавууг олжээ» гэж байна.

	Хэнтий аймгийн Баян-Адарга сумын нутагт хэлэлцдэг Төмөршилбүүртийн домогт өгүүлсэн нь: «Өвөр монголд нэг хүн жингээр явж байгаад хамаг юмаа алдчихжээ. Тэр нутгийн ардуудаас дээрэмчнийг олуулж авах гэж хоёр гурван жил ацан нийлээд хэрэг олж чадсангүй. Тэгээд «Халхын Төмөршилбүүрт гэгч түшмэл Манж хаанд бараалхахаар явна гэнэ. Түүнийг тосож хэргээ олуулъя» гэж хэлэлцжээ. Төмөршилбүүртэд хэргээ хэлж, «Буцахдаа болъё» гээд явчхаж гэнэ. Буцаж ирээд

	— Ямар газар дээрэмдүүлсэн бэ? гэж.

	— Нэг хөшөөний дэргэд хоноод л дээрэмдүүлсэн гэж.

	— Тэр газрыг чинь үзнэ гээд явж. Очиж үзээд, «Энд хэрэг шийдэх яамны газар байгуул» гээд хөшөөг үүдэнд нь голлуулсан улаан асар шаалгуулжээ. Ард олныг цуглуулжээ. Банз шаахай хаяад л хөшөөг байцааж гарчээ. Чулуу дуугардаггүй гэнэ. Банздуулж гэнэ. Ирсэн улс инээж гэнэ. Тэгэхээр,

	— Та нар хэрэг олно гэж байхад юунд инээв. Та нарыг нэг нэг даавуугаар торгоно гээд торгож гэнэ. Ам даавуунд эзэн бүрийн нэрийг бичээд авч.

	— За та нар харь. Маргааш өглөө хөшөө чулууны хэргийг тасална гээд тараажээ. Шөнө нөгөөх эрийг авчраад «Энэ бараанд та нарын тамга байна уу?» гэж асууж. Мөн гэсэн бүрийг нь ялгаж тавиад л унтаж. Маргааш нь хүмүүсийг цуглуулж, тамгатай бараа өгснийг нь суулгаад үлдээж. Бусдыг нь тараажээ. Үлдсэн хүмүүсээс «За, энэ барааг хэнээс авсан бэ?» гэхэд цөм нэг хүнийг зааж. Тэгж авсан эзнийг олжээ» гэж байна.

	Энэ гурван домогт гурван өөр хүний тухай өгүүлсэн боловч өгүүлэмж нь чулуу, туйпуу, хөшөөний хэрэг шүүж алдагдсан барааг олсон тухай өгүүлсэн нь ижил байна. Үүнээс үзвэл, чулууны хэрэг алдагдсан барааг оллоо гэдэг нь нэг хүний гаргасан цэцэн ухаан бус ард олны мэргэн ухаан мөн ажээ. Манж-хятадын түрэмгийлэгчдийг цэцэн ухаанаар давах гэдэг нь ард олны үзэл бодол байжээ. Аливаа хэрэг явдлыг өөр эзэнд холбогдуулан өгүүлэх нь домогт төдийгүй ардын дуунд ч ажиглагддаг. Амарсанаагийн бослого Энх-Амгалангийн (1662-1722) үеэс гучаад жилийн дараа гарсан боловч

	 

	«Элээ шувуу мэт

	Элсэн Амарсанаа.

	Энх-Амгалангийн цэрэгтэй

	Тулалдсан Амарсанаа»

	 

	гэж Амарсанааг Энх-Амгалангийн цэрэгтэй тулалдсан мэтээр өгүүлсэн нь түүний Манжийн цэрэгтэй тулалдсан түүхэн үнэнийг өөр хэрэг явдалд холбогдуулан өгүүлсэн болохыг энд цухас тэмдэглэе.

	«Мөн манжийн түрэмгийлэгчид, хятадын шунахай худалдаачдын мөлжлөгийн эсрэг улс монголын тусгаар байдлыг хамгаалан хийсэн ухаалаг тэмцлийг талархан зохиогдсон олон домог бий. Сэцэн хан аймгийн Тогтохтөр буюу То вангийн домогт Манж хятадууд монголын нутагт шунан хил тогтоох нэрээр газар нутгаас нь авах гэхэд уг хэлэлцээрт То-ван оролцож мэргэн ухаанаар манж амбаныг гартаа буцааж байсан тухай гардаг. Уг домогт өгүүлэх нь: «Хил тогтоох хэлэлцээ хийж явтал амбаны дэргэд нэг сохор хорхой явж байжээ. Амбан түүнд их дургүйцэж «Чи энэ сохор хорхойгоо ав» гээд нясалчхаж гэнэ. То ван түүнийг бушуухан хадагт боож авчээ. Гэтэл хил тогтоох газар үзээд л явахад сохор хорхой дайралдаад л байж гэнэ, То-ван 

	— Энэ чиг манай нутаг байна шүү дээ. Сохор хорхойтой нутаг танайх гэж хэлсэн биз дээ гэж Манж амбаныг мухардуулан хил шинэчилж тогтоох явдлыг болиулж эх нутгаа бүрэн бүтэн авч үлджээ». Мөн вангийн цагаан уул гэдэг домогт үүний ижил санааг арай өөр өгүүлэмжээр илэрхийлсэн байна. Хилийн орчим буй нэг уулыг манжийн түшмэд манай нутаг хэмээн маргаан үүсгэхэд То-ван энэ уул яг л энэ үхрийн ширний хэмжээтэй юм шүү. Түүнээс илүү гарвал тэр илүү хэсгийг эрхэм та хүртэж болно гэж хэлжээ. Энэ үгийг сонсоод манж түшмэл 

	— «Хэчнээн том үхрийн шир байлаа гэхэд энэ уулнаас юу хороох вэ?» гэж бодоод зөвшөөрчээ. Гэтэл То-ван том үхрийн ширийг хурц хутгаар тойруулан утас мэт нарийн зүсүүлж урт аргамж бэлдээд Манж түшмэлийг дагуулан аргамжаа хөвөн Цагаан уулыг тойрон хэмжсэнд цаана нь алд хэр аргамж илүү гарчээ. Иймд То-ван «Миний эцэг алтаа булсан газар алга болжээ. Үүнийг та мэдээд дахин алт гарч юу магад гэж манай уулыг авах гэсэн биз? гэсэнд манж түшмэл хулгайд сэрдэгдэхээс эмээн арга мухардсан тухай уг домогт өгүүлдэг.

	Эдгээр домогт То-ван газар нутгийнхаа хэмжээ, өвс ургамал, ан амьтан төдийгүй хорхой шавжийн тархцыг хүртэл нарийн сайн мэддэг, ухаантай хэрсүү хүний байдалтай гарч буй бол манж түшмэл бусдын газар нутагт шунахайрсан ойворгон сагсуу харийн түрэмгийлэгчдийг төлөөлж буй бөгөөд эрт үеэс идээшин нутаглаж эх нутгийнхаа байгалийн байдлыг бүрэн сайн мэддэг хүн л жинхэнэ эзэн нь байх ёстой гэсэн ард түмний санаа бодол илэрч байна. Хятадын их гүрний дээрэнгүй үзэлтнүүд эзлэн түрэмгийлэх бодлогын үүднээс монгол орны тусгаар тогтнолд олон үеийн турш заналхийлж зарим үед цэрэглэн халдаж байлаа. Түүхэн хэрэг явдлын аман сурвалж болсон домогт ард түмэн хятадын түрэмгий бодлоготны харгис явуулгыг жигшин тусгаж энэ биеэ алдавч эх орноо дайсанд өгөхгүй байхыг үеийн үед захиас болгосон байна»7.

	Харийн түрэмгийлэгчид монгол орны эд баялаг, газар нутагт ингэж шунаж байсан төдийгүй ёс заншлыг нь эвдэхийг оролдож байв. Эрийн гурван наадамд бөхчүүд хүчээ сорих, хурдан хүлгийн шандас шалгах нь монголын нэгэн ёс юм. Гэтэл манжийн амбан наадамд өөрийн бөх, морийг түрүүлүүлэх зарлиг гаргасан нь ёс төрийг доромжилсон хэрэг болжээ. Бөхчүүд хүчээ гаргаж наадамд түрүүлэх, малчин ард хурдан хүлгээ сойж наадамд түрүүлүүлэх нь жирийн баяр ёслолын хэрэг бус харийн түрэмгийлэгчдийн эсрэг хийсэн тэмцлийн нэг хэлбэр болж байжээ. Ийм учраас монгол бөхийн домгийн дотор манж амбаны бөхийг хаяж түрүүлсэн бөхийн тухай, хурдан морины домгийн дотор манж амбаны мориноос түрүүлэн ирсэн хурдан хүлгийн тухай өгүүлсэн байх нь бий. Жишээлбэл, Заан Ламжав гэж алдаршсан бөхийн домогт Ламжав заан, Улиастайд очиж барилдаж манж сайдын дархан аваргатай үзүүр түрүү булаалдахаар үлджээ. Манж сайд, заан Ламжавыг өөрийнхөө бөхөд бууж өг гэж ятгаад зөвшөөрсөнгүйд дөнгөлөн барилдуулжээ. Дөнгөтэй заан амбаны бөхийг хаяж түрүүлээд манж сайдын өгсөн цолыг авалгүй «Манж сайд бөхгүй хат, малчин би цолгүй явна» гэж хэлсэн гэж байна. Эр зоригийн хүчээр илэрхий хийсэн ийм тэмцлийг ард олон бахдан сайшааж домоглон хэлэлцсээр иржээ. Үүнчлэн уул усны домог, дууны гарал үүслийн домог зэрэгт харийн түрэмгийлэгчдийн эсрэг тэмцсэн түүхэн хүмүүсийг алдаршуулж харийн түрэмгийлэгчдийн хорон муу санааг илчлэн шүүмжилсэн байдаг. Хүйсийн говийн домогт энэ тухай өгүүлсэн байна. Монголын хилд довтолсон хятад цэрэгт баригдсан нэгэн өрх гэрийнхэн бүгдээрээ нэг дор хядуулснаас нэг ч болсон амьд гарч дайсан довтолсон мэдээ хүргүүлэх, үрэгдсэнийхээ өшөөг авхуулах гэж том хүү нь «Намайг зоосны нүхээр түмэн хэсэг огтчин алсан ч гомдолгүй» гэж, эцэг эх нь «Үр үндсийг минь битгий таслаач, ядаж том хүүгийн минь амийг өршөөгөөч» гэж гуйсныг далимдуулан «Хэрэв том хүү чинь эцэг эх, дүү нарынхаа толгойг авах юм бол амийг нь өршөөнө» гэж худал хэлэн үр хүүхдээр нь эцэг эхийг нь хороолгож, эцэст нь өөрийг нь цаазалж нэг өрх гэрийг доромжлон сүйтгэсэн тухай өгүүлсэн байх нь айл гэр улс үндэстний үр үндсийг таслах гэсэн дайсны хорон санааг илчилж, ийм дайснаас хэзээ ямагт болгоомжилж байхыг анхааруулсан хэрэг юм.

	Аман өгүүлэг, хошин шог яриа. Хууч яриа буюу аман өгүүлэг гэдэг нь нийгмийн болон хувийн амьдралд тохиолдсон ямар нэг сонин тэмдэглэлт явдлын тухай өгүүлдэг бөгөөд ярьж буй хүний хувийн туршлагаар, эсвэл тухайн үеийн хэн нэгний яриагаар батлагдсан зүйл байдаг тул түүнд харийн түрэмгийлэгчдийн эсрэг тэмцлийн сэдэв домгийг бодвол бага тусгагдсан байна. Тэгэвч манж амбанаас хайр сэтгэлээ хамгаалан тэмцсэн жирийн ардын тухай ч юм уу, манжийн хуулийг сөрөн боссон сайн эрийн тухай өгүүлсэн аман өгүүллэг бас бий. Тухайлбал, «Амбаныг зодсон учир» хэмээх аман өгүүллэгт «Улиастайд болсон нэг явдлын тухай өгүүлжээ. «Жирийн ард Ванжил Улиастайн баян Доной гэдэгт сэтгэлтэй болжээ. Гэтэл Донойд Улиастайн Гүй амбан бас санаархаад байжээ. Ванжил арга ядахдаа Улиастайд алба хааж байсан нэг нутгийн хохь тайж Дэмчигтэй уулзжээ.

	Дэмчигийн зааж өгснөөр Ванжил, Гүй амбаныг Доной авгайнд найрлаж байхад нь барьж аваад зодчихжээ. Амбанд халдсан Ванжилын толгойг авах юм болоход, Дэмчиг: 

	— За чи хө ингэхэд амбан ноёныг хай байхад нь зодсон юм бэ? гэхэд

	— Ноёнтон минь, амбан гэдгийг дуулсан болохоос ерөөсөө үзэж хараагүй. Хүн юм уу, юу юм бүү мэд. Огт үзэж хараагүй. Баян Донойнд буутал баахан улс найрлаж дуу хуур болж байсан. Би ч жаахан архи уусан. Нэг хятад намайг муухай хараад л янз янзаар их зан гаргаад байхаар нь түүнийг барьж аваад л салам зодсон. Амбан ноён гэдгийг нь мэдсэнгүй л дээ гэжээ.

	— Дэмчиг, амбан ноёны лагшныг асууж ирээд

	— Аа тэр муу нохойны толгойг нь авна. Амбан ноёны биед гар хүрдэг танхай муу нохой вэ? Таныг хаана морилж байхад ингэж зодсон юм бол?

	— Ай, намайг баян Донойгийнд найрлаж байхад элдвээр өдөж байгаад зодлоо гэнгүүт Дэмчиг тайж:

	— Аа тэр муу Ванжилын толгойг нь авна. Тэр муу нохой толгойгүй болох ч яах вэ. Би ингээд тэнгэр ноосоо салдаг байж гээд учир дүрсгүй уйлж гэнэ. Амбан ноён ч бас уйлжээ. Амбан ноён Дэмчиг тайжаас, амиа аврах арга байна уу гэж гуйжээ.

	Тэр үеийн хууль цаазыг Дэмчиг сайн мэддэг байжээ. Амбан ноёны явах газар хэмжээ хязгаартай, хамаагүй айлд орж болохгүй хуультай байжээ. Хуулиа зөрчсөн амбан толгойгүй болох ёстой байжээ.

	Дараа нь Дэмчиг тайж Ванжилтай уулзаад,

	— Чиний толгойг юу боллоо гэж авах вэ. Бид ч догшин амбанаа номхруулж авлаа. Чи ч Доной авгайгаа олж авлаа гэсэн юм гэдэг» гэж байна. Энэ аман өгүүллэгт, өөрийнхөө явах, хэсэх хуулиа ч мэддэггүй хэрцгий амбан, бусад хууль ёсыг хөсөрдүүлж ард олныг зовоон тарчилгаж, ардын дуунд өгүүлсэнчлэн

	 

	«Энэ цагийн ёс

	Ямар хэцүү хүнд вэ! 

	Шинэ амбаны зарлиг

	Яасан айхавтар хатуу вэ! 

	(Торой банди дуунаас)

	 

	гэмээр байсан учраас Ванжил Дэмчиг нар амбаны эсрэг эвсэн тэмцсэн тухай өгүүлжээ. Хэрцгий догшин дайсантай ч гэсэн ухаан гаргаж тэмцвэл ялж болно гэдгийг үүгээр үзүүлсэн байна.

	«Наян барын тэнхээтэй хүн» гэсэн аман өгүүллэгт, Монголын бяр тэнхээтэй сайн эрийг хятадууд хүчээр наадамд барилдуулаад нүхэнд хориход залуу эр арай гэж амь мултарсан тухай өгүүлсэн байна. «Сайн хүн» хэмээх аман өгүүллэгт манж-хятадын түрэмгийлэгчдийн эсрэг сөрөн боссон сайн эрийг ард олон дэмжиж байсныг тодорхой баримтаар өгүүлжээ.

	Ийнхүү аман өгүүллэгт харийн түрэмгийлэгчдийн эсрэг тэмцсэн сайн хүмүүсийн тухай өгүүлсэн байдаг бол, хошин шог ярианд манж амбан, түшмэл, хятад худалдаачдын харгис, омог дээрэнгүй, нэрэлхүү, сувдаг шунахай занг шогчлон шүүмжилсэн нь их байна. Хошин шог ярианд, бүгдийг мэддэг гэж онгирсон манж амбан нохой болж хуцсан тухай, өөрийгөө уургүй хүн гэж хэлсэн хятад худалдаачин «Уураангүй гэж байна шүү!» гэж хашхиран уурласан тухай өгүүлсэн байхаас гадна өртөө улаагаар явагч ууртай ширүүн манж-хятад түшмэл нарыг арга ухаанаараа давдаг байсан улаач нарын тухай яриа олон байдаг. Жишээлбэл, өөрсдийгөө тэнгэрийн угсаа учраас тэнгэрт ниргүүлэхгүй гэж онгирдог манж амбаныг дуутай ширүүн борооноор цахилгаан цахиж тэнгэр дуугарах бүр ташуурдаж явсан улаач хүүгийн тухай «Борооноор бороохойдсон нь» гэдэг шог яриагаар үзүүлсэн нь амбан бол тэнгэрийн угсаа бус харин тэнгэрт ниргүүлж үхмээр амьтан гэсэн утгатай байна.

	Мөн хошин шог ярианд үлгэр домгийн баатар болсон Далан худалч, Баадай нарын тухай дурдсан байх нь бий. Ингэж баяд ноёдтой арга ухаанаараа тэмцэгч ард түмний төлөөлөгч болон дүрслэгддэг Далан худалч, Баадай нарын тухай хошин шог ярианд дурдсан байдаг нь хошин шог яриаг улам уран хурц болгодог. «Баадай зөвлөсөн нь» гэдэг ярианд: «Нэг өдөр Баадай хятад наймаачинтай уулзаж гэнэ. Хятад наймаачин:

	— Одоо би айлуудаар явж өр цуглуулна. Ямар мал авбал сайн бэ? гэхэд

	— Ай, луухаан! Чи сайн сайн мал авъя гэж бодож байвал толгой дээрээ хоёр сайхан дуузуутай, бөгсөндөө сонгинотой, бас хажууд нь давсутай, ам арчих даавуутай тийм бэлэн мал авбал ихэд сайхад биш үү? гэсэнд наймаачин луухаан:

	— Ай, би үзваа! гэсэнд Баадай айлаас «нэг ухна хөтлөн ирсэнд тэр луухаан нөгөө ухнын эвэр, засаа зэргийг барьж үзээд:

	— Дуузуу чиг яах вэ болно оо, Сонгино ч ёстой сонгино байна. Давсу жааха тааруухан! гэснээ хөгийн нь даавууг үзээд ам арчих даавуу ч яах вэ, над шинэ даавуу байна аа. Харин энэ үнэр юу байна аа гэсэнд Баадай: 

	— Энэ чинь мааюутай дофуны үнэр байхгүй юу гэсэнд луухаан:

	— Ай, манай дотор газрын дофу үүнээс сайхан шүү гээд «Чиний энэ заасан мал зөв байна, бие том бас жаахан бэлэн юм байна» гэж гэнэ ээ.

	Тэгээд Баадайн зөвлөгөө ёсоор айлаар явж өрөндөө авах мал цуглуулсан нь дандаа хөгшин ухна цуглуулсан байж гэнэ ээ. Баадай ингэж наймаачин хятадыг чадсан гэнэ» гэж мал мэдэхгүй шунахай худалдаачинд тохирох «өрийг» нь өгсөн тухай өгүүлсэн байна.

	Үлгэр. Манж-хятадын түрэмгийллийг эсэргүүцэн шүүмжилсэн сэдэвтэй «Аавтай сайн хүү», «Гэрэл мэргэн», «Бөхийн тухай үлгэр» зэрэг үлгэр байна. Эдгээр үлгэрт, бэлэг сэлт ирүүлэн «дипломат» аргаар түрэмгийлэх гэсэн хятадын хаадын харгис шунахай бодлогыг хаад ноёдын ухаараагүй байхад ухаарч эсэргүүцсэн харц ардын ядуу хүүгийн тухай голчлон өгүүлсэн байдаг.

	«Аавтай сайн хүү» үлгэрт, хятадын хаанаас Монгол орныг баран идэх гэхдээ хулгана шиг мэрэн идэхээр шийдэж, тэжээж таргалуулсан хулгана бэлэгт ирүүлж монгол хүнээс шөнийн нэгийг хороолгож байсныг жирийн ард Мэдсэн тухай өгүүлсэн байдаг бол, «Гэрэл мэргэн» хэмээх үлгэрт монголын өлгий нутгийг эд мөнгөөр худалдаж авахыг манжийн хаан санаархаж нэг алтан ембүү, дөрвөн мөнгөн ембүү ирүүлсний учрыг мэдэж тасын өд, тарваганы хумсаар хариу бэлэг өгч «Дөрвөн мөнгөн ембүү, нэг алтан ембүүгээр өлгий нутгийг минь худалдаж авах гэж байгаа бол тэр бүтэхгүй. Та нарыг тас болоод нисэж ирсэн ч, тарвага болоод доогуур ухаж ирсэн ч хариугаа авч чадна» гэдгээ үзүүлсэн Гэрэл хүүгийн тухай өгүүлсэн байдаг.

	Феодалын нийгмийн харилцааны шударга бус хэрэг явдлыг олон үлгэрт шүүмжлэн үзүүлсэн байдаг. Тухайлбал, «Зусаг хонь»8 үлгэрт, хамар дээрээ шагайн чинээ шар тос наасан хар халзан зусаг хонь Баруун зууд очиж мөргөхөөр «буяны замд будилж, мөргөлийн замд мөлхөж мацаж, аяны замд алжааж ядарч явтал» өлөн хөх чоно тааралдаж барьж идэх гэж хоргоов. Буян хийгээд буцаж ирэхэд идээрэй гэж аргалж өнгөрөөсөн ч эргэж ирэх замд нь өнөөх чоно идэх гэж отож байжээ. Гэтэл дэрсний туулай дайралдаж «Дайчин» (Их чин буюу Манжийн улс) гүрний хааны зарлигийг уншиж чоныг сүрдүүлэн айлгаж хонины амийг аварч байна. «Хамар дээрээ шар тос наасан зусаг хонь бол Монголын шарын шашны өглөгийн эзэд, эгэл номхон, мөлжигдөн дарлагдсан бөгөөд мунхарсан ядуу ардын дүр мөн»9 бөгөөд,

	 

	«Дайчин гүрний эзэн хаанаас 

	Далай ламын гэгээнтэнд

	Даншиг мандал өргөнө гэж (шашны нэр барьж) 

	Далан хоёр чонын арьс» 

	 

	байтугай, өдий төдий албан татвар, гувчуурыг

	 

	«Дав даруй авчрахыг 

	Дахин дахин шавдан зарлаж»

	 

	байсан нь ухаант хүнийг байтугай, адгуус амьтныг хирдхийлгэмээр харгис явдал байсныг энэ үлгэрт үзүүлжээ.

	«Тааварчин гурав»10 үлгэрт, гурван өнчин хүүхэд ганц тугалтай үнээтэй, түүний гурван хөхийг гурван хүүхэд, нэг хөхийг тугал нь хөхөж амьдардаг байжээ. Тэр үнээ алга болж гурав хоноход тугал нь харангадаж үхсэн бөгөөд гурван хүүхэд үнээгээ эрж ноёныд очно. Ноён үхрийн дал чанаж өгсөнд ах нь «Энэ чинь манай мах байна» гэж, дундах нь «Үнээний дал байна» гэж, бага нь «Манай болоод үнээний дал бол манай үнээний дал байна» гэжээ. Энэ мэтээр тэд ноёны гурван асуултад зөв хариулсан төдийгүй ноёны өгсөн айраг «хүний» цустай, өгсөн мах нь «нохойн» мах, ноён ч өөрөө хятадын «хүү» гэж таажээ. «Энэ бол анги нийгмийн дарлалыг эсэргүүцсэн чиглэл авай. Хожим монголд өрнөсөн хятад-манжийн дарлалыг эсэргүүцсэн үзэл санаа, ялангуяа, үүнийг феодалуудын урваж шарваж ирсэн түүхтэй холбосон сүрхий логик дүгнэлт хийжээ. Энэ бол феодалуудад туйлын ихээр дарлагдан мөлжигдсөн ард түмний эсэргүүцлийн санааг илтгэсэн үлгэр юм.11

	Манай ард түмний дунд түгээмэл дэлгэрсэн «Царцаа Намжил», «Лхаарамба гуай», «Гэлэнгийн гэнэдсэн нь»12 гэх зэрэг хошин шог үлгэрт шашны номлол хуурамч болохыг батлан үзүүлсэн байдаг.

	«Царцаа Намжил» үлгэрт, сүм хийдэд гурван жил суугаад юу ч сураагүй Царцаа Намжил харих замдаа үзэж харсан зүйлүүдээ үглэн тогтоож, түүнийгээ хэлсээр их «мэргэн» гэгдэж өргөл барьц авч, хүмүүс шүтэж, «номтой» лам нар айн сүрдэж байгаа тухай гардаг. Үүгээр шашны номлол, мэргэ төлөг гэдэг бол худал хуурмаг зүйл гэдгийг илрүүлэн шүүмжилж, сүсэг бишрэлийн мөн чанарыг егөөдөн даажигнажээ.

	«Лхаарамба гуай» гэдэг үлгэрт, эрдэмтэн гэж алдаршсан Лхаарамбад нэг эмгэн адасгыг «Умаа хум» гэж сэгсрээд дэвсэж өгсөнд Лхаарамба «Таныг энэ умаа хум дээр би сууж чадахгүй» гэв. Эмгэн, «Хан сум хорвоо умаа хум Одоо Ламтан хаа морилон суух бол» гэсэнд Лхаарамба арга барагдан нөгөө адасга дээр суун давагдав гэж гардаг. Үүгээр шашны номлол алхам бүрд алдагдаж, хоосон үг болдог гэдгийг ёгтлон шүүмжилжээ. Тэгвэл, «Багш шавь хоёр» үлгэрт, уулын агуйд ном бясалгаж суугаа багш шавь хоёр цөөн хоньтой өвгөний нэг хонийг нууж идэхдээ, шавь нь хонийг өвчөөд, «Баринтгийг нь тайлчихлаа». Одоо яах билээ» гэхэд багш нь «Доод ботийг нь доош нь залчих. Дээд ботийг нь дээш нь залчих. Дунд ботийг нь өнөө шөнө айлдаж хоноё» гэж байгаа тухай өгүүлжээ. Ингэж шашны номлол бүр бузар явдлыг далдлах халхавч болсныг шууд илчлэн шүүмжилсэн байна. Түүнчлэн, дарлагч ангийн эсрэг ,хурц оюун билгээрээ тэмцэж, ялан дийлж байдаг ардын дүр болсон Далан худалчийн нэг үгэнд, «Морио алдаж орхиод нэг элсэн довцог дээр гараад иртэл,

	 

	Хөх боохой хамбатай

	Хон хэрээ ловомботой 

	Алаг шаазгай човомботой

	Элээ шувуу мэргэнтэй

	морийг минь хувааж идээд л байна. Дөхөж очоод чагнасан.

	 

	Хаа гуяыг нь хамбад гэнэ

	Хавирга сүврэгийг нь ловомбод гэнэ

	Аль зөөлнөөс човомбод гэнэ

	Элэг дотрыг мэргэнд гэнэ.

	Надад үлдсэн нь,

	Хэлхээтэй яс

	Дэлгээтэй шир

	Дөрвөн туурай 

	Дөрвөлжин толгой нь байлаа.

	Гэтэл морь минь намайг таньж

	Хангинатал үүрсээд

	Жингэнэтэл унгалдаад ирэв»13

	 

	гэж шашны төлөөлөгчдийг улай үзсэн чоно, хэрэгтэй адилтгаж шүүмжилжээ.

	Энэ бүхнээс үзвэл, ардын аман зохиолын дэвшилт үзэл санаа шавхагдашгүй учраас түүний үзэл суртал, хүмүүжлийн холбогдол их ажээ.

I. ЗҮЙР ЦЭЦЭН ҮГ14

	 

	1. Алба мэдэхгүй ноён 

	Улсын чөтгөр

	Ааш муутай хүн 

	Аяны чөтгөр

	 

	2. Алба татварт 

	Алуулах цаг 

	Өр төлбөрт 

	Үхэх цаг

	 

	3. Алтан гургалдай шиг 

	Донгодож ч чадна 

	Адгийн муу хэрээ шиг 

	Гуаглаж ч чадна

	 

	4. Амин хувийн ашиг 

	Өвсний шүүдэртэй адил 

	Ард олны ашиг 

	Өндөр уултай адил

	 

	5. Ард түмэнд мөхөл байдаггүй 

	Ажил тэмцэлд хязгаар байдаггүй 

	Аз жаргалд төгсгөл байдаггүй 

	Аж амьдралд дуусгал байдаггүй

	 

	6. Барын сүүл болохоор 

	Батганы толгой бол

	 

	7. Баядыг хэрэлдэхэд 

	Барлагийн биед цус 

	 

	8. Баян хүн бачтай 

	Ядуу хүн хочтой

	 

	9. Баян хүний бач олон 

	Хоосон хүний зовлон олон

	 

	10. Баян хүний гараас юм авах 

	Барсын амнаас мах авахтай (адил)

	 

	11. Баяныг туртал 

	Ядуу нь үхнэ

	 

	12. Би гэсэн ганцаараа 

	Бид гэсэн олуулаа

	 

	13. Бурхантай газар буг олон 

	Буянтай газар нүгэл олон

	 

	14. Булгийн ус оргивч хүйтэн 

	Буруу санаат инээвч худал

	 

	15. Бусдын эрхээр жаргахаар 

	Өөрийн эрхээр зов

	 

	16. А. Бэл алдсан хятад шиг 

	Бээжинд очсон тайлаг шиг

	Б. Бэл алдсан хятад шиг 

	Бээжинд очсон ноён шиг

	 

	17. Боолын толгойг хавтгайлавч, бөөрөнхийлэвч

	Эзэн ноёны дур

	 

	18. Дайсан ирэхэд 

	Дариа нухах

	 

	19. Дотор хүн 

	Дотуур тамиртай

	 

	20. Дэм дэмдээ 

	Дээс эрчдээ

	 

	21. Жаргалтай боловч орондоо бүү дуул

	Зовлонтой боловч орондоо бүү уйл

	 

	22. Заан хэчнээн том ч 

	Замын аяыг дагана 

	Жанжин хэчнээн их ч 

	Олны аясыг дагана

	 

	23. Зангуудын чуулга зах дээр 

	Зальхайн чуулга яаман дээр

	 

	24. Зуд болоход нохой зоолно 

	Зовлон болоход лам жаргана

	 

	25. Зэрлэг чонын амнаас гараад 

	Галзуу барын аманд орох

	 

	26. Ирэхдээ зүүний сүвэгчээр багтавч 

	Буцахдаа да-мин15 хаалгаар багтахгүй

	 

	27. Лам ирвэл гайтай 

	Данжаад ирвэл тээртэй

	 

	28. Лам лам гэсээр 

	Бүгдээрээ үхэх 

	Лай лай гэсээр 

	Бүгдээрээ үгүйрэх

	 

	29. Лам ламдаа муу 

	Ямаа халуунд муу

	 

	30. Мал болгон халзан уу 

	Лам болгон номтой юу

	 

	31. Мандах төрийн сайд түшмэл 

	Өөрийн эндүүг илэрхийлэн үзүүлнэ 

	Муудах төрийн сайд түшмэл 

	Өөрийн ялыг баллаж далдална

	 

	32. Монгол хүн билгээрээ 

	Төвд хүн шидээрээ 

	Хятад хүн наймаагаараа 

	(Хятад хүн бэнчнээрээ)

	 

	33. Ногтгүй илжигний эрүү хатуу 

	Номгүй ламын үг нь хатуу

	 

	34. Ноёнтой өстэй хүн бөгсгүй 

	Нохойтой өстэй хүн хормойгүй

	 

	35. Ноён урваач 

	Нохой шарваач

	 

	36. Ноёноор хүн айлгах 

	Нохойгоор мал үргээх (муухай)

	 

	37. Ноёнтой нүүрэлдэхээр 

	Нохойтой нүүрэлдсэн дээр

	 

	38. А. Ноён хүнийг итгэж болохгүй

	Нойтон модыг түшиж болохгүй

	Б. Ноён хүнийг итгэж болохгүй 

	Нойтон модыг түлж болохгүй

	 

	39. А. Нохой яраа долоож таргалдаггүй

	Ноён ял идэж баяждаггүй 

	 

	Б. Нохой амаа долоогоод цадахгүй 

	Ноён хээл идээд ханахгүй

	 

	40. Нохойн хүзүүнд мах зүүх 

	Ноёны чихэнд хов зөөх

	 

	41. Нохойн хэрүүл хүнд хамаагүй

	Ноёдын хонзон харцад хамаагүй

	 

	42. Нохойн цуглаан ясан дээр 

	Ноёдын цуглаан яаман дээр

	 

	43. Нохойтой наадвал хормойгүй 

	Ноёнтой наалдвал толгойгүй

	 

	44. Нуур амар бол 

	Нугас амар

	 

	45. Олны хүч эвдээ 

	Олсны хүч эрчдээ

	 

	46. Өр алдсан хятад шиг 

	Өвчин олсон тэмээ шиг

	 

	47. Өр мянга хүрэхэд 

	Тайжийн санаа амардаг

	 

	48. Өвөл, хавар хоёр зунаа хавчаад 

	Өнгө мөнгө хоёр хуулиа хавчаад

	 

	49. Сумаа харваад 

	Нумаа нуух

	 

	50. Суух гээд чулуу шүүрэх

	Суниах гээд туулай цохих

	 

	51. Сүүгүй хонь холбоонд дуртай 

	Сүжиггүй лам хуралд дуртай

	 

	52. Там, там гэж 

	Там байдаггүй 

	Тамтаггүй явснаас 

	Там бий болдог

	 

	53. Төрийн нуруу төвшин бол 

	Түмний нуруу амар

	 

	54. Ургамлын сүр цэцэгтээ 

	Улсын сүр цэрэгтээ

	 

	55. А. Урдаас ирээд уурга минийх

	Уурга бариад адуу минийх (гэх) 

	Б. Шаахайгүй ирээд шаахай минийх 

	Шаахайтай болчхоод газар минийх (гэх)

	 

	56. Уриалах дуунд нь 

	Уухай болж 

	Унах моринд нь 

	Ташуур болох

	 

	57. Уул нурууг алславч 

	Уг санаа нэг 

	Мөрөн голыг гатлавч

	Мөн санаа нэг

	 

	58. Учир үл мэдэх ноён болсноос

	Учир мэдэх боол болсон нь дээр

	 

	59. Үнэн явбал

	Үхэр тэргээр туулай гүйцнэ.

	 

	60. Үхэвч амь нь нэг 

	Үргэвч тоос нь нэг

	 

	61. Хамба лам доошоо 

	Харийн данжаад дээшээ

	(Бялдуучийн үг)

	 

	62. Хар хэрээ улай дээр цуглана 

	Хаад ноёд хахууль дээр цуглана

	 

	63. Харанхуй шөнөөр өдөр хийж

	Хар хятадаар ноён хийж (явна)

	(Манжийн улаачийн үг)

	 

	64. Хатгалдах дайсанд амиа бүү хайрла

	Халамжлах нөхөрт юмаа бүү хайрла

	 

	65. Хон хэрээ нүдэнд дуртай 

	Хошуу ноён хонгонд дуртай

	 

	66. Хөх тэнгэрийн хаяа уудам 

	Хувьсгалч хүний бодлого уужим

	 

	67. Хулгайн их дацанд 

	Худлын их хуврагт

	 

	68. Хувраг номоороо мэхэлдэг 

	Худалдаачин наймаагаараа мөлждөг

	 

	69. Худал үг бол 

	Манж үг

	 

	70. Хууль нь гууль болж 

	Цааз нь цаас болох

	 

	71. Хүний юмаар хүүдгэнэж

	Хүүтэй цайгаар оодгонох (муухай)

	 

	72. А. Хүний мэдлээр

	Хүрд эргүүлэхээр 

	Өөрийн мэдлээр 

	Бул эргүүлсэн нь дээр 

	 

	Б. Хүний эрхээр 

	Тос ууснаас 

	Өөрийн эрхээр 

	Ус уусан нь дээр

	 

	73. Хүүтэй мөнгө авахаар 

	Хүүгээ худалдсан нь дээр

	 

	74. Хэлэн дээр нь 

	Чихэр тавьж 

	Шилэн дээр нь 

	Хутга тавих

	 

	75. Хятад данжаад 

	Өндөгнөөс яс эрж 

	Өөхнөөс шөрмөс эрнэ

	 

	76. А. Хятад ханзанд

	Ямаа хаданд 

	Б. Хятад ямаа хоёр 

	Хаданд дуртай

	 

	77. Хятад хань хань биш 

	Хялгасан уяа уяа биш

	 

	78. А. Хятад хярд гарч

	Хярсны сүүл толгойд гарах 

	(Хярсны сүүл залаа болох)

	 

	Б. Хэрмийн сүүл толгойд гарч 

	Хятадын хөл гэрт гишгэх

	 

	79. Тураг шувуу туйлахдаа 

	Турлиахын үүрэнд хонох 

	Хаад ноёд муудахдаа 

	Хятадын төрд буух

	 

	80. Түнш наймаагаараа

	Лам уншлагаараа (мөлжих)

	 

	81. Цоохор хүрэм өмсдөгөөс 

	Ноён ховдог

	Цовхорч гүйдгээс 

	Чоно ховдог

	 

	82. Шарыг үзэж шарвалзах 

	Улааныг үзэж урвалзах

	 

	83. Ямаан толгой 

	Ямбанд зохихгүй 

	Янтгар хатан 

	Зарга шүүхгүй 

	Тэмээн толгой 

	Тэвшинд багтахгүй 

	Тэнтгэр хатан 

	Зарга шүүхгүй

	 


II. ОНЬСОГО16

	 

	1. Аранжамба

	Алтан малгайтай.

	(Хачиг)

	 

	2. Баруун зуугийн

	Бавуу цорж,

	Заарин хормойтой

	Заан толгойтой

	Зайгүй тарниддаг.

	(Ухна)

	 

	3. «А»

	Баруун зуугийн балин шар

	Байдсан гүүний далан шар

	Хөвөө (хэнз) хурганы сүүл шар

	Хөгшин бухын эвэр шар.

	 

	«Б»

	Баруун зуугийн балин шиг

	Байдсан гүүний дэлэн шиг

	Хөрвө хурганы сүүл шиг

	Хөгшин бухын эвэр шар.

	 

	«В»

	Баруун зуугийн балин шиг

	Байдсан гүүний далан шиг

	Тумбаа гунжны туур шиг

	Турсан ишигний эвэр шиг

	(Жанч, шашир)

	 

	4. Бараан эрээн хормойтой

	Баншин шовгор малгайтай

	Хий хоёр хөлтэй

	Хиймэл хоёр отготой.

	(Өвөөлж)

	 

	5. Баруунтайгаас ирсэн

	Бамбаа нэртэй тайж

	Баж торгон дээлтэй

	Бархираа чанга дуутай.

	(Мэлхий)

	 

	6. Баруунтайгаас ирсэн

	Бархираа хар тангад

	Цав ширүүн манз татуу гэж

	Гурван сар мацаг барина

	 

	«Б»

	Арын аранжимба

	Цаг хэцүү

	Цай хар гэж

	Гурван сар хоолгүй явжээ.

	 

	«В»

	Манай гэлэнгийн

	Идэх мах нь хатуураад

	Уух ус нь хордоод

	Сар арван тав хоног

	Мацаг барив.

	(Орсон буур)

	 

	7. Бурхнаа

	Бургасаар гуядна.

	(Нүд цавчих)

	 

	8. Бээжингийн гахай

	Энд ирж газар сэндийлнэ.

	(Анжис)

	 

	9. Бээжингээс ирсэн бэрх цоохор

	Биедээ хүрэхэд эмзэг цоохор.

	(Эрвээхэй)

	 

	10. Гуваа гуваа дуутай

	Гонзгор цагаан толгойтой

	Гоё ганган ламбугай!

	Голыг даган сажилна.

	(Хонин гүрвэл)

	 

	11. Гэндэн банди

	Гэдсээрээ дуугарна.

	Дондог банди

	Доогуураа дуугарна.

	(Дамар, хонх)

	 

	12. Гэлэн хүний гэдэс их

	Гэдгэр бандийн толгой жаахан.

	(Хөхүүртэй айраг)

	 

	13. Гэлэнгийн гэдэс их

	Гэцлийн толгой том.

	(Тариа цохидог уур, муна)

	 

	14. Гэлэн хүний гэдэс

	Гэдгэр бандийн толгой том

	Унзад ламын уруул их.

	(Хэнгэрэг, цан)

	 

	15. Даарна гээд

	Дахтай төрж

	Даага унана гэж

	Ташууртай төрж,

	Хонины бөөр иднэ гээд

	Хоёр шүдтэй төрж

	Холын бараа харна гэж

	Хоёр нүд нь бүлтгэр төрж

	Хошуу мээрэн болно гээд

	Хуруу хумс нь урт төрж

	(Алаг даага)

	 

	16. Данагар данагар алхаатай

	Дан торгон дээлтэй

	Ханагар ханагар алхаатай

	Хамба торгон дээлтэй

	Хаанахын шавь бэ?

	(Өмхий хорхой)

	 

	17. Дуу нь бүрээ шиг

	Дуулга нь бух шиг

	Эрээн нь барс шиг

	Эвэр нь Чойжоо шиг.

	(Хэдгэнэ)

	 

	18. Дүүдэй баадай дөрвүүлээ

	Дөхий махий хоёулаа

	Гахай тавнан ганцаараа

	Ганц шодон дагуултай

	(Тэмээ)

	 

	19. Дээрээс ирсэн Дэнжид ноён

	Урдаас ирсэн Унхар ноён

	Дэргэд ирээд дэвхэрнэ.

	Дээшээ үсрээд бүжиглэнэ.

	(Болжмор)

	 

	20. Зураг зураг явдалтай

	Зурсан хорхой дээлтэй

	Агар зандны байдалтай

	Алхаатын сайхан түшмэл

	(Хачиг)

	 

	21. Зуун ямаа

	Зуг зуг.

	Зуузай өвгөн

	Бөг бөг.

	(Эрих бариад маань унших)

	 

	22. Манай хүү

	Маханд дуртай

	Манжийн хүү

	Шороонд дуртай

	(Ханын толгой, шийр)

	 

	22. Манжийн газрын хүн

	Малгайг нь авбал уйлна.

	(Архи)

	 

	24. Манжийн хааныхаас

	Манайд нэг хүн ирлээ.

	Малгайг нь аваад үзсэн

	Шал согтуу байлаа.

	Хэлэх үг нь хэрцгий

	Хэсэх айл нь олон.

	(Бэх)

	 

	25. Нурууг нь нугалаад байхад

	Нугас нь тасардаггүй.

	(Эрих)

	 

	26. Осгож үхсэн гэхэд

	Дах нөмөрчээ.

	Өлсөж үхсэн гэхэд

	Өөх зуужээ.

	Нохойд бариулсан гэхэд

	Шийдэм барьсан

	Ноёнд зодуулсан гэхэд

	Шарх сорвигүй.

	(Ходоод)

	 

	27. Одоо явбал Онон хүрнэ.

	Хэтдээ явбал Хэрлэн орно.

	Хээрийн гурван чөтгөр саад хийлээ.

	(Чөдөртэй морь)

	 

	28. Өглөө эрт гарсан бол

	Өндөр дээр гарах байсан юм.

	Тун ч эрт гарсан бол

	Туган дээр гарах байсан юм.

	Хээрийн гурван чөтгөр саад хийлээ.

	(Чөдөртэй морь)

	 

	29. Өмнө буулангийн оронд

	Өвсөн гөрмөлд заларч байх багш

	Нисэн ирэх жанждыг

	Нууц аргаар барина.

	(Аалз торонд суух)

	 

	30. Өмнөөс ирсэн

	Өнгөт хүүхэн

	Цус ч үгүй

	Яс ч үгүй

	(Эрвээхэй)

	 

	31. Тайжийн тэмээ

	Талаар цувна.

	Тавнангийн хүүхэд

	Мордоод зайдагнана.

	(Хана, тооно, унь)

	 

	32. «А»

	Тамжид хатан өвдөнө.

	Таван хиа давхина.

	Хүрэл багшийг залж ирнэ.

	Хүрзний чинээ хүүхэд гарна.

	 

	«Б»

	Танхай хатан өвдөнө.

	Таван элч давхина.

	Үйл мэргэнийг зална.

	Уй майгүй эдгэнэ.

	(Шүдэнд мах орох)

	 

	33. Тээр тэнд төмтийн дуу

	Түмэн хонь майлахын дуу

	Хургаж байгаа хурмастын дуу

	Харьж байгаа хятадын дуу

	(Шувуу буцах)

	 

	34. Хааны газраас

	Хар хүрэмтэй элч

	Тулж ирэн суухдаа

	Сахлаа илбэнэ.

	(Батгана)

	 

	35. Хааны түмэн сүргийг

	Харц долоо хариулна.

	(Од, долоон бурхан)

	 

	36. Хангайд орсон цас

	Хайлахад бэрх

	Харуулд мордсон хүн

	Ирэхэд бэрх

	(Үс цайх, хүн нас барах)

	 

	37. Харахад хазгар

	Явах нь доголон

	(Хэнгэрэг)

	 

	38. Хон хон дуутай

	Хондлой дээрээ отготой.

	Хон хон дуутай

	Хондлой дээрээ дэгээтэй

	(Нохой)

	 

	39. Хөх бухад

	Түмэн сувд ачаад

	Ням гэлэн хөтлөөд

	Даваа гэлэн дагах

	(Тэнгэр, од, нар, сар)

	 

	40. Хув шар цуглаахай

	Хулсан модон матаахай

	(Лам нар хэнгэрэг дэлдэх)

	 

	41. Хусан дуган дотор

	Хулмастай лам нар

	Хурлаа хурж байтал

	Хуй-хуйнууд ирээд

	Тал тал тийш нь

	Тараачихна.

	(Хувалз)

	 

	42. Хятад газраас ирсэн

	Дуулиа шар тором

	Энэ газар ирж

	Ар шил дээр буйлна.

	(Гуулин хонх)

	 

	43. Хятадаас ирсэн ян-яа хун

	Хялгаснаас нарийн ян-яа хун.

	(Дэнс)

	 

	44. Хятад нохой

	Хивэн иднэ

	(Хөрөө)

	 

	45. Хятад нутгаас

	Хялгасаар ирэв.

	(Аалз)

	 

	46. Хятад эмч

	Хялгасан ханууртай

	(Шумуул)

	 

	47. Хятад ямаа

	Ганц эвэртэй

	(Гар тээрэм)

	 

	48. Хятад ямаа

	Нэг бархираад үхлээ.

	(Шаазан хагарах)

	 

	49. Цагаан лам

	Цавиараа дуугарна.

	(Дун)

	 

	50. Цөөхөн хонь нь цөвөгнөнө.

	Төлгөн хуц нь бувганана.

	(Эрих бариад маань унших)

	 

	51. Цэхэр амбан морилоод ирэхэд

	Таван хиа угтаад авна.

	(Нус нийх)

	 

	52. Цэхэр амбан морилоод ирэхэд

	Таван хиа давхиж очоод

	Тархийг нь хага савна.

	(Нус нийх)

	 

	53. Шандун17-гийн хүүхэд

	Шал балай хэлтэй

	Шар торгон элгэвчтэй

	Шавар нухах ажилтай

	(Хараацай)

	 

	54. Ямба нь их

	Яс нь хэврэг.

	(Шаазан)


III. АРДЫН ДУУ

	 

	БАРУУН ШИЛИЙН ЦЭЦЭГ18

	 

	Баруун шилийн цэцэг нь

	Бадамлаж ургана.

	Баахан хил19 тантайгаа

	Баяраар золгоё.

	 

	Нүцгэн зээрд морь чинь

	Ижлийнхээ хойноос тэмүүлээд

	Хүний хүүхэн (хүү) Цэмбэл нь

	Сууна гэгч худалч.

	 

	Хэлсэн хэл минь

	Хээр азарганы дэлд.20

	Хэв сайтай Цэмбэлд

	Ямар санаа үгүй бий.

	 

	Хурган шилбэт шаргыгаа

	Хуртай тарган байхад

	Хорин таван насныхаа

	Идэр тавтай байхад

	 

	Галуун хүзүү гаансандаа

	Галзуу шар тамхитай

	Галуурсаар харина.

	Хон хэрээ донгодоод

	Худлай бүгд гүйцмү.

	Тэнгэр тэтгэх хаанай

	Буян нь их боловч

	Тийм нэрт Цэмбэлийг

	Барина гэгч худалч.

	 

	Агссан саадаг минь

	Арван зуун зэв.

	Аавын хүүхэн (хүү) Цэмбэл нь

	Алалцсаар харина.

	 

	 

	БАЯН ХАНГАЙ21

	 

	Баян хангайн оройгоор

	Бараан үүл нь хураад байна.

	Балбын цагаан илд нь

	Барааны газраас гялалзаад байна.

	 

	Эхэн хөндийн шилд нь

	Эрээн солонго татаад байна.

	Эрчит шар нум нь хө

	Эрхийн (хуруу) чинээгээр эвхэрнэ.

	 

	Шившээд тавьсан сум нь

	Утаа савсаад онов оо хө.

	Ширмэн магнайт баатар нь

	Эзний цэргийн эрлэг ээ хө.

	 

	 

	БООРЖИЙН ЭХЭН ШИЛ

	 

	Бооржийн эхэн шилд

	Будан гүдэн татна.

	Буцаад хоороо (хойшоо) халиахад

	Яванлаа эс чадлаа.

	 

	Төмөр л цоргоны (ам) эхэнд

	Төгрөг лаа будан татна.

	Төрөл нутгаа санахдаа

	Яванлаа эс чадлаа.

	 

	Жирэмтийг22 өгсөөд

	Жирэлзтэл хатирууллаа.

	Жинхэнэ нутгаа бодоод

	Яванлаа эс чадлаа.

	 

	Ганзагатыг өгсүүлээд

	Галгитал хатирууллаа.

	Газар нутгаа бодоод

	Яванлаа эс чадлаа.

	 

	Оломтыг өгсүүлээд

	Оглортол хатирууллаа.

	Орон нутгаа санахлаар

	Яванлаа эс чадлаа.

	 

	 

	АМАРСАНАА

	 

	Элээ шувуу мэт

	Элсэн Амарсанаа.

	Энх-Амгалангийн цэрэгтэй

	Тулалдсан Амарсанаа.

	 

	Бүргэд шувуу мэт

	Довтолсон Амарсанаа.

	Бардам хааны цэрэгтэй

	Байлдсан Амарсанаа.

	 

	 

	ШАДАР ЖАНЖИН23

	(Чингүнжавын тухай түүхэн дуу)

	 

	1. Гунан зээрд морио унасан ч болоосой!

	Гурван түмэн цэргүүдээ дагуулсан ч болоосой!

	Дөнөн зээрд морио унасан ч болоосой!

	Дөрвөн түмэн цэргүүдээ дагуулсан ч болоосой!

	 

	2. Гурван живаа цэргээ дагуулсан ч болоосой!

	Гургалдай, зээрд морио унасан ч болоосой!

	Цээлийн уснаас цэвэрхэн Жунжлаа минь хөөрхий!

	Алагдсан Шадар ван жанжин нь алсдаа нэг эргэе.

	 

	3. Гарди шувууны зулзага нь

	Жигүүрээ гүйцээж ниснэ.

	Ганцаараа тэргүүлээд мордсон

	Шадар жанжин хөөрхий!

	 

	4. Бүргэд шувууны зулзага

	Жигүүрээ гүйцээж ниснэ.

	Бүгдийг тэргүүлээд мордсон

	Шадар жанжин хөөрхий!

	 

	5. Элээ шувууны зулзага нь

	Жигүүрээ гүйцээж ниснэ.

	Өөрөө тэргүүлээд мордсон

	Шадар жанжин хөөрхий!

	 

	6. Үүлэн өнгөтэй бор нь

	Бээжингийн замд сойлготой.

	Үнэнч шударга төрсөн

	Шадар ван жанжин хөөрхий!

	 

	7. Манж-хятадыг эсэргүүцсэн

	Манай жанжин хөөрхий!

	Машид үнэн сэтгэл нь

	Мань бүгдэд жаргалтай.

	 

	 

	ТОГТОХЫН ДУУ24

	 

	1. 

	 

	Амархан сууя гэхэд

	Ан Ван Саяны цэрэг амруулахгүй юм.

	Аюул зовлон олноор давхарлахад

	Ах дүү арвуул нийлж гарсан юм.

	 

	Зүгээр сууя гэхэд

	Зүг бүрийн гайхал цэргүүд амруулахгүй юм

	Зүдүүрт гамшиг зовлон давхцахад

	Зовлонт ах дүү есүүл нийлж гарсан юм.

	 

	Төрсөн газар минь Таван таг Гурван гэр

	Угаасан ус минь урсгал ихт Хар мөрөн

	Учирч шивээлсэн газар минь

	Засагт хошууны Сул уул мөн өө!

	 

	Өндөр уулын оргилд гарвал

	Өөрийн нутаг харагдмаар.

	Энгэр бэлд нь буух үе

	Өвөр дүүрэн нулимстайдаа.

	 

	Хадтай асгад гарч харвал

	Хайрт нутаг минь үзэгдмээр.

	Хажуу уруу нь буухад

	Ханцуй дүүрэн нулимстайдаа.

	 

	Арван жангийн байшин минь

	Ар талд хоцорсон юм сан.

	Арван настай балчир үр минь

	Авралгүй үлдсэн юм сан даа.

	 

	Таван жангийн байшин минь

	Тал дунд хоцорсон юм сан.

	Тавхан настай нялх үр минь

	Талхигдлын дунд үлдсэн юм сан даа.

	 

	Намрын сайхан улиралд

	Нутаг орон, төрөл саднаа эргэе гэхэд

	Зандалчин Зан Зу Лингийн цэргүүд

	Зам тосон явуулахгүй яая даа?!

	 

	* * *

	 

	2. 

	 

	Тоорын голын загас тоогүй олон боловч

	Тогоруу шувуунд идэгдвэл тун ч хялбар барагдана хө.

	Тоо Энэ Бүдгийн цэрэг тоймгүй олон боловч

	Тогтохын мэргэнд цохигдвол торох чадалгүй харина хө.

	 

	Нуурын загас гүйх нь түргэн боловч

	Нугас шувуунд харагдвал баригдахдаа хялбар хө.

	Нууц дайсан нүгэлт муу санаа агуулавч 

	Нугаларшгүй зоригт Тогтоход цохигдох нь хялбар хө.

	 

	Цагаан нуурын загасыг цахлай шувуу идсээр дүүрэв

	Шаазгай хотын цэргийг цогт баатар Тогтох алаад барлаа хө.

	 

	 

	 

	ЖАНАГУУД25

	 

	Жороо жороо илжгээрээ

	Жороолоод ирсэн жанагууд!

	Зүүхэн хийдийн орондоо

	Золиг болсон жанагууд!

	 

	Буурал буурал илжгээрээ

	Будангаа татуулсан жанагууд!

	Буян ихтэй Монголд

	Буруу үзэгдсэн жанагууд!

	 

	Шаншийн голоос бархиралдаж

	Шаазан аягаа барьсан жанагууд!

	Сампин дансаа дуугаргасан

	Санаа муутай жанагууд!

	 

	Өрөө өрөө байшиндаа

	Үйл лай болсон жанагууд!

	Өр шир нэхэлцсэн

	Уруу царайтай жанагууд!

	 

	Туг хар гэзэг нь

	Тугалын сүүл шиг гозолзоод

	Туйлбар муутай жанагууд

	Туугдаад явах дөхжээ.

	 

	Цагаан цагаан тахиа чинь

	Цаг цагаар бархиралдана.

	Цагаан хөлтэй жанагуудыг

	Цагийн аюул дайраасай!

	 

	 

	 

	ХЯТАД, ХЯТАД...26

	 

	1. 

	Хятад, хятад

	Халх монголыг

	Эвий хөөрхий минь

	Харцага шувуу шиг

	Дээрэнгүйлэх нь бэрх!

	Өр зээл гайгаа

	Өнөд биднээр төлүүлэх гэнэ.

	Манж, манж

	Манай монголыг

	Харцага шувуу хөөх

	Хангарди шиг ноёлох хэцүү!

	 

	2. 

	Урд зүгийнхний

	Уланд сөхөрч

	Өргөөндөө хэвтэлгүй

	Элч зарлигаараа

	Амыг нь таглаж

	Эрдэм чадлаараа

	Хол давж

	Бясалгагч цэцэн ухаанаараа

	Бядуу түмнээ өмөөрөх нь

	Эзэн хүний

	Элэг мөн.

	 

	3. 

	Алба, өртөө лайгаа

	Ашид манаар нэхүүлэх гэнэ.

	Дигваранз27 залгичихсан

	Могой шиг хилэнтэй

	Тэнэгийн манлай

	Тэрсүү харийнханд

	Хамаг монголоо

	Дураар тонуулах

	Халирхай зүрх

	Огт гаргахгүй...

	 

	 

	 

	БҮСЛҮҮР ЭМЖЭЭРТЭЙ ТООРЦОГ28

	 

	Бүслүүр эмжээртэй тоорцгийг

	Бүгдээрээ өмсөөд өнгөрлөө.

	Хэрмэн сүүлтэй тоорцог

	Хэнийхээ гарт хураагдах бол?

	Дэлбэгэр хүрээтэй хилэн малгай

	Дээшээ мандахын дохио доо.

	 

	 

	 

	ХӨХРӨГЧ УУЛ29

	 

	1. Хөхрөгч уулын оройгоор

	Хөх манан татна.

	Хүчирхэг хэцүү дайсныг

	Хүрсэн цагтаа сөнөөнө.

	 

	2. Холын уулын цас

	Хайлаагүй мөнгөөрөө

	Хортон дайсан хятадыг

	Хоромхон хядан сөнөөв.

	 

	3. Үнэн журмыг сануулахад

	Үгүй гэдэг манж нь.

	Үнэхээр хүчинд дийлэгдэхдээ

	Өршөө гэдэг манж нь.

	 

	4. Дээгүүрхэн далайн дэнжид

	Дөрөө тогшин дуулна.

	Дүрсгүй тэрсүүд хятадыг

	Дүгүүртэл сөнөөн буцаав.

	 

	 

	 

	БУНХАН БУНХАН БАЙШИНДАА30

	(Шог дуу)

	 

	1. Бунхан бунхан байшиндаа

	Буг болсон жанаг.31

	Бурхан номын өмнөөс

	Түйтгэр болсон жанаг.

	 

	2. Туг дэлтэй саарал чинь

	Тугалын зэлэн дээр уяатай.

	Туухуу32 банзал хоёр нь

	Тогооны зүүнтэй лавсаатай.

	 

	3. Гинжээ чирсэн нохой чинь

	Гэрийг дүгрээд хуцаж байна.

	Гэдэс нь цадсан жанаг чинь

	Хэхрээд хурхираад унтаж гэнэ.

	 

	4. Тархийг ниссэн тахиа чинь

	Таван жиндээ дуугарч гэнэ.

	Таатай хэвтсэн жанаг чинь

	Түүний дуугаар явлаа гэнэ.

	 

	 

	ГЯЛАЙВ УУ?33

	(Түүхэн холбогдолтой иргэний шог дуу)

	 

	1. Богц богц мөнгөөрөө!

	Богдыгоо худалдсан сайдууд гуай!

	Хүүдий хүүдий мөнгөөрөө

	Хүрээгээ худалдсан сайдууд гуай!

	 

	2. Уут уут мөнгөөрөө!

	Улсаа худалдсан сайдууд гуай!

	Дэнс дэнс мөнгөөрөө

	Дэлхийгээ худалдсан сайдууд гуай!

	 

	3. Хүрэн улаан хормогчтой сайдууд гуай!

	Хүрээгээ худалдаад гялайв уу?

	Магнаг эрээн дээлтэй сайдууд гуай!

	Манийгаа худалдаад гялайв уу?

	 

	 

	 

	БУНДАН ДЭНЛҮҮ34

	(Түүхэн холбогдолтой иргэний шог дуу)

	 

	1. Булан булангаар асаад байдаг

	Бундан дэнлүү нь унтраа вий дээ.

	Бултаар биднийг жанжлаад байдаг

	Өнөө муу жанаг өнгөрөө вий дээ хө.

	 

	2. Өргөн замыг таглаад байдаг

	Өндөр ногоон байшин нь хаачаа вий дээ хө. Өргөн түмнийг жанжлаад байдаг

	Өнөөх жанаг муудаа өнгөрөө вий дээ.

	 

	3. Зул сарын шинэдээ

	Зурганы жанаг өнгөрөө вий дээ.

	(Зурганы жанаг) өнгөрснөөс хойш

	Зонховын шажин дэлгэр ээ вий дээ хө.

	 

	4. Үдэш болгон шатаад байдаг

	Өмхий лаа чинь унтраа вий дээ.

	Үрийн үрд жанжлаад байдаг

	Өнөөх жанаг муудаа талий(гаа) вий дээ хө.

	 

	5. Өглөө болгон шатаагаад байдаг

	Өөхөн лаа чинь унтраа вий дээ.

	(Үүрдийн үүрд?) жанжлаад байдаг

	Өнөөх жанаг муудаа талий(гаа?) вий дээ хө.

	 

	6. Замаар дагуулан шатаагаад байдаг

	Зэвхий ламп чинь унтраа вий дээ хө.

	Замбативийг жанжлахыг санасан

	Зальхай амбан зайлаа вий дээ хө.

	 

	 

	 

	ГАМИН ЦЭРЭГ35

	(Иргэний шог дуу)

	 

	1. Чиглээд ирсэн чийчаан тэрэг нь

	Чих нь сугараад ойчив оо, ай хө!

	Чиглээд ирсэн гамин чандруу

	Чихээр(ээ) буудуулаад буцав уу даа, ай хө!

	 

	2. Модоо бариад ирсэн гамин чандруу

	Морио унаад буцав уу даа, ай хө хө!

	Мантуугаа идээд ирсэн гамин чандруу

	Махаа идээд буцав уу даа, ай хө!

	 

	3. Шинэхэн ирсэн Шюй-шиү-жан чинь

	Шийгээ дуулаад буцав уу даа, ай хө!

	Шинж муутай гамин чандруу

	Шидлийн ёсоор хөөгдөв үү дээ, ай хө!


IV. ДОМОГ

	 

	АМАРСАНАА, ЧИНГҮНЖАВ НАРЫН ТУХАЙ ДОМОГ36

	 

	Ойрдын Амарсанаа, хотгойдын Чингүнжав, халхын Үй жанжин гүн гурав анд нөхөд байжээ. Эд манж нарын эсрэг тэмцэлд босохоор хэлэлдэж «Энэ үйл хэрэгтээ амь бие хайргүй зүтгэцгээнэ» гэж гуутай бурхан тэргүүнээ өргөж тангараглажээ37.

	Тэгтэл Шадар вангийн хажууд сууж байсан муруй Дондог38 гэгч өвгөн мэйрэн Үй жанжныг бурхангүй хоосон гуугаар тангараглаж байхыг ажаад дараа нь Шадар ванд хэлсэнд «Таны нүд муу39 учир ташаа харсан биз» гэж хэлээд огт санаандгүй өнгөрлөө. Ингээд төдөн сарын төдөнд босно гэдгээ яг таг хэлэлцэн тохироод тарцгаажээ. Муруй Дондог энэ Үй жанжны хоосон гуугаар тангарагладаг яавч нэг учиртай гэж бодоод хуучны танил, хашир өвгөн бичээчээс асуухаар очиж хуучлан хоножээ.

	— За бид ийм ажил гээд ингэж хэлэлцээд тангараг өргөтөл Үй жанжин гүн хоосон гуу толгой дээрээ өргөж байна. Энэ ямар учиртай юм болж байна? хэмээн асуусанд:

	— Ээ, тэр Үй жанжин гүн тун болзоогүй хүн.40 Тэр, нэг юм хэлж байвч тэрнээсээ тэс өөр юм бодож байх хүн шүү.41 Та нар тэгээд Бээжин орсон өртөөгөө буулгасан уу? гэж байна гэнэ.

	Муруй Дондог:

	— Үгүй гэж.

	— Ээ тэгвэл Үй жанжин энэ шөнөдөө манжийн хаанд «Алтан хошуу» хүргээд та нарыг бариулна даа гэж. Үнэхээр Үй жанжин тэр шөнөдөө буухиа элч зарж эд нар ингэх гэж байна. Маргааш бид тэнд тэнд байна гэсэн хэл хүргэжээ. Маргааш нь Амарсанаа, Үй жанжин гүн хоёр Халзан бүрэгтэй гэдэг газар явж байгаад Амарсанаа хэлжээ, «Үй жанжин таны жууз донсолгоо доргио ихтэй юм. Минийх хөнгөн болохоор донсолгоо багатай юм. Хоёулаа жуузаа сольж суух уу?» гэж. Үй жанжин ч «Тэгье» гэж жуузаа сольж суугаад явж байтал Амарсанааг барихаар отож байсан манжийн цэрэг хүрч ирээд барих бичгээ Амарсанаад өгчхөөд Авиа Үй жанжныг авч иржээ. — Амарсанаа учрыг мэдээд:

	 

	«Цаг нь болсон хойно

	Цагаан шаргал морио

	Цагаан хэрмийн чинь үүдэнд сойно доо»

	 

	гэж сэлмээ далайж хойноос нь гурав зангаж хэлээд орос нутаг руу одсон гэнэ. Амарсанааг Ойрдын нутгаас гарч явахад албат иргэд ард олон нь:

	 

	«Ард нь тоос гарна аа

	Алтан шаргалын тоос бололтой

	Арзгар үүл гарна аа

	Ажаа жанжны исгэрэл бололтой

	Хөдөө нь тоос гарна аа 

	Хөх шаргалын тоос бололтой

	Хөвхөр үүл гарна аа 

	Хөөрхий жанжны исгэрэл бололтой».

	 

	гэж дуулцгааж байсан гэдэг. 

	 

	 

	ХАЛХЫН ДӨРВӨН ХАН ЦОЛ АВСАН НЬ42

	 

	Халхын дөрвөн хан манжийн хаанаас хэргэм цол авахаар хүрч очсон байна. Энэ дөрвөн ханыг орж очмогц ширээ тойруулан суулгаж, олсон хэлхээтэй шүрэн эрих нэг нэгийг барьжээ.

	Тэгсэн нэг дэх нь хүзүүндээ углаж, дараах нь чихэндээ өлгөж, гурав дахь нь бугуйндаа зүүж. дөрөв дэх нь түрийлчихжээ.

	Дараагаар нь тавьж болохгүй бөмбөгөр ёроолтой шилэн аягатай халуун цай оруулж ирсэнд дөрөв дэх хан түрий дэх эрхээ авч цагариглан тавиад дээр нь аягаа тавиад дажгүй сууж, бусад нь гар хуруугаа халааж сандарцгааж байж гэнэ.

	Дараа нь шүүс зоог ирсэн нь толгойг нь авчихсан хүзүү, ууц байжээ. Дөрөв дэх хан ууцны хүзүүг нугалж амсаад нугасны нүхэнд нь хутганы үзүүр зоогоод орхижээ. Бусад нь тарган сайхан ууц гэж зооглож байжээ. Тэгтэл тэд нарын өмнүүр эмээлтэй хазаартай тоглоомын модон морь давхиулсанд нэг дэх хан «Яасан сайн морь вэ» гэж, хоёр дахь хан эмээлийг нь ойчих вий гэж түшээд гаргаж, гурав дахь хан эмээлийг нь засаад гаргаж дөрөв дэх хан:

	Монгол хүн малаа иддэг юм гэж хэлээд эмээлийг нь авч тавиад дотроос нь халуун хоол гаргаж ирээд идэж суужээ. Ингээд «Сайн морь» гэснээр нь «Сайн ноён хан» түшсэнээр нь «Түшээт хан» зассанаар нь «Засагт хан» эмээлийг нь авч идээ будааг нь гаргаж мэргэн ухаан гаргаснаар нь «Цэцэн хан» гэсэн цол хүртээсэн байна. Тэгээд цэцэн ханаас:

	— Цайг нь яагаад эрих дээр тавив гэсэнд:

	— Цаазаар авхуулах ял хийгээгүй, хүзүү толгой салах болоогүй гэдгээ мэдэгдсэн юм.

	Бусад нь:

	— Манж хааны өгсөн эрихийг яагаад түрийлэв? гэж асуухад:

	— Аа би олсоор оосорлуулж, чулуугаар дөнгөлүүлэх болоогүй гэдгээ харуулсан юм.

	— Болсон шүүс яагаад идсэнгүй вэ? гэсэнд:

	— Монгол хүн ёслолын шүүсэндээ толгой тавьдаг юм. Хэрэв бид нараар оролдвол хүзүүг чинь нугалж, нугасанд нь хутга зооно гэдгээ илтгэсэн юм гэжээ.43

	 

	 

	ДӨРВӨЛЖИН БУРАМ44

	 

	Урьд Их хүрээнд Гандангийн зүүн талд байсан хятад пүүст нэг лам орж наймаа хийж байгаад хэрэлдэж гэнэ. Хэрүүл нь сүүлдээ зодоон болж хувираад олон лам нар, хятадууд оролцсон их зодоон болж гэнэ. Энэ зодооноос хятадын пүүст их гарз хохирол болсон юм гэдэг. Тэгэхлээр манж амбан тулгаж тушаагаад пүүсийн юмыг монголоор төлүүлэх болж гэнэ. Тэгэхэд манай Лу гүн ирж гэнэ. Тэр үед Лу гүн жанжин болоогүй цаг. «За яах вэ? Арга байна уу?» гэж олон ноёд Лу гүнгээс асууж гэнэ. «Данжаад нарыг цуглуул. Ярих юм байна» гэж гэнэ. Хятад данжаад нарыг цуглуулж гэнэ. Олон лам нар ч цуглаж гэнэ. Лу гүн хэлжээ: «За лам нар, та нар пүүсийн их юмыг эвдэж сүйтгэсэн байна. Төлөх хэрэгтэй. Данжаад нар ч юмаа төлүүлж авах хэрэгтэй» гэж гэнэ. Тэгэхэд хятадууд инээлдэж их баярлаж байж дээ. Лу гүн цааш нь хэлжээ: «Цаашдаа бас ийм хэрэг гарах магадгүй. Ийм хэрэг гарах шалтгааныг арилгах хэрэгтэй. Энэ зодооны гарсан шалтгаан бол Гандан хүрээ хоёрын хооронд хятад пүүсүүд байрласнаас болсон байна. Амбаны тушаалаар анхнаас байгуулсан Наймаа хот гэж байна. Гандан, Хүрээ хоёрын хоорондох пүүсүүдийг долоо хоногийн дотор Наймаа хотод нүүлгэж суурьшуулъя. Лам нарын сүйтгэсэн юмыг мөн долоо хоногийн дотор төлүүлж дуусгая» гэж гэнэ.

	Хятад пүүсүүдийг нүүлгэх зардал бол лам нарын сүйтгэсэн юмнаас хавьгүй их болох байжээ. Тэгэхлээр хятадууд ухарч «Юмаа төлүүлэхээ ч больё. Наймаа хот руу нүүхээ ч больё» гэж хэлсэн юм гэдэг.

	Тэр хурал цуглаан тарж олон ноён тэнд цугласан лам нарын хажуугаар явж өнгөрөхөд лам нар: «Нэг торгонд боолттой мах. Хоёр торгонд боолттой мах» гэж монгол ноёдыг тоолон өнгөрөөж байжээ. Тэгтэл Лу гүнг өнгөрөхөд «Энэ нэг дөрвөлжин бурам. Аль талаас нь ч долооход амттай» гээд Лу гүнг лам нар аваачиж хэд хоног цайлж хүндэлсэн юм гэдэг.

	 

	СУВДАН ГУТАЛ

	 

	Богдын нэг шанзавын хүүхэн сувдан угалзтай гутал өмсөж гэнэ. Шанзав нь их шавийг идэж эхнэрээ гоёсон хэрэг байжээ. Манж амбан үүнийг мэдээд шанзавыг шийтгэх гэж бачимдуулж их хахууль авах санаатай байжээ. Хахуулийн мөнгийг шавийн ардаас татаж авах болохлоор монголчууд улам их хохирох ийм явдал болжээ.

	«Одоо яах билээ?» гэж монгол ноёд Лу гүнгээс асууж гэнэ. Лу гүн хэлжээ: «Сувдан гутал өмссөн тэр буруу хэрэг. Түүнийг өмссөн хүнийг шийтгэх нь зөв. Бас тэр гутлыг хийсэн хүнийг хамт шийтгэх хэрэгтэй» гэжээ. Тэгэхлээр манж амбан хятадыг хамгаалаад шийтгүүлсэнгүй. Бас сувдан гутал өмссөн хүүхнийг мөн шанзавыг шийтгэнэ гэж шахахаа больсон юм гэдэг.

	 

	 

	УЛИАСТАЙН ЦЭРГИЙН БОСЛОГО

	 

	Улиастайн цэргийн бослогыг (1901) удирдсан гэдэг Энхтайван бол манай Лу жанжин гүнгийн хошууны хүн. Улиастайн 2000 цэргийг захирч байсан хүнд цолтой хүн. Цэрэг нь үймээн гаргаад сүүлд нь тарж нутаг нутагтаа явчихсан юм гэдэг. Энэ хэрэгт Энхтайван ч буруутаж олон ноёд буруутах байсан юм гэдэг.

	Тэгээд «Энэ хэргийг яах вэ? Цэргийг яаж шийтгэх вэ?» гэж Улиастайн манж жанжин олон ноёдтой зөвлөж гэнэ. Тэгээд манай хошууны ноён Лу гүн санал гаргаж гэнэ: «Тэр тарсан цэргийг цөмийг Улиастайд нэг сарын дотор дуудаж ирүүлье. Цэргийн хүн бүрийг бүрэн зэвсэгтэй хоёр хүнд авхуулан хүргэж ир гэж тушаал өгье» гэжээ. Үүнийг зөвшөөрвөл бүрэн зэвсэгтэй 4000 цэрэг, зэвсэггүй 2000 цэрэг, бүгд 6000 цэрэг Улиастайд цуглаж ирэх юм. Улиастайн манж жан- жин хардаад яаж ч чадаагүй орхисон юм гэдэг.

	Энхтайван хүндийг би бага байхдаа үзсэн. Жинстэй, хар хүрэмтэй, улаан царайтай, намхан, тарган биетэй түшмэл байсан. Богдыг хаан суух үед 60 орчим насандаа үхсэн байх.

	Түүний гурван хүү байсан. Нэг нь Равжаа. хэдийн нас барсан. Баярмагнай унзад тавь хүрээгүй 1937 онд татагдсан. Бас улаан хүү Гонгор гэж нэг далд хүү байсан.

	 

	 

	ХАРЦАГА ЧИН ВАН ШАЛБААГТ ОЙЧСОН НЬ

	 

	Харцага Чин ван гэдэг Халхын зүүн аймгийн том ноён, Улиастайн амбан байжээ. Түүнийг амбан байх үед Сайн ноён, Засагт хан хоёр аймгийн ноёдыг хамарсан чуулган Улиастайд болж гэнэ. Энэ чуулганд манай Лу жанжин гүн очиж гэнэ. Түүнийг дагаад хиа Тайван явжээ. Тайван хиа өвгөн болсон хойноо өөрөө энэ явдлыг ярьж байсан юм. «Намар бороо татраагүй цагт тэр чуулган болсон юм байжээ. Олон хоног чуулган чуулж дуусаад төгсгөлийн найр болж гэнэ. 2-3 хоног найрлажээ. Сүүлийн өдрийн найрыг хийж байхад их бороо орж хашаан дотуур шал шалбааг тогтсон байжээ. Олон ноёдын чуулж байгаа их өргөө ний ард хэдэн байшин байжээ. Тэр байшинд ноёдын хатад, охид найрлаж байжээ. Хиа нар нь тэр байшингийн саравч дор борооноос хоргодон сууж тамхи татаж дэмий юм ярьж, бие биеэ шалбааг руу түлхэж тоглож байжээ. Ноёдын өргөөний үүднээс арын байшингийн үүд хүртэл түлээний хэрчмүүдээр гишгүүр тавьсан байжээ.

	Тэр гишгүүр дээгүүр нэг толгой нүцгэн хүн тов тов гишгээд ирж явснаа халтирч шалбааг руу палхийтэл гишгээд ойчиж гэнэ. Тэгэхэд саравч дор сууж байсан Тайван гуай, бусад хиа нарын нэг нь усанд ойчиж байна гэж бодоод «Аахлай хуна. Уухай» гэж гэнэ. Тэгээд харсан чинь өнөөх шалбаагт ойчдог нь хамгийн их ноён Харцага Чин ван байж гэнэ. «А, чи намайг тавлаж байна уу? Чиний нэр хэн бэ?» гэж ууртай асууж гэнэ. «Миний нэр Тайван гэдэг». «Чи хэний хиа вэ?» «Би Засагт ханы Лу жанжны хиа» гэж дээ. Ноён эргээд их өргөөнд ороод явчхаж гэнэ. Удалгүй «Тайванг бараалх гэлээ» гээд хүн ирж гэнэ. Тайван айсаар орж гэнэ. Хамгийн хойд талд голд нь Харцага Чин ван сууж байна. Баруун талд нь Засагт хан аймгийн чуулганы дарга Аюур гүн (Сутайн хошууны ноён) сууж байна. Түүний дараа Лу жанжин гүн сууж байгаа харагджээ.

	Гэрт олон лаа ноцоосон. их гэрэлтэй байж гэнэ. Тайванг хараад Лу жанжин зандран хэлжээ: «Чи яах гэж монгол амбаныг тавлах үг хэлэв?» «Жа би хүн андуураад ийм боллоо. Хиа нар бид бие биеэ тохуурхаж тоглож байдаг юм. Нэг хиа явж байна гэж бодсон чинь харин биш, амбан ноёнтон морилж явсан юм байжээ» гэжээ. «За хөө, чамайг шийтгэнэ дээ. Толгойг чинь авна» гэж зандраад бас хэлэв: «Монгол амбаныг 16 хиа нар өдөр шөнөгүй дагаж явах учиртай. Тэр хиа нар яагаад амбан ноёныг дагаж яваагүй юм бэ? Тэднийг бас шийтгэнэ дээ хөө» гэхтэй зэрэг дэргэд нь байсан Аюур гүн: «Гүнъеэ хөлчиж» гээд Лу жанжны толгойг тэврээд авч гэнэ. Одоо хэлдэг үгээ хэллээ. Түүнээс илүү үг хэлэх хэрэггүй юм байжээ. Түүнийг мэдээд Аюур гүн толгойг нь тэврээд авсан хэрэг байжээ.

	Тэгээд олон ноёд дув дуугай болчихжээ. Гэтэл нэг том ноён «Одоо найр таръя даа» гэхлээр бүгд босоод тарж гэр гэртээ харьж гэнэ. Лу жанжныг Тайван холхон дагасаар өргөөнд нь оруулж гэнэ. Тайван гуай айгаад шөнө муухан унтсан гэнэ. Өглөө нь Тайванг ноён нь дууджээ. Бараалхсан чинь Лу жанжин гүн ууртай биш, зүгээр байж гэнэ. «Чи яасан юм?» гээд сайн асууж гэнэ. «Амбан ноёны гишгүүрээс халтирахад нь андуураад «уухай» л гээд хэлчихсэн гэж үнэнээ хэлэв. Харцага Чин ван ямба ёсоо алдаж авгай хүүхэн рүү гүйж явж усанд ойчоод бас хүн шийтгүүлэх гэж байна гэж хэлсэн юм. Ингэж намайг Харцага Чин вангаас хамгаалж шийтгүүлээгүй өнгөрүүлсэн юм» гэж Тайван гуай ярьж байсан.

	 

	ХИЛС ХЭРЭГТНИЙГ АВАРСАН НЬ 

	 

	Лу жанжин гүнг нас барахад олон хүн «Сайн ноёноосоо саллаа» гэж гашуудаж уйлж байсан юм гэдэг. Гэтэл сүүлийн ноён Гончигдамбыг нас барахад уйлж унжиж байсан хүнийг би үзээгүй.

	Лу жанжин гүнд ардууд их хайртай байсан. Тэр ч нээрээ хэрэгт их мэргэн ноён байжээ. Тэр ноёны тухай хошуунд домог яриа их байдаг. Манай нутгийн Шаравжамц гэдэг өвгөн урьд над ийм нэг зүйлийг ярьсан юм. Энэ яриаг уг нь Дансран Чоёг гэдэг хүн Шаравжамцад ярьжээ.

	Лу жанжин гүн тэнгэр болоод олон амьтан гашуудаж байжээ. Дансран Чоёг «Алагдах аюулаас аварсан ачит ноён минь юм сан» гэж хэлээд уйлж байжээ. «Таныг яаж алагдах аюулаас аварсан юм бэ?» гэж Шаравжамц гуай асууж гэнэ. Тэгэхэд Дансран Чоёг ярьж гэнэ: «Манай хошууны наймаа хийдэг Цагаан Билэгтийн пүүс их юмаа хулгайд алдчихжээ. Хоёр бандийг сэжиглэж барьж аваад төмөрлөлөө. Түүний нэг нь би байлаа. Бид хоёрыг жасаанд аваачаад балбаад байлаа. Бөгс гэж юм үлдсэнгүй» гээд шарх сорви болсон бөгсөө үзүүлж байсан. Тэгээд уйлж байгаад ярьсан нь: «Зодуулж зодуулж төмөрлөгдөөд хэвтэж байлаа. Наян жингийн төмөр гинж шүү дээ». «Ноён ирж хоёр бандийг шүүх гэж байна» гэж хүн хэллээ. «Одоо яадаг юм бол доо!» гээд хэвтэж байтал бид хоёрыг төмрөөс суллаж жасааны үүд рүү аваад очлоо. Арван ханатай том гэрийн үүдийг сөхчихсөн дотор нь ноёд түшмэд сууцгааж байна. Сүртэй ч гэж яах аргагүй. Айж л байлаа. Хоёр данжаад бас тэнд сууж байна. Ноён (Лу жанжин гүн) айлдаж байна: «Та хоёр тэр юмыг авсан уу? Үнэнээ хэл» гээд зандарч байна. «Жа аваагүй. Аваагүй түмэн үнэн» гэв. «Та хоёр авсан даа хө. Урж байгаад хэлүүлнэ дээ хөө. Бүдүүн банзыг аваад ир» гэв. Бүдүүн банз аваад ирэв. «Энэ багадна. Хамгийн бүдүүн, зузаан банзыг аваад ир» гэж байна. Бас нэг том банз аваад ирлээ. Бид хоёр айж зүрх хагарах гэж байна. Мундаг банз авчраад бид хоёрын дэргэд хаялаа. «Цааш нь харуулаад хэвтүүл» гэв. Цаашаа хараад хэвтлээ. «Баруун тийш нь харуулаад хэвтүүл» гэв. Баруун тийшээ хараад хэвтэв. Ингэж хэд эргүүлж хэвтүүлж бөгснүүдийг маань олонд харуулаад ноён айлдаж байна: «Ийм бөгстэй болтлоо улайхгүй байх гэж байхгүй. Энэ хоёр аваагүй юм байлгүй дээ. Ер нь энэ хоёр хятад юмаа алдсан нь үнэн юм уу? Худал хэлж хүн банздуулж байгаа байх. Энэ хоёр данжаадыг аваачаад банзад» гэжээ. Тахрууд хоёр данжаадыг чирэх гэж чангаав. Хоёр данжаад босоод «Бид хоёрт гомдол байхгүй. Ноён өршөө. Энэ хоёр банди аваагүй байх. Өршөө, гомдолгүй» гэж гуйжээ. 

	Ноён тэгээд түшмэдээ зандарч гэнэ: «Та нар миний албатыг хамаагүй шулж байна. Та нар энэ хятадуудаас ямар хахууль авсан бэ?» гэж баахан загнаад гаргав. Бид хоёрыг суллаад тавих нь тэр. Бид хоёр банди үнэхээр юу ч хулгай хийгээгүй, хилс хэрэгт орж үхэх гэж байхад ноён минь ингэж аварсан юм гэж ярьсан гэдэг.

	 

	 

	АШИГ ЗАНГИЙН ДОМОГ45

	 

	Говь нутагт эмгэн өвгөн. хүүтэйгээ аж төрөн амьдардаг байжээ. Нэгэн өдөр засаг хошуунаас эрийн цээнд хүрч байгаа ганц хүүг нь Алтайн харуулын албанаа дайчлан мордуулжээ. Чингэхдээ эцэг нь:

	— За хүү минь, харуулын албанд амар мэнд яваарай! Эм хүнтэй битгий хавьтаарай гэж захижээ.

	Хүү, цэргийн албанаа хэдэн жил ч болсон юм бэ, нэгэн өдөр халагдан буцаж явтал хөндийн эхэнд хадан хясааны завсар жижигхэн бор гэр харагдаж, хүү тэднийд буужээ.

	— Нүүртээ галтай, нүдэндээ цогтой хүү хаачиж явна? Хэт нутаг хаана вэ, хэрэг зориг хэнд вэ? гэж лавлан угтаж. тухтай амраад явахыг хүсжээ.

	Тэднийх нэгэн охинтой агаад «Охин минь нэгэн сайн хүн төрүүлээсэй» гэж мөрөөдөж суудаг эмгэн, охиныгоо сайн ханьтай ч болгож юун магад гэж бодож суув.

	Аавынхаа үгнээс гажиж ер үзээгүй хүү явахаар шийдсэн авч эмгэний гуйлтад орж хонох болов. Чингэхдээ гөрөөс агнаж өгчээ.

	Хүү алсын замд гарч яван явсаар харив. Гэтэл нэг өдөр эцэг нь яагаад ч мэдсэн юм:

	— Чиний хүүхэд чинь хүү юм уу? Хүүхэн юм уу? Чи тэгээд эхийг нь төрөхөд юугаар шөл хийж өгсөн юм бэ? гэж гэнэт асуужээ. Нуусан хир шалгаагаад байхлаар нь хүү үнэн учраа тоочжээ.

	Эцэг нь хүүгээ загнаж элдэвлэсэнгүй. Тэгээд өвгөн алс хязгаараас ач хүүгээ авчрахаар шийдэж, атан тэмээгээ сойж байгаад Алтайн зүг явжээ. Өвгөн зорьсон айлдаа хүрч эмгэн хүүхэн хоёрт учирласаар хүүг авахаар тохирчээ.

	Өвгөнд хүүхдээ өгөхдөө эмгэн:

	— Миний ашиг юм байх гэсэн чиний ашиг юм байж л дээ гэж хэлжээ. Чингээд тэр хүүг «Ашиг» хэмээн нэрлэсэн ажээ.

	 

	* * *

	 

	Бээжин хотноо хэрэг нийлэхээр Ашиг зангийн ноён, өөр нэгэн хошууны өс хонзонтой ноёны хамт явжээ. Чингэж явах замдаа Ашиг зангийн ноён тамгаа алджээ. Түүнийг мэдүүт л:

	Ашигийг авчир! гэж өдөр шөнөгүй элч довтолгов. Ашиг болсон явдлыг сонсоод:

	— Улс амьтан унтсан хойно гэрээ түймэрд! Түймэр асуут л өстэй ноёныдоо сандран гүйж орж «Тамгыг минь хадгалж бай» гээд тамганы хайрцгаа оруулаад тавьчих!» гэж хэлж элчийг буцаав. Элч өдөр шөнөгүй довтолгон нэхэн очиж, Ашиг зангийн хэлснийг ноёндоо нэгд нэгэнгүй тоочжээ. Улс амьтан унтсаны дараахан гэрээ түймэрдэв. Гэр ид шатаж байх үес өстэй ноёныд гүйн орж;

	— Үүнийг минь л хадгалж бай! Бусад юм ч өөрөө мэдэг! гээд тамганы хайрцгаа тавив. Бээжин орж хэрэг нийлэхийн урьдхан л

	— Тамгаа авъя! гэсээр ноёныд ороход хайрцгийг авч өгөв. Үзвэл дотор нь хулгайлсан тамгыг хийсэн байжээ.

	 

	* * *

	 

	Түшээт хаан аймаг, Цэцэн хаан аймагтай дотор газар очиж хил тогтооход Ашиг зангийг явуулах болжээ. Хошууны ардаас цуглуулсан бодын ширээр Ашиг занги ширэн тулам олныг хийлгээд цагаан чулуугаар дүүргүүлж тавин тэмээнд ачаад, тавин лангийн ембүү хоёрыг аваад морджээ.

	Түшээт хааныхан хэр зэрэг мөнгөтэй явааг мэдэх гэж Цэцэн хааныхаас явуулсан туршуул, эрэлчний байдлаар очиход Ашиг зангийнхан тавин лангийн ембүүгээр майхны гадас шааж, чөмөг хагалаад шороон дээр шидчихэж байна. Маргааш өглөө ширэн туламтай мөнгөө ачиж хөдлөөд нэлээд явж байтал нэгэн хөтөч нь Ашиг зангид ирж:

	Таны чөмөг хагалж байсан ембүүт буудал дээр мартаж орхиж! хэмээсэнд:

	Эргэж авчрах гэж тэмээний гарз биз гэж Ашиг жишим ч үгүй хэлжээ.

	Би яваад ирье! гэж тэр хөтөч зүтгэсээр авчирч ачаан дээр дээсээр холбон тохчихжээ. Энэ бүхий л байдлыг нь туршуул хэлж очсонд Цэцэн хааныхан:

	Тийм их мөнгөтэй айлд заавал дийлдэнэ гээд хил тогтоож хэрэг нийлэхгүй гэж шийджээ. Бээжингээс ирж хил тогтоолцох амбан тогтсон цагтаа эс ирсэнд:

	— Ёс ёсоороо байдаг. Бид тавин тэмээ лантай ирж, хүлээж хүлээж хил тогтоогоод буцлаа гээд цагаан чулуугаа асган гортиг татаж нутгийнхаа хилийг тэлжээ. Түүнээс хойш тэндхийг «Ашиг хоргын чулуу» хэмээн нэрийдэж:

	 

	«Ашиг хоргын чулуунд 

	Униар будан татна. 

	Ахан дүү олуул ч 

	Ангийн албанд ганцаар»

	 

	гэж ч ардын дуунд хүртэл гардаг болжээ.

	 

	* * *

	 

	Ашиг хэрэг нийлээд буцаж явахдаа нум сумаа хөсөг дээрээ даруулдаг байж. Хоёр хөтчийг замын айлд буухын сацуу алаг морь унасан улаан дээлтэй хүн бас л тэднийд буужээ. Анзаарсан ч үгүй мордтол Ашигийн нум сум нь алга. Тэр үе Ашиг ч хөсгөө нэхэн гүйцэж ирэв. Хөтөч нар, айлд буусан, нум сум алдсан учир хэргээ нэгд нэгэнгүй тоочжээ. Төдий л хол явсангүй голын захад буудаллав. Түүгээр идэшлэж байсан сарлаг дундуур явж явж Ашиг, нэгэн шар тууж ирээд:

	— Үүнийг төхөөр! Толгойг нь цусталгүй, шороодолгүй өвчиж янзал гэж Ашиг хэлэв. Төхөөрсний дараа махнаас чануулж майхны үүднээ тавьж бууж мордсон эрэл сурлын улсад өгсөөр байв. Нэгэн өдөр хэт хутга зүүсэн өвгөн:

	— Үхэр хулгайлж алаад... гэж загнахад Ашиг:

	— Би хулгайлаагүй ээ. Танай нутгийн улаан дээлтэй, алаг морьтой хүнээс нум сумаар авсан юм гэв. Өвгөн буусан айл нутгийн хүн олноос сурсаар байгаад алаг морьтныг нум сумаар ан агнаж явна гэж дуулжээ. Өвгөн, хэргийн эзнийг олоод айсуй байгааг харж Ашиг:

	— Майхнаа буулга! түргэн ачаал! гэж хөтөч нартаа хэлжээ. Ашиг ачаа тэмээний бурантгаас атган буудал дээрээ сууж байв. Өвгөн нум сумтай эрийг дагуулан ирэв. 

	— Үхэр хүний болсон. Наад муу нум сумаа өг! Чамайг чинь би тохитой томоотой хүн гэж бодсон юм гэж хэлүүт Ашиг нум сумаа авч хөдөлжээ.

	 

	* * *

	 

	Түшээт гүний хошууны хүний амины хэрэгтнийг Алшаагийн яаманд хэргийг нь таслах тухай мэдээ Түшээт гүнийд иржээ. Хэлэлцсэний эцэст Ашиг зангийг явуулах болж:

	— Юу юу хэрэгтэй вэ? хэмээн асуусанд:

	— Далан янзын түлхүүр, сайн хулгайч. шилдэг бөх, үхрийн хөлдүү гуя авъя хэмээжээ. Ашиг алагдсан хүний хүүрийг хадгалж байгааг тэнсэж мэдээд шилдэг бөхдөө хандаж:

	Чи явж тормон тэмээний сэг олж ир! гэжээ. Бөх ч торомны сэг аваад ирэв. Ашиг хулгайчид хандаж далан янзын түлхүүрээ өгч:

	Чи энэ түлхүүрийг авч яваад цоожинд нь тааруулж, хүүрийг хулгай хий! Оронд нь энэ торомны сэгийг хийж янзаар нь боогоод ир! Манай хошууны хоригдолд «Би хүн алаагүй» гэж хэлтүгэй хэмээн мэдэгд! гэжээ.

	Хулгайч түлхүүр тааруулан гэрт орж, бүгдийг Ашигийн хэлснээр болгов. Хулгайлж авчирсан хүүрийг бууриндаа газар ухан даржээ. Тэгээд Алшаагийн яаманд очиж ирсэн гэдгээ айлтгав. Хэрэг нийлэх болжээ. 

	Чи хөө, хүн алсан юм уу? гэж Ашиг зангийн асуухад:

	— Үгүй билээ, ноёнтон минь гэж хэрэгтэн хариуллаа.

	Тийм бий! Хошууны нэр бузарласан яасан сүрхий золиг вэ! Алаагүй байхад нь энэ ноёнтон чамайг худал гүтгээ юү? Ер нь үүний хүн алсан баримт нь хаа байна? гэхчлэн ярихад:

	Хүүрийг хадгалж байгаа гэж яамныхан хариулав.

	Түүнийг оруул! Үзье! гэхэд хэдэн хуяг яваад алагдсан хүний хүүрийг авчирч задлахад дотроос нь торомны сэг гарчээ. Ашиг ажиглаж байснаа:

	Үгүй ээ, энэ чинь ямар янзын хүн бэ? Хүн лав мөн юм биз дээ гэв. Алшаагийн яамныхан огт дуугарсангүй ээ.

	Чингэхлээр Ашиг занги:

	— Манай хошууны нэр хүндийг муутгаж гөрдөв, чирэгдэл болгов гэж загнан арга буюу торгуулжээ.

	Тэднийхэн хараал их хийдэг байсан учир Ашиг занги нэгэн мэргэн арга зохиожээ.

	Нөгөөдрөөс нааш буцахгүй ээ. Зангийн бие муу хариугүй үхэх нь. Арга чарга байна уу? хэмээн хэлүүлсэнд тэдний лам, эм өгчээ. Эмийг үхрийн хөлдүү гуя дээр асгахад тэр дор нь шатааж байв. Маргааш нь үхрийн гуяыг боож:

	— Манай занги эм уугаад үхлээ. Хүүрийг нь танай хошуунд оршуулж болох уу? гэсэнд тэднийхэн;

	— Түргэн зайлуул гэж учиргүй загнажээ. Чингээд Ашиг занги «өөрийн хүүр»-ээ авч эсэн мэнд нутагтаа буцжээ.

	 

	* * *

	 

	Эргэлтийн арын элснээ байдаг нэгэн их булшийг Түшээ гүн, Итээ бэйл, Говь мэргэн вангийн гуч гаруй ядуу хүн нийлж ухжээ. Булшнаас зандан байшин гарахад хаалгыг эвдэж орсон хүний толгойг авчээ. Чингэхлээр цонхыг олж онгойлгон орсонд гурван настай хүүхэд тэвэрсэн гоё эхнэр бөөрөнхий хар юм зуугаад инээд алдан байгаа харагджээ. Хар юмыг автал хумхын тоос байж. Эхнэрийн аманд молор эрдэнэ зуулгаатай ажээ. Эл бүхий л зүйлийг авсан тухай яриа амнаас ам дамжсаар ар халхын Түшээт хаан аймагтай холбогдсон их хэрэг болжээ.

	— Чингэсийн юмыг авлаа гэж Манж зургаанд мэдүүлжээ. Эзэн зургаанаас булш ухсан хүмүүст алах ял оноох хэрэг хэлэлцэхэд Ашиг зангийг явуулжээ. Ашиг;

	— Ингэж алах ял оноох нь зүйтэй. Хэний юм байсан юм? гэж асуухад:

	— Чингэсийн юм гэж эзэн зургаанаас хариулжээ.

	— Тэгвэл хэн заалдаж хэрэг нэхсэн юм. Юу юу дутуу байгаа юм. Садан төрлийг нь цуглуулъя гэж Ашигийг хэлсэнд садан тээхний хүн ч гарсангүй.

	— Садан төрөл нь байхгүй юмыг хэний юм гэж таах вэ? Балар цагийн юм газар дэлхийн өлзийг авна гэнэ ээ. Харин манайх ухалцсан тул олзноос хувь авна, зарга нэхнэ гэж хүмүүсээ суллан авч буцжээ.

	 

	* * *

	 

	Ашиг занги хүрээ орох замдаа нэгэн авгайнд буужээ. Авгай буруу зөв үүдээрээ шагайгаад л байв. Ашиг занги:

	— Яагаад сандарч тэвдээд байгаа юм? гэж асуусанд

	— Би өлсөхдөө баяны хониноос нэгийг хулгай хийж урьд шөнө алуулж авсан юм. Гэтэл баян мэдэж мөрөөр нь мөшгөж явна, яадаг билээ гэжээ. Ашиг алсан хонины толгой шийрийг бурхны гүнгэрваанд мах арьс, сэвс бүгдийг өрхний нь завсар хийлгээд,

	— Огт гэмгүй хүний дүрээр бай! гэв. Баян дагуулж ирсэн хүнийхээ хамт гэрт оронгуут Ашигийг харж жинстэйгээр нь албаны хүн гэж мэдээд:

	— Ашгүй та ч энд байна. За энэ авгай миний хонийг хулгайлсан юм. Бид нэгжинэ дээ гэхэд Ашиг:

	— Амьд хүний гэрч болохоос үхсэн хүний дэр болсон нь дээр гэсэн үг бий. Гэвч би гэрчилнэ. Тэгэхдээ хуульд зааснаар татаатай өрх, тахисан бурхан, тавтай гэзэг гурвыг нэгждэггүй юм шүү. Хэрэв гарахгүй бол гэмгүй хүнийг хулгайд сэрдсэн хэрэгт эмээлтэй морио нэгжүүлсэн хүнд өгдөг хуультай юм шүү гэв. Чингээд баяны эмээлтэй морины цулбуурыг буруу үүдээр нь оруулж авгайд бариулаад нэгжүүлэв. Баян их л нэгжсэн боловч олоогүй учир Ашиг авгайд морийг нь авч өгчээ.

	 

	* * *

	 

	Долоон сүмийн Чойнхорбал цорж гэгчийг шавийн нэг тайжид хараал хийж алав хэмээн баривчилжээ.

	Да хүрээнд Чойхорбалын хэргийг нийлэх төлөөний түшмэдээр Түшээ гүний Ашигийг тохоон томилжээ. Тэр үес хүрээ орсон хүн бүхэн Богдод мөргөдөг заншилтай байхад энэ удаад Ашигийн мөргөсөнгүйн учрыг хэн ч мэдэхгүй байв.

	Маргааш нь Шанзавын яамнаас хэрэгтэн Чойнхорбалд алах ял заах болов.

	Гэтэл Ашиг:

	— Эрхэм ноёдоос асуух нэг зүйл байна, болох уу? гэхэд Шанзавынхан:

	— Болно гэж толгой дохижээ. Ашиг:

	— Хорт ургамлын ганц хоёр навчийг тасалснаар түүний аюул устахгүй, гагцхүү үндсээр нь ухаж хаяваас зохилтой бус уу? гэхэд Шанзавынхан:

	— Тийм ээ гэлцэв. Тэхлээр нь Ашиг:

	— Тэгвэл хараал хийж хүн алдаг шавийг хараалын ном заасан багштай нь хамт хороох нь зүйтэй гэв. Ашиг хэрэгтэнд хандаж:

	— Чиний хараалын багш хэн бэ? Түргэн хэл! гэж шаардсанд:

	— Жаа, миний багш Богдын Ёнзон хамба гэж Ашигийн зааснаар хэлжээ.

	— Богдын Ёнзон хамбыг дуудан ирүүлж зохих ялыг хүртээе хэмээн Ашигийг хэлэхэд Шанзавынхны сүр сүлд нь бууж таг дуугүй болов. Чингэснээ бүр ээлж ээлжээр гарсаар байв. Ашиг:

	— Ёнзон хамбыг шавийн нь хамт шийтгэнэ гэж сүр бадруулсаар ажээ. Нар шингэхийн үес нэгэн тарган лам ирж, дагалдан яваа хүндээ морио бариулаад орж ирэнгүүт алтан ембүү аяд шар хадагтай барьж:

	— Богд танай гурван төрлийг даая. Багшийн минь амийг уучилж өгнө үү гэж байна гэхэд Ашиг: 

	— Багшийн нь амийг би уучилъя, шавийн нь амийг та уучилна уу гэж Богдод айлтгана уу? гээд хадаг ембүүг эгүүлэн барихад түүнийг нь авч:

	— Жаа гэж хэлээд морджээ. Чингэж Ашиг занги Чойнхорбалыг хилс хэргээс аварчээ.

	 

	 

	ТО ВАНГИЙН ДОМОГ46

	 

	То вангийн хошууны нэг бадарчин Богдын хүрээ хүртэл цагаачлаад явж хүрээнд байж байгаад буцаж ирсэн юм. Тэр бадарчны тухай Шанзавын яамнаас бичиг иржээ. Танай хошууны тийм бадарчин хааны дотно шавь хүнийг хараал хийж алсан гээд хүний амь нэхээд байдаг гэнэ. Түшмэл сандарчхаж. Тэхэд То ван бага байж, монгол бичиг сурч байсан үе. Гэвч энэ хэргийг би шийднэ гээд байж. Энэ хэргийг То ван лав авч чадахгүй, бага дээр нь мохоож авъя гэж ярилцаж л дээ. Цаад амь нэхдэг хүн баян хүн гэнэ ээ. Хээл хахууль өгсөн байна л даа. Энэ жаалаар яах вэ дээ гэж ярилцаж байж, дэмий л аваад явжээ. Хүрээнээс нааш өдөрчийн газар үдэлжээ. Хүү ламаас «Хүрээ хаана вэ? гэж асууж. «Яах нь вэ, хол» гэж хэлж. «Хөлийн модчин гэдэгт хүрэхэд надад хэлээрэй» гэж. Хэлээд ч, байгаад ч яалаа гэж санаж. Хөлийн модчинд хүрчээ. «Лам аа, таныг хэзээ нэг цагт хэрэг шийтгэх гээд» «Төвд номын чинь А үсгийн багш хэн бэ?» гэвэл «Богд Жавзандамба хутагт» гэж түгдрэлгүй шүү хэлчхээрэй гэж. «За за, чи түүгээр яах нь вэ» гэж хэлээд өнгөрч.

	Хүрээнд очуутаа л маргаадар нь Шанзавын яаманд бараалхах болж. Байдаг юмаа аваад л хоёр гурван хүнтэй л өнөө лам нь очиж, «Ацангийн түшмэлээ авчир!» гэж. Өнөө муу хүүдээ эргэж ирж дээ. «Таныг ир гэж байна» гэж. Хүү ламыг тоосон ч үгүй ороод л оччихож. Түшмэлтэй уулзаж ярилцдаг юм байна. Манай богд хааны дотнын шавийг танай хошууны лам хараал жатга хийж алсан, энэ хүний амийг таны хошуунаас нэхэж олон удаа буухиа явуулсан, хүн ирдэггүй, та нар яагаад удсан байна? Танайх л бүх хохирлыг төлнө» гэж.

	— За за, тэгэлгүй яах вэ. Нэгэнт алчихсан юм бол төлөхгүй яах вэ. Яадаг юм бол, би ч одоо мэдэхгүй л дээ. Яадаг юм бэ? гэхэд 

	— «Танайх хэргээ хүлээнэ. Алсан хүнээр гарын үсэг зуруулна». 

	— «Тэгье» гэж «Чи бичиг мэдэх үү?» гэж түшмэл асуув. «Мэднэ» гэв. «За тэгвэл бич» гээд Богдын шавийг хараал хийж алсан ламын тухай тодорхой бичүүлжээ. Хүү хэлж: 

	— «Энэ хүний алсан хэрэг нь шарын шашны л ном. Үүний ном заасан багш гэж хэрэгтэй болох уу?» гэж. 

	— «Аа, тэгэлгүй яах вэ» гэж. «Тэр багш нь хамгийн чухал, тэр багшид л байгаа юм шүү дээ» гэж. 

	— «Тэр багшийг чинь санаанаасаа нэг хүний нэр тавьчихдаг юм уу? Аль өөрөөс нь асуудаг юм уу?» гэж, 

	— «Асууя асууя» гэж гэнэ. «Алив, чи өөрөө дуудаад асуу!» гэж гэнэ. Ламыг дуудаж, лам ч орж ирээд сөгдөөд явчхаж. «За лам аа, чиний А үсгийн чинь багш хэн бэ?» гэж. «Энэ хараал хийдэг ном заасан төвд номын чинь багш хэн бэ?» гэж гэнэ. «Богд Жавзандамба хутагт» гэж амандаа нэг муухан хэлж. «Богд Жавзандамба хутагт гэнэ ий!» гэж, «Тийм ээ» гэж. Богд Жавзандамба шарын шашны ном дэлгэрүүлж байж хооронд нь алалцуулсан гээд гайгүй сайн бичиж дээ. Бичиж биччихээд л лам ч гараад явчхаж. Түшмэл «Чи юу гээд биччихэв?» гэж. «Богдын хоёр шавь хоорондоо тэмцэлдэж богдын заасан номоор нэгийгээ алсан байна гэж бичлээ гэж. Хэрэг үнэн байна шүү дээ. Та нэгэнт хэлчихсэн юм. Болохгүй, өөрчлөлгүй болохгүй» гэж. «Хэргийн үнэн зөвийг олно гээд алс холоос ирсэн би тэгэхгүй» гээд л өвөртлөөд гүйчхэж. Хүрч ирээд л «Хэрэг дууссан, буцацгаая» гэж нөхдөдөө хэллээ. Тэгсэн Шанзавын яамнаас хоёр хүн ирж гэнэ. Хадаг барьдаг гэнэ ээ». Нэгэнт хэрэг шийдсэн хойно надад хэрэггүй. Сүүлд нь Да вангийн хошуунд ч ял байхгүй. Ламд ч ял байхгүй» гээд буцсан гэдэг.

	 

	* * *

	 

	Манж хятадууд манай газар нутагт шунан Монголын хилийг ахин дахин тогтоох гэдэг байжээ. Ингээд нэг удаа шинээр хил тогтоох болж Бадруулт төрийн үед ч юм уу нэлээд урьд хэсэг хүмүүсийг хил тогтоолгохоор томилсон байна. То ванг өөрийг нь тэр ажилд оролцуулжээ. Хятад амбан ирж хил тогтоох хэлэлцээ хийх гэж байтал амбаны дэргэд нэг сохор хорхой явж байжээ. Амбан түүнд их дургүйцэж 

	— Чи энэ сохор хорхойгоо ав гээд нясалчихдаг гэнэ.

	То ван түүнийг бушуухан ухасхийн сөгдөж хормой дэвсэн аваад хадагт боосон гэнэ. Хил тогтоох газар үзээд л явдаг, сохор хорхой дайралдаад л байдаг гэнэ. «Хэ эзэнтэн минь, энэ чиг манай нутаг байна шүү дээ. «Сохор хорхойтой л нутаг таных» гэж та хэлсэн биз дээ. Сохор хорхойтой нутгаа авъя» гээд байжээ. Ингэсээр байгаад манж амбан хил тогтоож чадалгүй буцаж байсан гэдэг л дээ.

	 

	ЖА ГҮНГИЙН ДОМОГ

	 

	Нэг ноёны хүүг амбан хатантайгаа хардаж хилс хэрэгт шийтгэх болсон гэнэ. Тэгээд юу болж байгаа нь сайн мэдэгдэхгүй байж. 

	Хүүгийн эцэг ноён:

	— Юу ч гэсэн Жа гүнээс асуугаад ир гээд нэг хүн явуулжээ. «Хүүгийн бие жаахан гайгүй шиг л байна. Одоо ямар эм уух вэ?» гэж хэлээрэй гэж. Өнөө хүн ирээд тэр үгийг хэлж Жа гүн «Маргааш хариуг нь аваарай» гэв. Хоноод маргааш хариуг авсанд «Дотор хүн хошногондоо дэгээтэй байдаг юм аа. Толгойгоо мэдээрэй» ингэж л хэлчхээрэй гэж. Тэгээд өнөө хүн иймхэн хоёрхон үгний төлөө ингэж өртөө газар явуулж байх гэж бодоод очоод хэлжээ ойшоож буй бололтой. «Жа гүн тэгж байна уу?» гээд хятадын пүүзнүүдээр хүн явуулж цагаан торго эрүүлээд нэг ам цагаан торго олуулжээ. Маргааш нь шүүх хурал хийх болж. Ноён нөгөө цагаан торгоо хүүгийнхээ ханцуйд нь хийж өгөөд «Орох дээр чинь зэрэг чамайг мөргө гэх байх. Чи энэ торгыг үүдний шороон дээр дэвсчхэж байгаад дээр нь малгайгаа авч тавьчхаад мөргөөрэй» гэжээ. Маргааш нь нээрэн ороод очиход хятад монгол ноёд суучихсан байв. «Мөргө» л гэхэд нь цагаан торгоо ханцуйнаасаа авч дэлгэчхээд дээр нь малгайгаа авч тавьчхаад тэгээд мөргөжээ. Тэгэхлээр зэрэг «Хэрэг цагаадлаа. Энэ хэний санаа вэ? Жа гүний санаа байна аа» гэлцжээ. Тэгэхээ нь ноёны хүү манж эзнээс өгсөн жинстэй малгайтай байж. Байр эсгий, туурганы хэмжээ эсгий гэж байсан. Тэр бол хамгийн хүндтэй юмны дэвсгэр болдог. Түүнийг орлож чадах юм бол ам цагаан торго л байдаг юм байна. Хэрэгтэн хүн яаж эсгий авч орох вэ. Ам цагаан торгон дээр малгайгаа тавьсан нь эзнээс өгсөн хайр хишгийг хүндэтгэсэн хэрэг болжээ. Тэгээгүй бол амбан тэр хүний хийсэн хэрэггүй ч гэсэн, «Эзнээс өгсөн жинстэй малгайг үүдний шороон дээр тавьсан» гэдэг хэргээр шийтгэх гэж байсан ажээ. Түүнийг нь Жа гүн мэдэж ноёны хүүг аварсан байна.

	 

	* * *

	 

	Манж-Хятадын амбан нар нэг хүнийг албан татвар өгсөнгүй гэж хилс хэрэгт шийтгэжээ. Энэ үед Жа гүн Улиастайн амбанд түшмэд байсан байгаа юм. Яг шийтгэх болоод хамгийн эцсийн хурал болох гэж байжээ. Ингэхлээр нь тэр хүний эцэг хятадуудад өгснөөс өөрийн нэг ноёнд өгсөн нь дээр гээд,

	— Манай хүүг нэг хэргээс та гаргаж өг өө гэж тавин лан мөнгө нэг хадагтай Жа гүнд барьж өгчээ. Жа гүн хадгийг нь аваад,

	— Би мөнгө авахгүй ээ. Мөнгө авдаг хүн биш. Чиний хүүг хэргээс мулталж чадаа ч уу, үгүй ч үү, одоо ер нь арга байхгүй ээ. Аргагүй болчихсон шүү гэжээ. Маргааш нь шүүх хурал эхлэх болоод суусан чинь Жа гүн тэр өдөр амбанд их ойрхон суусан аж. Цагаан торгон дээл өмсчхөөд баруун өвдгөн дээрээ хөөдчихөөд хөөгөө амбанд харуулаад суужээ. Тэгээд сууж байтал өнөө хэрэг шийтгүүлэх хүн орж ирж. Тэгээд үүдэнд сууж байсан Жа гүний өвдгөн дээрх хөөг харчхаад амбан,

	— Яасан их хөө вэ? Наад чинь яагаад хөөдчихөө вэ гэсэн.

	— Харин одоо үүнийг чинь яадаг билээ гэсэнд,

	—Үрчихгүй юү? гэж амбан Жа гүнд хэлжээ. Үүнийг сонсмогц Жа гүн хэрэгтэнд,

	— Амбан хэргийг чинь үрлээ гэж байна. Мөргө хө гэжээ. Амбан үүнийг сонсоод,

	— Үгүй би хүний хэрэг биш наадах дээлийн чинь хөөг хэлсэн юм гэж.

	— Хуульд үз. Хэрэг шийтгэхийн толгой дээр амбан хүн «үрэх» гэсэн үгийг хэлэх ёс байна уу? үгүй юү гэж. Тэгээд хуульд үзэх дээр тэгж хэлэх ёсгүй, хэрэг шийтгэхийн тухай л юм ярих ёстой байжээ. Тийм учраас тэр хэргийг цагаатгаж Жа гүн амбаныг аргаар давсан байна.

	 

	* * *

	 

	Дээр үед Улиастайг «Ар Бээжин» гэж нэрлэдэг байжээ. Тэнд Манжийн хааны мөнгийг хадгалж байсан байна. Тэр мөнгийг хадгалахад нэг сар монголоос нэг сар хятадаас хариуцаж харж манадаг байжээ.

	Далай цөөхүр ван нэг сар хараад мөнгөө тушаах гэсэн байхгүй болсон байжээ. Тэгээд Далай ван толгойгоо авхуулахад хүрчээ. Тэр үед тэр мөнгийг алдсан хүн толгойгоо авхуулах ёстой байжээ. Далай ван толгойгоо авхуулах болохдоо арга юу бол гэж мэргэн Жа гүнд очжээ.

	— Түлхүүрээ ёсоор нь авсан. Тэгтэл буцаагаад тушаах гэсэн мөнгө байдаггүй. Одоо яадаг билээ. Толгойгоо авхууллаа гэсэнд Жа гүн;

	— Үүний учир олдох байлгүй. Хэдэн чийрэг хүн цуглуулж аль даа. Надад тусгай гэр барьж өг гэжээ. Жа гүн гэдэг мэргэн хүн юм гэсэн. Яах гэж байгаа юм бол. Бяртай улсууд цуглуулаад хятадтай зодоо хийх нь юм болов уу энэ тэр гэж амьтан хүн дооглонгуй шуугьж байжээ. Жа гүн нөгөө эртэй улсуудыг цуглуулаад «Ховдын голоос эр хар хатуу чулуу барьж ир. Манж эзний мөнгийг Ховд голын хэдэн чулуу л авсан байна. Би мэдэж байна. Тэр чулууг бариад ир» гэж нөгөө улсуудыг явуулаад л том том чулуу авчруулаад л байж. Явахад нь хэлдэг байна. Болж өгдөг юм бол бөхөөхөн хар чулуунууд голд их удсан хатуу тийм чулуунууд л авчирдаг юм шүү гээд овоолуулаад байсан байна. Тэгээд амьтан:

	— Мэргэн Жа гүнээ хат! Хулгайч авсан мөнгийг чулуунд тулгаад байхдаа яах вэ гэж ярьцгааж байжээ. Гэрийн чинээ чулуу овоолуулж,

	— За одоо болно. Наадуулыг чинь байцаана аа би. Та нар манай руу оруулаад ир гээд л өнөө чулууг нэг нэгээр нь оруулж ирээд л тавиад байдаг байж.

	— Чи авсан уу хө? гээд л чулуунаас асуудаг гэнэ. Наадах чинь аваагүй гэж байна. Наадахаа гарга гээд байж. Чулуу талаасаа өнгөрөөд явж байтал нэг чулууг,

	— За наадах чинь авсан гэж байна аа. Яриагүй наадах чинь авсан байна. Бусдыг нь байсан байсан газар нь гол руу аваачиж тавь. Наад чулуугаа хүлээд баглаад ав гэж.

	— Мэргэн Жа гүн гэдэг чинь яаж байгаа юм бэ? Хүүхэд тоглож байгаа юм шиг гэж ярьцгааж байсан гэнэ. Тэгж байтал:

	— Танай Улиастайд их дархан тийм хүн байна уу. Хэн хэн гэгч хүн байна гэж Жа гүн асууж.

	— Хэд гурван хүн бий. Сайн дархан.

	— Тэрнээ цуглуул. Өнөөдүүлийг чинь цуглуулаад л, — Их шан, өдий төдий лан мөнгө өгнө. Энэ чулууг хагалах багаж хийгээдэх. Та нар. Хийж чадах хүн байна уу? гэсэнд,

	— Би чадахгүй, би чадахгүй. энэ бул хар чулууг яаж хүч хүрэх вэ гээд л гараад байж, тэгтэл нэг хижээлдүү хүн «Би нэг оролдъё доо, болдог болов уу, үгүй болов уу?» гэж тэгээд өнөө хүн явжээ. Хэд хоногийн дараа нэг багаж хийж авчирчээ. Тэр нь өнөө чулууг юу ч үгүй үйчүүлээд хаячихжээ.

	— Чи үүнээсээ өөр ямар багаж хаа хаа хэнд хийж өгсөн бэ? гэж асуусанд,

	— Би юм хийгээгүй гээд байжээ. Тэгэхэд нь үгүй чи заавал хийсэн байх ёстой. Чи тун чадамгай дархан юм. Чи хэнд багаж хийж өгсөн бэ?

	— Үүнээс арван сарын өмнө хятад амбан надаар нэг багаж хийлгэсэн дээ.

	— За, тэр хятад амбан яах гэж хийлгэсэн бэ?

	— Төмөр эвдээд байх сайн багаж л хийж өг гэж хэлсэн. Тэгээд л нэг багаж хийж өгсөн гэжээ.

	Хятад амбан тэр дархнаар төмөр эвддэг багаж хийлгээд мөнгийг авчхаад худлаа цоожтой өгч байсан нь илэрчээ. 

	— За тэр хулгайчаа барьж авах хэрэгтэй. Манай монголд хамаагүй гэж зарлигийн бичиг явуулж Далай ван ноёныг ялаас гаргасан гэдэг домог байдаг.

	 

	* * *

	 

	Хятад пүүзний доншуур наймаачид манай үүгээр хойшоо Улиастай руу нүүж явжээ. Хойшоо одоогийн Завхан аймгийн Отгон, тэр үеийн Бэйсийнх гэж байсан, манай хошуу хоёрын завсарт буугаад хоножээ. Буусан шөнө нь дээрэмчид ирээд барааг нь дээрэмдчихэж. Тэгээд нэг хэсэг бараагаа нуучхаж. Тэр нь одоо Түргэн ам гэдэг газар буй юм. Тэр дээрэмдсэн газар бол хоёр хошууны сав хил нутаг аж. Пүүзний хятадууд Жа гүнд ирж мэдүүлээд «Танай нутагт л байж бид эд бараагаа алдлаа. Барааг танай хошуу төлж өг. Үгүй бол авсан хүнийг олж өг» гэж тулгадаг байж. Олон тэмээ бараа, олон лан мөнгөний бараа» гэж үнэн ч юм уу худлаа ч юм уу хэлжээ.

	Тэгэхлээр нь Жа гүн:

	— Танай бараа тэмдэгтэй, тамгатай юу гэсэнд,

	— Тамгатай гэсэнд — Тэгвэл явж бай гээд явуулчхаж. Тэгээд л тэр Түргэн аман дээр Жа гүн чулууны хэрэг шүүх гэж буй юм гэнэ ээ гээд л хэдэн хүн цуглуулаад л өдөрт чулуу овоолуулаад байх юм гэнэ. Тэр овоолсон чулуу нь одоо байдаг юм. Гэрийн бууринаас том овойсон чулуу бий.

	— Ингээд чулууны хэрэг шүүнэ гээд л байж. Амьтан зарим нь:

	— Үгүй яасан өвчтэй юм бэ? Хүний хэргийг шүүдэг байтал чулууны хэрэг шүүх гэж байдаг аа! гэлцжээ. Тэгээд чулууны хэрэг шүүх өдөрт нь «Энэ их ухаантай ноён гэнэ лээ. Нэг учир бий» гээд хоёр хошууны баахан улс иржээ. Жа гүн нэг бичээч суулгачхаж байгаад л ирсэн улсыг эхнээс нь авхууллаа л овог нэртэй нь бичээд л бай гэдэг юм байж. Ирсэн улсыг дэс дараагаар нь суулгаад овог нэрийг нь бичээд байдаг байж. Их олон хүн ирж. Орой бүр нар жаргатал амьтад ирж дуустал нэрийг нь бичиж дээ. Хамгийн сүүлд Жа гүн нөгөө улсыг,

	— За суучих гээд цөмийг нь суулгачхаж. Би чулууны хэрэг шүүх гэж байна. Хүний хэрэг шүүх гээгүй. Та нарыг хэн ир гэсэн бэ? Ямар зартай вэ? Зарласан зар бичиг аваад ир гэдэг юм байж.

	— Зар бичиг аваагүй. Бид нар үзэж сонирхох гэж ирсэн гэж.

	— Чулууны хэрэг шүүхэд хүний хэрэг байхгүй. Ийм учир та нар хэргээ шүүлгэх гээгүй юм бол яах гэж энд ирсэн бэ гэхэд өнөө улс хариу хэлсэнгүй. Тэгээд зөвшөөрөлгүй ирсэн гээд дор дор нь нэг нэг зах бараагаар (дээлийн өнгөөр) торгочхож. Өнөө шөнө үүр цайхаас өмнө энэ барааг авч ирцгээ. Өгөхгүй бол дахиад нэг нугална шүү. Тэгээд авчирч өгөхгүй юм бол хоног хоногоор нугалаад төлүүлнэ гэжээ. Өнөө улс юм үзсэн ч юмгүй торгуулчхаад буцдаг юм байж. Тэгээд буцаж очоод л торгуульд өгөх барааг эрцгээж. Бараатай ч хүн байдаг юм байж, бараагүй ч хүн байдаг юм байж. Энд тэндээс бараа сураад л хугацаанд нь аваачиж өгөх гээд хөл болжээ. Бараа авчрахад нь зэрэг л нэрийг нь бас бичээд бараагаа аваад байдаг юм байж. Хятадууд бараагаа шүүсэн чинь хятадын тамгатай ганцхан бараа гардаг юм байна. Тэр хэнээс гарав гэсэн чинь манай хошууны нэг хүнээс гардаг юм байна. Өнөө хүнийг аваачаад байцааж гэнэ. «Хаанаас хэнээс авсан?» гэсэнд «Өөр нэг хүнээс дам авсан» гэж. Өнөө хүнийг авчирсанд хулгайч мөн байв. Ийм уран аргаар хулгайчийг барьжээ. Тэгээгүй бол өрийг хошуу төлөх байв. Хулгайчийг бариад байцаасан чинь хулгайчийн авсан юм нь хятадуудын хэлж байснаас бага юм байжээ. Хятадууд алдсан юмаа давуулж хэлээд их юм авах гэж шунаж байж л дээ. Тэр нь ч бас баригджээ.

	 

	АЛИА ШАРАВ

	 

	Манай энэ Загийн голд Манжийн амбан Улиастай руу явахдаа бууж өртөөн дээр хонож өнждөг. Тэр болгонд баахан хоол хүнс, унаа морь гээд л явдал чирэгдэл болдог байж. Нэг удаа энэ өртөөгөөр Улиастайн нэг том амбаны хатан явсан юм байх. Хатан их зантай ч гэж учиргүй. Амссан хоол, харсан юм болгоноо л голоод байж гэнэ. Өртөөн дээр алиа Шарав гэж нэг дүрсгүй хүн байж. Алиа Шарав амбаны хатныг жууз тэргэнд нь суулгаж өгөх гэж байхдаа тоглоом тохуу хийгээд ухнадчихжээ. Үүнд хатан их цочиж бүр ухаан алдаж сүйд болжээ. Авч явсан улсууд нь сандраад л хатныг аваад бушуу явжээ. Энэ явдлаас хойш нэлээн удаж байтал, «Улиастайгаас Шаравыг амбан дуудаж байна» гээд хоёр хятад өртөөн дээр хүрээд иржээ.

	Хатныг би нэг чадсан. Амбан нь намайг чадна. Одоо болохоо байлаа. Ёст гуай л нэг арга зааж магадгүй» гээд халзан Ёст гуайнд очжээ.

	Халзан Ёст гэж сүрхий ухаантай цэцэн мэргэн нэг хүн манай нутагт байсан гэдэг юм. Шарав Ёст гуайд очоод хийсэн хэргээ хэлж «Одоо яах билээ? Амбан намайг дуудсан байна» гэжээ.

	— Амбаныхан чамайг барьж аваад явна, их ч сүрдүүлнэ байх. Зодож ч магадгүй. Ямар ч гэсэн, чи ухнадах дуртай хүн, асуусан үгний нь хариуг хийгээд л тэр дороо нэг ухнадчихаад байгаарай. Яаж л ухнаддаг байна. Тургидаг бол турги. Тэгээд л өчөөд бай. Тэгтэл арга нь олдох байлгүй дээ гэжээ.

	Хятадууд Шаравыг аваачаад асууж. янз янзаар сүрдүүлж. Тэгэхээр нь Шарав, нэг үг хэлээд л ухнадчихаад байж. Хэд хоног асуусан тэгээд л байж. Амбаныхан:

	— Энэ ийм зантай ваа гээд алиа Шаравыг суллаад тавьчихсан юм гэнэ билээ.

	 

	ЗАМБАГА ЗАХИРАГЧ

	 

	Далай ван ноён Улиастайн амбанд жилд нэг удаа чуулган чуулдаг байж. Нэг жил чуулахаар явахад нь 18 настай Замбага хүү хөтөл хөсгийг нь авч оджээ. Чуулган чуулаад ноён маргааш буцна гэж байтал шөнө нь Улиастайн амбаны нэг түшмэл алагдчихсан, толгойгүй мухар бие нь Далай ван ноёны ойролцоо хэвтэж байжээ. Маргааш нь «Манай түшмэлийг хэн алав?» гээд л амбан яамнаа бөөн үймээн болж гэнэ.

	Тэгээд ямар ч эзэн олдохгүй болохоор, «Хүүр далай вангийн ойролцоо байсан. Эднийх л алсан. Шууд тушааж тогтооно» хэмээн амбан яамныхан шийджээ. Ингээд Далай вангийнх ч аргагүй хэрэг хүлээх болжээ. Түүнийг хүлээж авсан айл хүүрийг нь нутагт нь хүргэж өгөхөөс гадна эцэг эх, үр хүүхэд, ар гэрийг нь насан турш тэжээх ёстой байж. Ингэтэл хөтөч Замбага хүү ноёндоо айлтгажээ:

	— За ноён минь, тэр хятадын хүүрийг манайх авчхав уу? Авахгүй байх арга алга уу? гэж Ноён: «Нэгэнт л тушааж өгч байгаа юм болохоор авахгүй байх арга алга даа! гэжээ. Хүү; «Тэгвэл тэр хүүрийг толгойтой нь авъя. Толгойгүй биеийг эцэг, эх нь таних байтугай хятад, монгол хүн алин болохыг мэдэхэд ч бэрх болох биш үү?! Амбанд «Толгойг нь олж өг!» гэж хэлж болдог байгаа» гэжээ. Тэгэхээр ноён баярлаж Амбан яаманд очиж, «За амбан минь нэгэнт л авах болсноос хойш толгойг нь олж өг дөө! гэж. Амбаныхан түшмэлийн толгойг эрээд, эрээд олоогүй учир Далай ван ноён ялаас мултарчээ. Ноён баярласандаа 18 настай Замбагыг хошуу захирагч болгожээ.

	Замбага хүү захирагч болоод байтал ноёны нэг албат толгой даавуу хятадаас аваад түүнээ хулгайд алдчихжээ. Ингээд ноёндоо «Олж өгч туслаач» гэж айлтгахад ноён:

	— За мэдэхгүй. Залуу захирагч Замбага хүүтэй уулз даа! гэжээ. Тэгээд залуу захирагч Замбагад очоод хэлтэл Замбага:

	— Аа, би таны даавууг олж өгч чадна. Тэр амархан гээд даавууны өнгө, нэр, хэмжээ, тамгыг тэмдэглэж аваад хоцорчээ. Хэд хоногийн дараа Замбага захирагч «Тариатын хүрээг барихад үлдсэн гурван хуруу хэмхэрхий туйпууны хэргийг шүүнэ! Албат иргэд бүгд цуглар!» гэж зар тараажээ. Тэгээд бие биеэсээ дуулсан хүмүүс бүгд цугларчээ. Ирсэн улсыг баахан туйпуу тойруулаад суулгачхаж байгаад тэдний дотроос 20—30-аад хүн дуудаж авчраад:

	— За энэ туйпууг бүгдийг хэмх цохь. Гурван хуруу туйпуу олно гээд өөрөө ч хэмхлэлцээд эхэлжээ. Хэчнээн ч туйпуу хэмхэлсэн яг гурван хуруу туйпуу гардаггүй гэнэ. Үүнийг харсан хүмүүс, «Хэмхэрхий туйпууны хэрэг шүүнэ»! гэж ийм л юм байдаг юм байхдаа гээд Замбага хүүг шоолж инээжээ. Тэгэхээр нь Замбага захирагч уурлаж,

	— Бүгдийг чинь нэг, нэг толгой даавуугаар торголоо. Эзний хуулийг хүндэтгэсэнгүй гэжээ. Маргааш нь хүмүүс нэг нэг толгой даавууг авчрахад өнгө, хэмжээ, тамгыг тохируулан үзээд уг даавууг олжээ.

	 

	МЯНГА ЁНДОН

	 

	Ёндон гэдэг нэг бадарчин лам болно гээд ганданд иржээ. Тэгээд ихэс лам нарын манж цавыг явган зөөдөг болж гэнэ. Нэг удаа явж байгаад «Үргэдэг бусгадаг ид шидтэй хүн» гээд авч явсан хоол унд, сав суулга цөмийг Туулын усанд үйчихжээ. Ингээд Мянга Ёндоныг шийтгэж Говь мэргэн вангийн хошуунд цөлжээ. Мянга Ёндон Говь мэргэн вангийн ус цасыг нь тэмээн тэрэгний оронгоор зөөдөг болжээ. Ус зөөгөөд явж байсан чинь Мэргэн ван ирж явна гэнэ. Ёндон тэргээ тавьчхаад нэг модны үзүүр чагнаад хэвтэж байв. Мэргэн ван, Мянга Ёндоныг хараад,

	— Чи юу хийж байгаа хүн бэ? гэхэд Ёндон:

	— Би энэ модны цуурайнд хүмүүсийн яриаг сонсож байна.

	— Юу, юу ярьж байна?

	— Говь мэргэн вангийн хошуу тэмээгээ барчхаад тэмээний оронд Мянга Ёндоныг хөллөж байна гэж ярилцаж байна гэжээ.

	Говь мэргэн ван, нутаг хошууны минь нэрийг энэ бадарчин хөөдөх нь гэж бодоод зайлуулах арга сэдэж,

	— Чиний ялын хугацаа дууслаа. Одоо нутаг орондоо буц. Би чамд олж өгье гээд хятадын худалдаачдын жинд суулгаж өгчээ. Хятадууд Мянга Ёндоныг жингийн цувааны хамгийн арын тэмээнд суулгаж «Ачаа бараа сайн харж яваарай» гэжээ. Мянга Ёндон хятадуудын ачаа бараанаас унахад огт хэлэлгүй яваад байжээ. Ирсэн хойноо хятадууд, «Ачаа бараа дутлаа, унаж гээгдэхэд нь хэлэхгүй яав, ийв?» гэхэд, Мянга Ёндон:

	— Та нар сайн хараад яв гэсэн болохоос биш сайн хэл гээгүй шүү дээ гэжээ.

	 

	НИЙ БЭЙСИЙН ГОДОН ДАМПИЛ

	 

	Хотгойдын Ний бэйс Улиастайн амбаны их наадамд явах гэж шинэ эмээл төхөөрч хөл болж суухад нь адуучин банди Дампил орж ирээд:

	— Бэйс гуай гэж царайчлангуй дуугарсаар тулганы нь захад дөхөж суугаад:

	— Улиастайн наадамд намайг дагуулаад яваач! Энэ жилээс наадамд ноцолдож үзмээр бодогдоод байх юм гэж үнэн учраа хэлжээ. Тэгэхэд нь бэйс:

	— Иш, Дампил минь, сэвтэхгүй юманд сэвтэж, сээр хүзүүнийхээ махыг барж байснаас таргийнхаа савтай байсан нь дээр биз ээ гэж хэлээд хавьтуулсангүй өнгөрчээ. Хэд хоногийн дараа Ний бэйс хатад, хүүхдүүд, хавь ойрынхоо хиа түшмэлүүдийг дагуулсаар наадмын замд хөдөлжээ.

	Гаргууд хурдан хүлгүүд уяа уяанд багширч, газар газрын бөхчүүд асар майхнаар дүүрч амбанд зориулсан наадам аятай таатай эхэлжээ. Наадмын хоёр дахь өдөр Амбаны амрах өргөөний хаалгач түшмэл дээр атигар бор хүү хүрч ирэн амрыг айлтган мэхэсхийж:

	— Түшмэл гуай, та амбан ноёнд нэг зүйл айлтгаж болгооно уу? гэхэд ихэмсэг түшмэл шодон гэзгээ ар луугаа омогтой нь аргагүй хаяад:

	— Юу юм бэ? За за, бушуу хэл гэхэд нь Дампил:

	— Ний бэйсийн Дампил хүү амбан ноёныхоо наадамд барилдах хүсэлтэй байна, болгоон соёрхоно уу? гэжээ.

	Түшмэл гуай удалгүй гарч ирээд «Нэгийн даваа шувтарчихсан, болохгүй» гэж айлдаж байна гэхэд Дампил түшмэл гуай, тэгвэл та амбанд:

	— Их наадамд чинь Дампил хүү түрүүлж тоосоо өргөе! Эс түрүүлбэл толгойгоо тавьчихъя! гэж байна гэж айлтгаад өгнө үү? гэхэд түшмэл цочин «Юу... гэнэ ээ гэж нүдээ том болгон харснаа өргөөний үүдээр бушуухан ороодохжээ. Удаж удаж гарч ирсэн түшмэл бөхийн онооны түшмэлүүдийг дуудахаар явжээ.

	Тэднийг ирэхэд амбан «Бөхийн оноог задал. Барилдах дуртай бөхчүүлийг цөмийг барилдуул!» гэж тушаагаад бас нэг түшмэлдээ хурцхан илд бэлтгэхийг сэм даалгажээ.

	Гол асрын зүүн жигүүрт суугаад хоёрын давааны бөхчүүдийг харж суусан Ний бэйс дуу алдан:

	— Тэр тэр, Дампил гайхал уу даа гэсээр өндийтөл дэргэд нь суусан нэг түшмэл:

	Харин тийм ээ! Дампил арай галзуураагүй байгаа. Амбаны наадамд түрүүлж чадахгүй бол толгойгоо тавьчихъя! гэж хэлээд барилдаж байгаа юм гэж сая улс амьтан ярилцаад байхыг сонсоод танд хэлж зүрхлэхгүй суугаа л даа би гэжээ.

	Орой нь наадам тармагц Ний бэйс Дампилийг авчруулахаар хүн явуулсан боловч Дампил олдсонгүй. Тэгээд маргааш нь Дампил хэд хэдэн даваанд бузгай сайхан барилдахад нь Ний бэйс «Хөөрхий муу Дампил минь, овоо доо!» гэж бодож суужээ. Тэгтэл тэр наадамд амбаны бөх Дампил хоёр үлдээдэхжээ. Ний бэйс түшмэлээ явуулаад Дампилийг олоод ирж:

	— Иш Дампил минь, чи даанч яав? Ингэж хүн аминаасаа уйддаг аа! Надад хэлэхэд яав аа. Одоо чамд юу хэрэгтэй байна? гэхэд Дампил шидэмсээр багласан муу гутал руугаа харснаа нэг сайн товшмол ултай луучин хэрэгтэй байна даа гэжээ. Ний бэйс дор нь нэг хиагаа дуудаж:

	— За чи Дампилийг дагуулаад яв! Энэ Улиастайн пүүсүүдээр орж өөрийн нь санаанд тохирсон сайн гутал авч өг гэжээ. 

	Дампил түшмэлтэй хэд хэдэн пүүсээр орж 4—5 гутал үзжээ. Дампил үзсэн гутлынхаа хоншоорыг нэг мушгин ханз татчихаад дор нь үнийг нь төлүүлчхээд яваад байж нэг пүүст орж нэг гутал үзэж хоншоорыг нь мушгиж үзсэн нь эс ханзарчээ. Түүнээ авч бэйсээ 6 гутлын төлбөрт оруулчхаад ирж гэнэ.

	Үзүүрийн хоёр бөх гарчээ. Амбаны бөхийн дархан мэх нь өмсдөг мэх байж, Дампилийг ч өмсөөд толгой дээгүүрээ давуулаадхаж. Дампил ч давах үедээ гутлынхаа зэтгэр хоншоороор амбаны бөхийн эрүүг гогодож аваад ухасхийгээдхэж. Гэтэл амбаны бөх хоёр өгзгөөрөө газарт суучихжээ. Ингэж Ний бэйсийн Дампил анх удаа Улиастайн амбаны наадамд түрүүлж годон жаахан биетэй боловч халх даяар цуутай сайн бөх болсон гэдэг яриа байдаг.

	 

	* * *

	 

	Годон Дампил гэдэг хүн урьд, овоо бяр тэнхээтэй учир, их наадамд очиж барилдмаар санагдаад болж өгсөнгүй.

	Нэг өдөр хээр явж байтал гэв гэнэт барилдах дур хүрээд өөрийнхөө хэр зэрэг тэнхээтэй болж байгааг туршиж үзмээр санагджээ.

	Тэгэхээр нь мориноосоо бууж жижигхэн биетэй хүний хэрийн нарийхан гонзгой чулууг өргөж аваад, нойтон ширэгт нэг үзүүрээр нь шигтгэсэнд, бараг талдаа хүртэл шигджээ.

	«Чулуу ч яах вэ амьд амьтан ямар байх нь вэ?» гэж бодоод морио сүүлний нь уган дээрээс барьж байгаад ороолгосонд морь нь Дампилийг тойроод зүтгэж, дэмий л дороо цовхчин байсан гэнэ.

	— За одоо наадамд барилдахад юутай ч гэсэн болох болжээ гэж үзээд анх удаа улсын өмнө нүцгэлэхээр явсан гэдэг.

	Залуу Дампилд бяр амтагдаж наадамтай газар болгонд барилдмаар санагдах ажээ. Гэтэл хошуу ноён нь хурдан морьд, хүчит бөхчүүдээ авч Улиастайн амбаны наадамд явах болжээ. Дампил энэ сургийг сонсоод ноёндоо айлтгаж «Наадамд авч яваач» гэж гуйжээ.

	— Тэр наадамд олон хошуунаас хүчтэй бөх, хурдтай морь цуглаж байхад юу бодож чамайг авч явах билээ дээ? гэх зэргээр доромжлон тохуурхаж ядуу хүний хүү Дампилийг орхиод явжээ.

	Залуу бөхийн хор шар буцалж наадамчны мөрөөр орж явган явсаар Улиастайн амбаны наадам дээр ирж барилдахаар нэрээ бичүүлэх гэсэн чинь нутаг хошуунаасаа магадалгаагүй гэж шалтаг заагаад бүртгэж авсангүй гэнэ. Залуу эрийн уур хилэн бадарч амбанд биеэр бараалхаж газрын холоос явган нүцгэн явж их амбаны наадамд тоосоо өргөхөөр ирсэн учраа өчжээ. Амбан Дампилийг дооглонгуй харж:

	— Барилдахад ч яахаа барилдваа. Чи заавал түрүүлнэ шүү дээ.

	— Жа би түрүүлье!

	— Хэрэв чамайг түрүүлэхгүй бол яах вэ?

	— Амь ганц, хүзүү зургаа! Хаагуур нь цавчихаа та өөрөө болгооно биз дээ!

	Ингээд л Дампил амбаны өмнө ам гарч толгойгоо тавьж наадамд барилдах болсон аж.

	Амбаныхаас гараад явж байтал чөдөртэй морь дайралдаж. Гэдэс доогуур нь гараа хийгээд өргөж үзвэл нэг их хүнд биш санагдаж мориноос хүнд хэн ч байх вэ дээ! Надаас өөр хэн ч түрүүлээ аж дээ! гэж бодогдох ажээ. Дампилийг нэг даваад буцтал амбан дуудуулж «Модон сэлэм» өгч гэнэ.

	— Энэ ямар учиртай юм бол! гэж нутгийн нэг хашир өвгөнөөс асуувал: «Чиний толгойг авна гэсэн бодлоо өөрчлөөгүй л байна гэдгээ мэдэгдэж байгаа нь тэр л дээ!» гэж гэнэ.

	Дампил ойчилгүй явсаар үзүүрт хүрч амбаны бөхтэй үлдэв. «Амбаны бөх Дампилийг дийлэхгүй байх! Хэрэв дийлэх бол хэдийн амлаж аваад хаячих биз» гэж зарим нь ярина. «Үгүй амбаны бөх зориг, бяр, мэх тэнцүүхэн хүн Дампилийг өрөвдөж бууж өгье гэсэн байх» гэж бас зарим нь өгүүлнэ.

	Иймэрхүү яриа дуусаагүй байтал хоёр бөх барилцаж авав. Амбаны бөх Дампилийг баруун зүүн тийш гуядан гол асар луу дөхсөөр явав. Дампил хөллөж тогтсоор л байв. Наадамчид амьсгаа даран хоёр бөхөөс нүд салгалгүй ширтэнэ. Асрын гадсанд ойртохуйяа амбаны бөх Дампилийг дүүгүүрдэн эргүүлэв. Дампил хүчийг нь дагуулан биед нь наалдаж ачаад сүвээний нь хавиргыг хуга хаяж амбаны наадамд түрүүлжээ.

	Тэр хүчтэй бөх наадам тарсны дараа Дампилтэй уулзаж: «Чи мөн азтай хүн юм. Би чамайг хүний гарт үхсэнээс өөрийн гарт үхэг цаашаа! Амбаны өмнө авч очоод дүрээг чинь дэлбэ савчихъя! гэж бодож яваад гэнэдлээ» гэж байсан гэдэг. Түүнээс хойш Дампил олон удаа сайн барилдаж ахай бэйсийн «Годон Дампил» гэдэг улс даяар цуутай бөхийн нэг болжээ. Нутгийн нь сайн мэдэх хүний яриагаар бол 56 хүртлээ барилдаж байгаад өрөөсөн гар нь согогтой болж барилдахаа больжээ.

	 

	 

	ЖУМАГИЙН ТУХАЙ ДОМОГ

	 

	Эрт цагт баруун монголын олон ястны дунд хүч чадал бяр тэнхээгээрээ гайхагдаж явсан эрчүүд олон байжээ. Үүний нэг нь баруун аймгийн олонд алдаршсан Урианхайн бөх Жумаг юм. Угийн ядуу Жумаг амьдрахын эрхэнд урианхайн амбаны мал хариулан бага залуу насаа өнгөрүүлэхдээ амбаны харгис догшин, шударга бус байдлыг үзэн ядаж явдаг байлаа.

	Жумаг 20 насандаа нэгэн жил урианхай хошууны наадамд барилдаж шөвгийн дөрөвт амбаны 3 бөхтэй үлдээд. тэднийг цувуулан хаяж түрүүлэхэд халзан толгойтой, үрчгэр царайтай, хатангир биетэй өвгөн амбан ихэмсгээр ширвэн харж үзүүрийн 2 бөхийг дахин барилдуул гэж тушаажээ. Дахин барилдаж Жумаг амбаны бөхийг хоёр гарын үзүүрээр өргөж асрын өмнө ирж ар нуруугаар нь тавиад буцахад наадамчин олон Жумагийн хүчин чадалд бишрэн гайхаж шуугилдаж байв. Тэр үед урианхай болон баяд, өөлд, дөрвөд. торгуудын олон хошуунд Жумагийн зодгоос барих хүн байсангүй»

	Жумаг нэг удаа амбаны адуу дамжуулсан хэрэгт баригдаж шийтгэгдэн хоригдож байгаад хар гэрээс нь оргож, манжийн хааны баруун мужид тэнэж яваад торгууд вангийн хорьж цагдсан Атны 5 салаа гэдэг уулнаас буга алж морио чөдөрлөн байж дээр нь тавьж үүрээд буугаа барьсаар уулнаас бууж яваад баригдан торгууд ванд хүргэгдэн иржээ.

	Ван нэр алдрыг нь асуувал урианхайн бөх Жумаг гэж нуулгүй үнэнээ хэлжээ. Тэгэхэд ван:

	— Чи миний цагдсан газраас ан хийжээ. Үүнээс хойш битгий энэ ууланд явж байгаарай. Унаган албат минь биш болохоор чамд ял оноохгүй. Харин баруун амбанд мэдэгдэж амбанаас хариу ирэх хүртэл чамайг хорьж цагдана гэв. Тэгээд «Танай албат Жумаг нь харь газарт хулгай дээрэм хийж, амбан таныг өр төлбөрт оруулж магадгүй» гэсэн зар бичгийг баруун амбанд явуулжээ. Тэд торгууд вангийнхаас Жумаг авч монгол шарын арьсаар ширлээд нутгийн зүг эргэжээ. Жумаг замдаа түшмэлээс тамхи татуулахыг хэд хэд гуйгаад өгөхгүй болохоор нь:

	— Би эзний зарлиг төрийн хууль цааз хүндэтгээд явж байгаа болохоос биш, чиний гууртай бярууны арьсанд баригдаж яваа юм биш гэж хэлээд цээжээ түрж, хөлөө хүчлэн жийхэд шир нь тас язран урагджээ. Тэгэхэд түшмэл амь өршөө гэж өвдөг сөхрөн унахад би таны амийг гуйгаагүй, тамхи гуйсан билээ гэж хэлээд тамхийг нь авч татаж байсан гэдэг.

	Жумаг баруун амбанд хүрэх замдаа ижилхэн гурван хар чулууг тулга хэлбэрээр байрлуулаад дээр нь саахалт орчмын газраас том цагаан чулуу өргөж ирээд тавьжээ. Энэ нь одоо Ховд аймгийн Булган сумын нэгдүгээр бригадын нутаг «Өмнө цөөгийн ам» гэдэг газарт бий.

	Энэ чулуу нь диаметрээр 1 м 10 см, өндөр нь 1 м 20 см орчим, 2 ширмэн тогоог амсраар нь нийлүүлэн тавьсан юм шиг бөөрөнхий хэлбэрийн чулуу юм. Нутгийнхан энэ чулууг Жумагийн чулуу гэдэг.

	Жумаг баруун амбаныд аваачихад урианхайн амбан гарыг нь гавлаж:

	— Чи үнэхээрийн хүчтэй юм бол энэ гавыг эвд! Тэгвэл чамайг цаазаас өршөөе! гэхэд, Жумаг гавтай гарынхаа завсраар өвдгөө оруулж байгаад хүчлэн жийхэд гав тас үсэрч хугархай нь гэрийн хананы толгойд тусахад хананы мод нь хугарч байжээ. Үүнийг үзээд амбан;

	— За Жумаг, чи үнэхээр хүчтэй юм. Үүнээс хойш харь газар битгий тэнэж бай. Миний албат хошуу нутагт ямар ч хэрэг хийсэн чамд цаазгүй гэж зарлиг болгож дархлан тавьжээ.

	Энэ цагаас хойш Жумаг насан эцэс болтлоо төрсөн нутагтаа амьдарч байлаа.

	Жумаг одоогийн Баян-Өлгий аймгийн хүн бөгөөд 1910 оны орчимд амьдарч байжээ.

	 

	ЗААН ЛАМЖАВЫН ЗАРИМ ПАЯН

	 

	Нэг. Амбан шар үүрсэн нь

	Ядуухан амьдралтай Ламжав заан, хошуу ноён Лу гүний (Засагт хан аймгийн ачит засгийн) өлмийд сөгдөн:

	— Өндөр дээд эзэнтэн минь,

	Өчүүхэн боол наддаа

	Нэгэн бяруу хайрлаач гэж гуйхад,

	— Цус урсгахгүй, мөр гаргахгүй аваачиж чадвал амбан шарнуудаас минь аль дуртайгаа ав гэж ноёнтон ам алджээ. Ламжав заан инээмсэглэн баярлаж, ноёны үхэр сүргээс хамгийн тарган амбан шарыг нь барьж авч дөрвөн хөлийг нь хоньчлон боож, мөрлөн өргөөд хол саахалтын хэрд байгаа гэртээ хүрсэн гэнэ. Үүнийг мэдсэн ноёнтон «Тэнгэрээс заяасан бяртай юм байна» гэхээс өөр үг хэлээгүй ажээ.

	Хоёр. Баавгайг өшиглөж алсан нь

	Ламжав заан, урианхайн Соёд гүний анчидтай хамтран Тагнын ууланд гөрөөлж яваад санамсаргүй шархтсан баавгайтай учирчээ. Ойн эзэн баавгай орсон буур мэт цээжээ хүржигнүүлэн, ирвэс мэт үсрэн дайрахад бяр ухаан ихтэй Ламжав нүд цавчилгүй ширтэн биеэ хөвчлөн зогсож, аймшигт араатны аварга том эрүү рүү данхийтэл өшиглөв. Үхэл нь ирсэн баавгай ган хийтэл дуугаран хөсөр ойчсон гэнэ.

	Сэтгэл түгшсэн нөхөд нь Ламжавыг тэврэн өргөж «Тагнын савдгийг хөхийн заан дарлаа» гэж магтжээ.

	Гурав. Улиастайн манж сайдыг айлгасан нь

	Нэгэн удаа Ламжав заан, Улиастайд очиж барилдан манж сайдын дархан аваргатай үзүүр түрүү булаалдахаар үлджээ. Манж сайд заан Ламжавтай уулзаж энэ наадамд хэн түрүүлэх вэ? гэхэд:

	— Бяртай нь түрүүлдэг юм бол би түрүүлнэ гэж ам бардам хариулжээ. 

	Манж сайд хуурмаг инээмсэглэн, 

	— Миний бөхөд бууж өгвөл чамайг өөрийнхөө бөх болгоё гэж ятгахад, дургүй нь хүрсэн заан:

	— Дөнгөтэй барилдсан ч танай бөхийг би хаяна гэж уурлан эсэргүүцэв. 

	Манж сайдын зарлигаар Ламжавыг дөнгөлөн барилдуулахад манж сайдын дархан аваргыг шуудагдан барьж авч толгой дээрээ гартал өргөн, дөнгөтэй хөлөө зөөж тавьсаар сайдын сууж байсан том асрын гол баганыг дайруулан бөхийг нь ширвэхэд манж сайд, шадар нөхөд, дархан аварга бөхийнхөө хамт асартаа дарагдан унажээ.

	Манж сайд шороогоо гөвөн асар дороос босож ирээд дөнгөтэй түрүүлсэн Ламжав заанд «хар хул» цол шагнаж, тарган үхрийн чанасан чөмөг өгч дор нь хормойгоо тосоход, өөдгүй доромжлолд уур хилэн нь бадарсан Ламжав үхрийн дунд чөмгийн ясыг хуга мушгиж тосыг нь манж сайдын магнаг дээлийн хормой руу сэгсэрч. «Манж сайд бөхгүй хат, малчин би цолгүй явна» гэж хэлсэн гэнэ.

	 

	 

	ТЭНХЭЭТ ЭРС

	 

	* Ахай гүний (Одоогийн Дархан сум) Цэндийн Уламбаяр 1896 онд анх Даншигт барилдаж хорин настайдаа начин, хорин долоотойдоо заан, гучин долоотойдоо арслан болжээ. Уламбаяр арсланг Дорноговь аймгийн нутагт явж байхад Хулгар хөндлөнгийн худагт нэг гүү орж үхээд хавийнхан нь ус ундгүй хэцүүдэж байсан гэнэ. Тэр гүүг худгаас гаргахаар хэд хэдэн аргамжаар давхарлан боогоод Уламбаяр арсланг мөрдөн өргөхөд нөгөө гүүтэй цуг худгийн хоёр талын чулуун хашлага ховх үсрэн гарч ирснийг олон хүн харж бяр тэнхээг нь гайхаж байжээ.

	 

	* Далай вангийн хошууны (Одоогийн Сүхбаатар аймгийн Мөнххаан сум) Дэчингомбо арслан хорин настай байхдаа бяр орж байгаа юм шиг санагдаад байхаар нь нутгийн Гэндэн зааныд очиж «Барилдмаар байх юм, чадах болов уу? Та шинжиж өгөөч» гэжээ. Гэндэн заан олон ч юм ярьсангүй Дэчингомбыг дагуулан ууланд гарч хэд хэдэн чулуу татаж үзээд өөрийнхөө хөдөлгөж чадаагүй том хар чулууг зааж «Өргө» гэжээ. Дэчин тэр чулууг өвдгөө хүртэл өргөхийг хараад,

	— Гэсэрийн наадамд барилдаж болно оо. Харин энэ чулууг өргөж хүчээ хэмжиж байгаарай. Хүйсээ хүртэл өргөсөн үедээ Даншигт очиж барилдана шүү гэжээ. Дэчингомбо тэр жилдээ Гэсэрийн наадамд түрүүлсэн агаад хэдэн жилийн хойно нөгөө чулууг хүйсээ хүртэл өргөж 1863 онд Даншигт барилдаад түрүүлж арслан болжээ.

	 

	* Далай вангийн хошууны арслан Цэвээн (Нутаг усныхан нь Эвээн гэх агаад 1857 онд арслан цол хүртжээ) ядуу нэгэн байжээ. Тэр өндөр хүн байсан тул жижиг хар гэртээ хэвтэхдээ хөл толгой нь тулдаг байсан гэлцэнэ. Хааяа нэг бууц солих гэхэд баячуул хясаад ачлага өгөхгүй болохоор нь гэрээ баглаж үүрээд дээр нь эхийгээ суулган явж байсан гэдэг.

	 

	* Хэнтий аймгийн кино салбарын эрхлэгч, аймгийн бөхийн товчооны дарга Настын Гэндэн нутаг усныхаа бөхийн тухай олныг цуглуулж ном бичиж байгаа аж. Гэндэн долоон хошуу Даншгийн начин өндөр Дамдин буюу Осорын тухай хуучлахдаа:

	— Суугаагаараа атны урд хоёр хөлийг өргөөд босдог байсан гэж байна. Осор начин 1910 оны үед нэгэн сонин явдалтай тохиолджээ. Юу гэвэл гэмингийн арваад дээрэмчин Гонжийн Нэрэн хэмээх хүнийг нүцгэлж хүлээд хөсөг тэрэгнийхээ араас чирч явж гэнэ. Замд тааралдсан Осор начинд тэр Нэрэн гэгч «Би алагдах гэж явна» гэж аяархан хэлжээ. Осор начин нэг хэсэг бодолхийлснээ дээрэмчдэд хандаж «Намайг хүл, тэгээд тэрэгнийхээ араас уя» гэж дохиогоор ойлгуулсанд цаадуул нь дуу шуу болон шоолсон аятай инээлдэж хүлэхээр олс бариад урьдаас нь ирэхэд хамгийн түрүүчийнхийг нь шүүрч аваад бусдыг нь гуядаж орхисон гэнэ. Тийнхүү харь дээрэмчинд монгол эрийн тэнхээг мэдрүүлж нөхрийнхөө амийг аварчээ.

	 

	 

	ХУЛГАР НАЦАГ

	 

	Нэг өвөл Бээжингээс хятад амбаны 100 тэмээ ачаа бараа Бээжин Сономын хашаанд буужээ. Энэ хашаа жин буудаг тусгай хашаа бөгөөд маш бөх, өндөр хашаа хятадын өргөн чөлөөний хойд нүүрт, Гэсэр сүмээс зүүн урагш 500 метр орчимд байлаа. Энэ хашааны хэрэм 2 метр гаруй өндөр ажээ. Бээжингээс 100 тэмээ бараа ирсэн шөнө Бээжин Сономынх хашаагаа цоожлон хоножээ. Өглөө бараагаа бүртгэн үзвэл 4 тэн боодол бараа алга гэнэ. Шөнө нь бага зэрэг цас орсон тул мөрийг нь мөшгөвөөс баруунаас хоёр явган хүн хашааны гадаа ирж хашааг давж ороод 4 тэнг аваад буцаад явсан бололтой байв гэнэ. Мөрдөж үзвэл Гандангийн дэнж рүү гараад олон хүний мөртэй хутгалдан алдагджээ. Хоёр тэмээний ачааг хоёр хүн аваад явчхаж болмооргүй тул гайхаж энэ хачин явдлыг манж амбанд мэдэгджээ. Манж амбан дайчин ванд: 

	— Энэ хулгайчийг өнөөдрийн дотор ол! гэж тушаав.

	Тэгээд хулгар Нацагийг өчигдөр орой хүрээнд ирсэн, явж байсан гэж хүнээс сонсоод байдаг айлынхаас нь авчирсан. Авчирч түүнийг байцаахдаа:

	— Нацаг, чи амбаны 4 тэн барааг яасан бэ? гэж дайчин ван өөрөө тулган асуувал:

	Тэнд бий гээд өөрийн байгаа Дүйнхорын аймгийн хашааг заажээ.

	— Чи хэнтэй яаж аваа вэ? гэвэл:

	— Жамцтай өргөөд явчихсан гэв.

	Уг авсан барааг бүртгэн үзэж, бүрэн бүтэн байсанд Дайчин ван санаа амарч. манж амбанд мэдэгдсэнд:

	— Хоёр тэмээний бүтэн ачааг хоёрхон хүн авч явсан гэхэд би итгэхгүй. Хэрэв энэ үнэн бол надад хэрхэн авсныг нь үзүүл гэжээ. 

	Тэгээд Жамц, Нацаг хоёр шөнө яаж үйлдсэнээ дахин үзүүлэх болж, Бээжин Сономын хашаанд манж амбан зэрэг улсууд хүрэлцэн ирэв. Тэр хоёр шатаа хашааны гадаа тавьж хулгар Нацаг шатаар хэрмэн дээр гармагц шатаа авч дотогш нь тавиад хашаанд орж, тэн барааг тэвэр юм мэт өргөж авчраад шатны дээгүүр хэрэм давуулан шидэж өгсөнд хэрмийн гаднаас Жамц нь тосож аваад газар тавьжээ. Ийнхүү хаяж, авалцаж өгөлцөөд шатаараа гарч явжээ. Авсан хоёр тэнгээ оосорлон явсаар нэг ч амралгүй явсаар хашаандаа ирж гэнэ. Үүнийг үзсэн амбан учиргүй гайхаж тэдний хүчийг магтаж, шөнө авсан 4 боодол барааг зүгээр өгч «Хойшид миний юмыг бүү аваарай!» гэж захисан гэдэг.

	Ийнхүү хулгар Нацаг тэр үеийн нийгмийн байдлаас болж ангийн тэмцлээр шилийн сайн эр явсан боловч монгол бөхийн түүхэнд нэртэй алдарт арслан билээ. Энэ хүн бол Дайчин вангийн хошууны жирийн ард байлаа.

	Нацаг гуайг хулгайч гэж муулах хүн байвч. ядарсан хүнд тусч, сайхан сэтгэлтэй гэлцэх нь олон бий.

	Нас ахисан хойноо Амарбаясгалан хийдэд мөргөхөөр явж байтал «Милчин шийр» гэдэг газар олон явган хүн хүүхдээ үүрч, хөгшдөө хөтөлж, уйлж явсан гэнэ. Учрыг асуувал; «Бид өвөрлөгч улс, дунд гурван гүнийхээс мөргөлөөр ирсэн юм. Гэтэл өнгөрсөн шөнө хамаг юмыг маань дээрэмдэж, заримыг маань хүлж орхиод явчихлаа. Одоо яахаа мэдэхгүй явна» гэхэд Нацаг гуай морь малын нь зүс, эд хогшил зэргийг мэдэж аваад нэгийг нь дагуулан уулын оройд гарч бараа хартал битүү модон дотроос утаа цоргодож байхыг үзжээ. Тэр зүг дөхөн очиж, дагуул хүндээ хоёр морио орхиж, зулзаган хус булга татаж таяг болгон тулаад утааны чигт явжээ. Тэгээд модны чөлөөгөөр ажиглахад мөргөлчдийн алдсан морь мал зүс ёсоороо байсан тул шууд очиж овоохойд орвол нэг бүдүүн эр, Нацагийг хялайн харж гараа зангидан зүхсэнээ эрээн иштэй том хутга харуулахад Нацаг «Аль нь ч надад болох хэрэг ээ!» гэжээ. Тэгээд Нацаг мах буцалгаж байсан тогоог нь өөр лүү нь өшиглөхөд сайх эр муухай чарлан гэдрэг унаж гаднаас 6 хүн гүйлдэж ирэв. Нацаг эхний хүнээр бусдыг нь цохилж орхиод луйвардсан эд малыг авч ирэхэд явгарсан мөргөлчид «Хан тэнгэрээс бууж ирсэн ачтан уу? Хатан дэлхийгээс ургаж гарсан шидтэн үү?» хэмээн мөргөцгөөжээ. Тэд нар Нацагийн алдар нэрийг асуухад: «Надаас дээгүүрх нь хулгайч гэдэг юм. Надаас доогуурх нь хулгар Нацаг гэдэг юм. Үе тэнгийнхэндээ бол бөх Нацаг ч гэж дуудагдаж явлаа» гэжээ. Нацаг, хошуундаа буцаж ирээд ноёндоо бараалхан «Танаас долоон хүний амь нэхэмжилсэн хэрэг ирээгүй юү?» гэхэд ноён ихэд гайхан асуувал: «Би Амарбаясгалан явж байхдаа долоон дээрэмчин цохиж алсан. Удахгүй тэр хэрэг босож ирэх вий! Хөл урттай, муу явдалтай намайг ойр байгаа дээр барьж авбал та нарт чирэгдэлгүй биш үү? гэснээр түүнийг хорьжээ. Хойтон зун нь Нацаг:

	— Би барилдъя, түрүүлбэл суллах уу? гэж асуулгахад «Одоохондоо чамаар дутаагүй» гээд эс гаргажээ. Сүүлд нь толгойгоо тавьж барилдах ам өгч түр суллагджээ. Гэтэл ноён болзол тогтоож:

	— Үүнийг таствал барилдуулна гээд гурав давхарласан аргамж өгөхөд хөлдөө оруулан дугтраад барилдах эрх олсон гэдэг. Тэгээд хошуу наадамдаа «шинэ» Жамц гэдэг бөхтэй үлдэж түрүүлээд ноёндоо:

	— Миний хэрэг хэзээ ч гарч ирэхгүй. Долоон бөөс биш, долоон хүн болохоор нь амь насыг нь дээдлэн хүндэлж, өөрөө өөрийгөө шийтгэсэн хэрэг гэхэд ноён суллаж ч болохгүй, байж ч болохгүй. эргэлзжээ.

	— За яах вэ, өвлийн сэрүүн ортол амар сууя гээд хар гэртээ орсон гэдэг.

	Гэтэл намар оройхон хөтөлгөө морьтой хоёр хүн Ханд чин вангийн тамган дээр ирж «Нацагийг суллаж хайрла» гэж гуйснаар ноён учрыг ойлгож» сулласан гэдэг.

	Нацаг, вангийн хүрээнд байхдаа сайн нөхөр Ёндоныхоо хамт тамгын толгой гэгч дээр гарч бараа харж байтал, Майдарын голд олон аянчин буужээ. Түүнийг хараад Нацаг нөхөртөө: «Хоёулаа тэнд очиж олз олох уу?» гэхэд:

	— Юун олз? гэж нөхөр нь гайхахад Нацаг: 

	— Намайг дагаад л очвол болох нь тэр гээд хоёулаа очиход хөх майханд олбог дэвсээд жингийн даамал лухгар эр сууж байжээ. Даамлын тоомжиргүй занг мэдсэн Нацаг нөхөртөө:

	— Энэ хайнагийн шарыг өргөчихвөл эзэн нь юу өгдөг сөн бол гэхэд даамал сэртэсхийн:

	— Залуу чи байтлаа миний хайнагийн шарыг тэвэрч өргөх болж байна уу? Тэгж чадвал ч тэрэгтэй ачаан дээр нь өөрийг нь нэмээд, дайварт нь уяан дээрх жороо хүрэн морио, эмээл хазаартай нь өгчихөд ах нь хотойхгүй л хүн дээ гэжээ.

	— Нээрэн юм бол уртхан, бөх аргамж авчир! хэмээн авчруулаад шарыг хүлж байтал жинчид цуглаж «Залуу хүний ааг гэдэг сайхан юм даа. Өргөж чадахгүй бол яах болж байна даа? гэхэд»

	— Яах юу байх вэ. Намайг нас тоолон ороолгоорой л доо. Би 25-тай, нөхөр маань 23-тай, нийлүүлээд 48 ороолгосон ч та нарын л дур гэжээ.

	Нацаг шарынхаа цээжин дор орж хүлсэн аргамжнаас татан сэгийтэл өргөн, даамлын майхныг тойрч. тэргэн дээр нь авчрахад жинчид мэл гайхан бие биесээ харах зуур:

	— Ёндон, шараа хөллөөд хөдөл. Би морио эмээллэж аваад хойноос чинь очъё гэхэд эзэн эр юу ч хэлэлгүй араас нь явган дагаж явснаа:

	— Эр хүн хэлсэн амандаа гэдэг юм. Чи амандаа хүрч, би алдлаа. Чиний эр биеийн чадлыг гайхаад баршгүй юм. Алдраа хэлж, гэрээ зааж өгвөл болох уу? гэж гуйсан аясаар өгүүлэхэд

	— Намайг Ханд чин вангийн хулгар Нацаг гээд гэртээ харихад даамал дагаж очиж ачаанаас нь буулган өгч Заяын гэгээний албат болохоо танилцуулаад буцах болоход Нацаг:

	— «Эрийг бүү бас, далайг бүү янд» гэдэг үг байдаг. Эвгүй санагдаад байвал танд юмыг чинь буцааж өгсөн ч болно шүү дээ гэхэд «Нэгэнт өгсөн юмыг буцааж авах хэрэггүй юм. Харин холын надад хөл дүүжлэх л юм өгвөл боллоо» гэхэд нь: «Мөнгөн эмээл хазаартай, хүрэн морио, та унаад яв!» гээд цулбуурыг нь атгуулжээ.

	Нацаг гуай нас тогтож явсан цаг юм. Одоогийн Сэлэнгэ аймгийн Баруунбүрэн орчимд суурьшиж дөрвөн ханатай гэр, хэдэн ямаатай ядуулаг аж төрж байжээ. Нутгийн нэг баяныхаас нүүх ачлага гуйхад, тэргэнд сайн сураагүй соёолон шар, яйжгай тэрэг хоёр өгчээ. Оройхон саахалтын газраас нөгөө айлын зүг том юм үүрсэн нэг хүн ирж яваа харагджээ.

	Ажиглавал Нацаг гуай үхэр, тэрэг хоёрыг баглаад үүрч ирэхэд баян ихэд гайхан харж байтал өмнө нь ирээд:

	— «Галд гал болохгүй зомгол, гарын ая даахгүй тугал» хоёроо аваарай гээд чулуудахад тэрэг нь хэмхэрч, үхэр нь булбарч үхсэн гэдэг. Маргааш нь Нацаг гуай дөрвөн ханатай гэрээ баглаж, дээр нь хэдэн ямаагаа тавиад уул даваад явчихсан гэдэг.

	Одоогийн Дундговь аймгийн Төгрөг орчмоор харчин өртөөний Сэхүүлийн Төмөр гэдэг чадал тэнхээндээ бардсан, дээрэнгүй эр байсан гэдэг. Тэр дургүй хүнээ барьж авч улайсгасан төмрөөр хайрч, элдвээр зовоодог байсан гэдэг. Хулгар Нацаг говь руу явж байхад нэг танил нь:

	— Чи Харчины Төмөрийн гарт орж үхэх нь ээ дээ? гэхэд Нацаг зориуд, Төмөрийн нутагладаг «Өртөөний дунд ус» гэдэг газар очоод Төмөрийн адуунаас шилэн барьж байтал урт хар гэзэгтэй нэгэн хүдэр хар хүн давхин ирж:

	— Хаа газрын нусгай хүү энэ хүрээд уснаас минь морио уулгаж, унаган хөлгийг минь ногтолж байна вэ? Үйл чинь татаж л дээ! гээд уургаараа Нацагийг цохиход дуугаралгүй морьдыг ногтолж байв гэнэ. Төмөр дахин цохиход Нацаг уургаас нь дугтарвал Төмөр тэр дороо газар харуулдан унажээ. Нацаг Төмөрийг янгинатал хүлж, гэзгийг нь ар тийш нь чанга татаж бүсэнд нь сойгоод ус руу толгойгоор нь удтал шумбуулан ам өчгийг нь асууж, «Одоо үүнээс хойш, түнзээс цааш хэзээ ч муу муухай явдал гаргахгүй» гэсэн тангаргийн үгийг авч байсан ба эцэст нь Төмөрийн хэт цахиурыг авч тамхи асаан толгой дээр нь дутуу татсан тамхиныхаа галыг цохиж байсан гэдэг.

	 

	 

	МЯНГАДЫН ТУХАЙ

	 

	Манайхан дээр үед, Чингүнжаваар толгойлуулж Хотгойдоос Дөрвөд Далай ханыд цэргийн алба хаахаар нүүж очжээ.

	Тэр цагт манайхан «Мянгад» нэрийг аваагүй байсан юм байна. Гэтэл Дөрвөд Далай хан манайхныг «Мянган цэрэг гарга» гэхэд эрчүүл нь 1000 хүрэхгүй болохоор бүсгүй хүнд хутга зүүлгэж эрийн дансанд тоолж, мянга хүрснээрээ «Мянгад» нэрийг олжээ. Энэ үеэс эхлэн манай мянгадад бүсгүй хүн хутга зүүх болсон гэдэг юм.

	Харин мянгад айлын хөх үүдтэй, хар хаяавчтай байдгийн учир нь Шадар ван жанжин явахдаа «Та нар хөх үүдтэй хар хаяавчтай байгаарай. Би хэзээ нэгэн цагт эргэж ирэхдээ үүгээр чинь танина» гэж хэлсэн юм гэнэ билээ.

	Одоо бол бид миний гэх нутагтай, «Мянгад» гэх нэртэй болсон юм.

	 

	САЙВАР ХАЛТАР

	 

	Сайвар халтар бол угтаа хонины хүүхдийн унааны морь биш Лу жанжин гүн, яруу найрагч Лувсандондовын унаган морь билээ.

	Лувсандондов ноён бол тэр үедээ баруун аймагтаа бичиг үсгийн боловсролын хувьд сайн хүний нэг нь байсан ажээ. Тэр «Хан хөхийн магтаал» гэдэг яруу сайхан томоохон найраглал бичсэн бөгөөд 1902-1908 оны хооронд «Магнайн тугшаа морины цол», «Хөхий маань буга», «Өндөр хөхийн буга». «Аврал бүхэн», «Сайвар халтар» зэрэг дууны үг зохиож зарим дуунд ая зохиож байсны дээр зан үйл, иргэний уянгын олон сайхан шүлэг бичсэний зарим нь хадгалагдан үлджээ.

	Нэгэн хавар Аюур гэгч хүн хошууны засаг ноён Лу жанжин гүнд бараалхаж: «Алсхан явахад унах нэг олигтойхон морь хайрла» гэжээ.

	Ноён: «Манай сүрэг адуунуудын аль нэгээс өөрөө үзэж хараад нэг морь барьж уна!» гэж хэлжээ. Аюур, Хонгор банди гэдэг хүний адуулж байсан ноёны сүргээс халтар хээр зүсмийн эмнэг шахам хязаалан үрээ барьж авчээ.

	Аюур тэр үрээгээ унаж, Алтай давж харийн газраас хэдэн сайн морь аваад нутаг буцжээ. Нутгийнхаа захад орж, Бургалтай цагаан Түнгэ гэдэг газар харанхуй шөнө явж байтал дэрсэн дотроос туулай босоход халтар хээр нь бусган Аюурыг унагаж давхин оджээ. Тодруулан өгүүлэхэд ирж очихын 40-өөд өртөө газар олон хоног ширүүн унагдсан атлаа моринд эрэмгий сайн эрийг бусган хаясан нь тэр морины шандас чадлыг үзүүлсэн нэн тод баримт мөн. Шөнийн харанхуйд мориноосоо унасан Аюур хөтөлж явсан морьдоосоо нэгийг нь зайдан унаж Зүүн гол гэдэг газар нутаглаж байсан гэртээ иржээ.

	Хээр халтар, Аюурыг гэртээ харьсан тэр шөнө эмээл хазаартайгаа ижил сүрэгтээ очиж нийлсэн байжээ.

	Хоёр гурав хоногийн дараа Аюур, Хонгор бандийн сүрэг дээр очиж эмээл хазаараа авч улмаар хошууны ноёндоо бараалхаж: Би таны адуун сүргээс халтар хээр зүсмийн сайвар үрээ барьж унаад тавилаа. Тэр үрээ миний гарын аяыг даасан юм шүү, ноён минь! Түүнийг хэнд ч зарж худалдаж болохгүй хурдан сайн хүлэг байгаа юм гэж айлтгажээ.

	Тэр жил нь хошууны сүлд цэнгэх наадам, Наран гэдэг газар болж Сайвар халтар, хязаалан насандаа түрүүлж, түүнээс хойш наадам бүрд олноос онцгой тасархай түрүүлж ихэд алдаршсан ажээ.

	Сайвар халтар «Халхын долоон хошуу Даншиг» хэмээх их наадамд нэг удаа уралдахад онц тасархай хол түрүүлжээ. Түүнийг үзсэн манжийн амбан (сайд) Сайвар халтрыг Манж хаанд бэлэглэхийг Лу жанжин гүнээс шаарджээ. Сайвар халтрыг манжийн шунахай хаанд өгөхгүй бол өөртөө болон хошууны ард олонд ямар нэг хохирол учирна гэж үзээд Лу гүн алдарт хурдан морио аргагүйн эрхэнд Манжийн хаанд бэлэг болгон өгчээ.

	Сайвар халтар Манж хааны адуунаас хэдхэн хоногийн дараа нутагтаа гүйн ирж ижилдээ нийлжээ. Сайвар халтрыг нутагтаа гүйснийг мэдсэн Манж амбан хошууны ноёнд албан бичиг явуулж Бээжинд хүргүүлэхийг шаардсанаар 2 дахь удаа хүргүүлжээ. Сайвар халтар Бээжингээс хагас сарын дараа нутагтаа 2 дахиа гүйж ирсэн байна.

	Түүнээс хойш Сайвар халтрыг нутагтаа гүйж ирснийг нуун дарагдуулж тэр морь төрсөн нутаг, ижил сүрэгтээ байсаар хөгширч үхсэн гэдэг.

	Түүнийг үзсэн өвгөд одоо ч манай нутагт буй. Луу жанжин гүн Лувсандондов өөрийн хайртай хурдан мориныхоо тухай «Сайвар халтар» гэдэг дуу зохиосныг хошуу нутаг даяар найр наадамд дуулж байсан бөгөөд одоо ч дуулсаар байгаа билээ. Энэ дууны зарим нэг бадгийг сийрүүлбэл:

	 

	«Дэнж дэнж дээгүүр дэмэлзүүлэн гишгэдэлтэй

	Цэн шувуун гүйдэлтэй, цэвэр гол шиг биетэй

	Чухам чанга гишгэдэлтэй сайвар халтар морь

	Төө сайхан чихтэй, төгрөг сайхан туурайтай

	Туулай сайхан зоотой, туг сайхан сүүлтэй

	Өөд өөд газар өл халзан бугыг намнан дайрдаг

	Уруу уруу газар улаан халзан бугыг намнан дайрдаг

	Цөөрөмтэй уснаас уугаагүй

	Цөөн буурай адуунд тогтоогүй...

	Хүйтэн зуузай зуугаагүй, хөлстэй тохом тохоогүй

	Үүрийн жавраар бариагүй, үдшийн жавраар сойгоогүй 

	Чухам чанга гишгэдэлтэй сайвар халтар морь» 

	 

	Энэ дууны үгнээс үзэхэд ч уг морины шинж төлөв, хурд гүйдэл, ижил олон сүрэг дотроо сор сүлд нь болсон морь байсан нь яруу тод харагдаж байна.

	Хан Хөхий нутгийн өндөр настан хүмүүсийн яриа, бичиг баримтаас ч үзсэн Сайвар халтар гэдэг морь бол домог биш бодит хүний түүх намтар бүхий алдартай хурдан морь байсан нь гарцаагүй юм. Сайвар халтар ямар нэгэн айлын хонины хүүхдийн морьд байгаад тодроогүйг нотлох баримт бол ноён хүн, аль нэг хүний морины тухай дуу зохиохгүй. харин өөрийнхөө морины тухай дуу зохиосон нь илүү үнэмшилтэй юм.

	Нэг талаар жирийн малчин хүн хүүхдийнхээ хайртай морийг алс холоос гүйж ирсээр байхад нь дахин дахин худалдахыг зориглоход бэрхтэй мэт санагдана. Ёстой юм ёсоороо байх нь дээр гэж үзээд үйл явдлын үнэнийг өгүүлэхийн тулд Хан Хөхий нутгийнхны дунд нийтлэг дэлгэрсэн яриаг нэмж чимэлгүй эвлүүлэн бичив.

	 

	ХУРДАН ХЭЭРИЙН ДОМОГ

	 

	Тэр нэгэн жил долоон хошуу Даншиг наадамд манжийн хаан морилон ирэх болж гэнэ. Хаад ноёд манжийн хаанд нүүр тал засах гэж Даншиг наадамд манжийн хааны морийг түрүүлүүлэх талаар богдын лүндэнг яаран гаргуулжээ. Харин зэргэлдээ нутагтай Цэцэн хан эрийн гурван наадмын гол болсон морины түрүүг харийн хаанд хүчээр өгч байдаг нь юу билээ гэж дургүйцэн бодож хурдан морины шинжээч гэж алдаршсан нэг түшмэлд 30 лан мөнгө өгч болох наадамд түрүүлэх хурдан морийг хаа байгаа газраас нь олж ир гэж явуулжээ.

	Шинжээч түшмэлд хурдан морь олон дайралдсан боловч санаанд нь нэг л таарахгүй байж. Түшээт ханы нутгаар явж байтал хонь хариулсан өвгөнтэй тааралдав.

	Өвгөний унасан хээр морь юунд ч гүйцэгдэшгүй хурдны шинж бүрдсэн морь байв гэнэ. Өвгөнд өөрийн учрыг хэлж худалдахыг гуйхад:

	— Би баян айлын хонь хариулдаг ядуу хүн. Энэ морь бол эзний өгсөн гурав дахь унаа, урьдах хоёр нь дараалан зөнөж үхсэн. Би хөгшин болтлоо морины хурдыг сонгож шинжиж яваагүй. Худалдах эсэхийг мэдэхгүй, эзэн өөрөө мэдэх буй заа гэжээ. Түшмэл, морины эзнийд очиж худалдахыг гуйхад:

	— Миний мянга гаруй адуун дундаас хамгийн адаг нь болсон хонь хариулдаг эцэж туйлдсан энэ морийг хурдан гэж хэн үнэмших вэ? Би үүнийг худалдах нь битгий хэл хүнд зүгээр өгөхөөсөө ичиж байна гэв. 

	Түшмэл мөнгөө ширээн дээр нь тавьж «Энэ мөнгө эзэн танд өлзий болог, хээр морь надад хурдан болог!» гэж хэлээд хээр морио хөтлөн буцав. Гэтэл Цэцэн хан учиргүй уурлаж: 

	— Халх монголын адуун сүргийн хурдан нь барагдаж гэж бодоод энэ адуу нэртэй, алхан толгойтой юмыг авчирч миний толгой эргүүлэх гэж бодоо юу, үүнийгээ аваад зайл гэж хөөжээ. Түшмэл морио хөтөлж Төр хурахын аманд ирж бараан өнгийн даавуугаар битүү нэмнэн халхавч хийж ус. идшийг нь тааруулан болох гэж байгаа төрийн их наадамд уралдуулахаар сойж эхлэв. Нэгэн өдөр уяж байгаа бүх морьдыг Хүйн ногоон толгой гэдэг газар цуглуулан морь шинжээч нар шинжицгээв. Шинжээч нарын дотроос бөгтөр нуруутай хөх өвгөн;

	— Ээ хө! Таны морь ёстой хурдан морь юм. Гэвч энэ наадамд түрүү булааж чадахгүй нь!

	Богдын ордны саравчинд алтан өнгөт нөмрөгтэй Хүлж буйрын унага манжийн хааны «Хурдан бор» гэдэг газар гишгэх «Улаан хөлт амьтныг» урьдаа оруулдаггүй хурдан морь бий. Түүний дараа л таны хээр морь ирнэ гэж хэлэхэд,

	— Түшмэл «Үгүй ер, халх монголчууд мориныхоо түрүүг харь хятад манжуудад алдах гэж үү гэж бодоод,

	— Өвгөн гуай, миний хээр морь тэр бор морины өмнө орох арга байхгүй юу? гэхэд өвгөн

	Манжийн хааны тэр моринд согогтой юм нэг ажиглагдсан. Нэг удаагийн нууц үсэргээнд олон хүн шуугьж хүүхэд гийнгоолоход чих нь сортолзон мах нь чичирч их айж сүрдэж байсан. Бодвол, үрээ даага байхдаа худагт юм уу усанд унасан юм байна гэж бодсон гэж ярьжээ. Ингээд наадам болж морьд гарах болоход түшмэл цовоо сэргэлэн хүү олж морио унуулаад:

	— За хүү минь манжийн хааны хурдан бор мориноос битгий хоцор! Морь барих хүмүүсийн бараа харагдмагц байдаг чадлаараа хашхиран гууглаарай! гэж захижээ. Манжийн хааны бор, түшмэлийн хээр хоёр тасархай гарч хойно урдаа орсоор барианы газар ойртоход хурдан хээрийн хүү хэд чанга хашхиран давирахад манжийн хааны хурдан борыг орхин «Хонины хээр» гэдэг хочтой Хурдан хээр наадмын түрүүг булаасан юм гэдэг. Энэ үеэс «Даахин доор морь дахан доор эр» гэдэг яриа үүсжээ.

	 

	 

	БӨХӨН ШАРЫН НУРУУНЫ ДОМОГ

	 

	Энэ газар Архангай аймгийн Хайрхан сумын Жарантай бригадын нутаг юм. Урьд цагт энэ нутагт нэгэн бяртай хүү ээжтэйгээ цуг амьдарч байв. Тэр үед манжийн хааных их наадам хийх болж олон газрын бөхчүүдэд зарлан түрүүлсэн бөхөд их шан амлажээ. Үүнийг нутгийн нэг бөх сонсож наадамд явахдаа нөгөө хүүг дагуулж явжээ. Хүү наадамд очоод барилдсаар үзүүрт үлджээ. Гэтэл манжийн хааных нөгөө хүүг «Бууж өг, манай бөх түрүүлэх ёстой» гэж шаардаж гэнэ. Хүү тэгэхэд нь «Хол газраас зорьж ирсэн ядуу хүн бууж өгөхгүй» гэжээ. Ингэж барилдаад манжийн бөхийг хаячхаж гэнэ. Манжийнхан «Манай бөх унаагүй» гэж барилдуулахад дахин хаячихжээ. Мөн барилдуулсан, 3 дахь удаагаа хаячихжээ. Ингээд «Хааны зарлиг зөрчив» гэж хүүг барьж аваад мүглэнд хорьжээ. Харин азаар манаач өвгөн нь сайн санаатай хүн таарч. «Чи бол үнэхээр сайхан хүн, сайн бөх юм. Би бол үхлээ хүлээсэн хөгшин хүн юун их наслах вэ. Иймд чамайг суллаж явуулаад өөрөө яахыгаа үзье. Харин чамайг мөрдөх нь зайлшгүй учраас сэрэмжтэй яваарай!» гэв. Хүү нутагтаа ирээд амьтнаас нуугдан эхтэйгээ уулзаж нэгэн их хөвчид орогнох болов. Тэнд гурван жил амьдарч байгаа нэгэн их том биетэй хүнтэй тааралдан танилцав. Эхний удаа нэр усаа мэдэлцээд л өнгөрөв. Хоёр дахь удаагаа тааралдаад «Чи манайд оч. Харин морио орхиод миний араар сундалж нүдээ ань» гэв. Ингээд хэлснийг нь дагахад явж байтал хад түр тархийн, хэсэг яваад зогсоход нүдээ харав. Тэгэхэд уулын хооронд хэдэн цагаан гэр байв. Очтол бөх бололтой хэдэн залуус үлгэр домог, бөхийн тухай ярилцаж суув. Ингээд айраг уун. хууч хөөрч байгаад оруулж ирсний адил нүдийг аниулан гаргаж өгөв. Мөн таван жилийн дараа дахин тааралдан гэртээ түрүүчийн адил авч ирээд хоёр сайхан морь өгч, 

	— Би чиний адил их зовлон үзсэн хүн. Миний нэрийг бөх Шар гэдэг. Чи намайг эрээд ч олохгүй. Иймд надтай уулзлаа гэж хүмүүст ярьж л яваарай. Үүнээс хойш тэр газрыг «Бөх шарын нуруу» гэж нэрлэдэг байснаас «Бөхөн шарын нуруу» гэж ярьдаг болжээ.

	 

	 

	ЗАСАГ УУЛ

	 

	Шадар вангийн хамт манжийн эсрэг боссон нэг засаг ноён Эгийн голд цутгасан Зүүн Харганы голын эхний нэгэн их ууланд нуугдаж байтал дэргэд нь хөх түрүү нисэн иржээ. Тэр ноён түүнийг барьж аваад бөгс рүү нь үс чихээд тавьчихсанд өнөөх нь ниссээр уг уулыг бүсэлсэн дайсны цэргийн зангийн дэргэд ирээд буужээ. Дайсны цэргийн занги «Энэ хөх түрүүний бөгс рүү үс чихсэн хүн та нарын дунд бий юү?» гэхэд цэргүүд нь «үгүй» гэжээ.

	— Тэгвэл энэ ууланд шадар вангийнхны нэг этгээд нуугдаж буй юм байна. Энэ уулыг нэгжтүгэй! гэжээ. Ингээд Засаг ноёныг эндээс олж баривчилсан учир тэр уулыг Засаг уул гэж нэрлэжээ. Энэ газар Хөвсгөл аймагт бий.

	 

	 

	СУЛИН ХЭЭРИЙН ТАЛ

	 

	Эрт урьд цагт нэг ууланд ганц хээр гүү байж гэнэ. Гэтэл нэг мэдэхэд хоёр хээр адуу болсон байв гэнэ. Тэгээд нөгөө гүү унагалсан тул гурван сул хээр адуу болжээ. Тэр унага том болоод зартай хурдан морь болсон гэнэ.

	Гэтэл манжийн төрийн үед эл хошуу нутагт нэгэн удаа өргөн их наадам болсон боловч харин ихэс дээдсийн морь энэ наадамд заавал түрүүлэх ёстой байв. Хэрэв хурдан хээрийг түрүүлэх юм бол унасан хүүхдийн нь толгойг авна гэх зэргээр айлган сүрдүүлсэн учир хурдан хээрийн эзэн ухаан сийлж, морио унуулсан хүүхдэдээ:

	— Хурдан морь эргэх яг тэр үед мориноосоо гэнэт ойчсон болоод хээр морио сул тавьж уралдуулаарай гэж захижээ. Ингэж хээр морь хүүхэдгүй түрүүлж ирэхээр ноёд дээдэс ямар ч ял зэмлэл тулгаж чадсангүй. Энэ нь «Бэрхийг аргаар ялна» гэсэн ардын цэцэн үгийг арга буюу санагдуулж байна. Үүнээс хойш тэр морины түрүүлж ирсэн газрыг «Сул хээр» хэмээн нэрлэсэн домогтой ажээ. Гэвч, улирах цагийн аяст хүмүүсийн үг яриагаар «Сул хээр» нь «Сулин хээр» болон сунжран хэлэгдсэн байна.

	Сулин хээр нь Дорноговь аймгийн Хатанбулаг сумын «Шинэ өрнөл» нэгдлийн 3 дугаар бригадын нутаг буюу, тухайлбал, хос чулуун овоо бүхий өгөөмөр баян, үзэсгэлэнт сайхан уул юм. Энэ нутгийг эрт дээр цагаас хувьсгалын эхэн үе хүртэл тийн тахиж, бөх барилдуулах, морь уралдуулах зэргээр найр наадам хийдэг заншилтай байжээ.

	 

	 

	ВАНГИЙН ЦАГААН УУЛ

	 

	Дорнод аймгийн Халх гол сумын нутагт буй Вангийн цагаан уулыг манжийн их түшмэл «Манай нутаг» хэмээн маргаан үүсгэжээ. Манжийн тэр түшмэлд То вангийн хэлүүлсэн нь:

	— Энэ уул яг л нэг үхрийн ширний хэмжээтэй юм шүү. Хэрэв үхрийн ширний хэмжээнээс илүү гарвал тэр илүү хэсгийг эрхэм та хүртэж болох биз. Танай манай хоёр айл буухад манай нохой танай нохойд идүүртэй хоолноосоо долоолгохгүй байх шүү гэжээ.

	Энэ үгийг сонссон манж түшмэл учрыг олж ядан гайхаж «Хэчнээн том үхрийн шир байлаа гэхэд энэ уулнаас юу хороох вэ. Ийм тэнэг хүн яаж Жүн вангийн зэрэгт хүрээ бол?» гэж бодоод:

	— За тэгвэл энэ уулнаас үхрийн ширний хэмжээтэй нь танай газар, илүү нь миний газар болог гэжээ. Ингээд То ван манж түшмэлийг «Хоёр хоногийн дараа ир!» гэсэн гэнэ. То ван нэг том үхрийн ширийг хурц хутгаар тойруулан утас мэт нарийн зүсүүлж урт аргамж бэлджээ. Нөгөө аргамжаа усанд дэвтээж байгаад түшмэлийг ирэхтэй нь зэрэг «За та нар сайтар харж бай!» хэмээн дагуулан явж, урт аргамжаа хөвөн хөвсөөр яваад Цагаан уулыг тойрон битүү бүсэлсэнд цаана нь хоёр алд хэр аргамж илүү гарчээ. То ван хэлсэн нь:

	— Энэ уулнаас нэлээд хэсгийг хулгайч авсан байна. Зургаан жилийн өмнө миний эцэг эзэн хаанд бэлэглэхээр хадгалсан алтаа энэ ууланд булсан гэдэг. Түүнийг мэдээд хулгайлан авч дахин алт гарах юун магад гэж манай уулыг авах гэсэн биз гэжээ. Манж түшмэл ихэд айн сандарч:

	— Ай би яаж хулгайлж чадна! Та лав өөр хүнд алдсан байлгүй хэмээн хулгайд сэрэгдэхээс эмээн То ванд өндөр? хараат, ембүү хоёрыг бариад ихэд яаран сандран буцсан гэдэг. Үүнээс хойш энэ уулыг «Вангийн цагаан уул» гэх болжээ.

	 

	ГҮНЖИЙН НУРУУ

	 

	Халхын нэг ноён манжийн хааны хүргэн болжээ. Тэгээд манжийнхан хүүхнээ хадмуудаар нь айлчлуулж гэнэ. Нэг сарын хугацаанд урьд үзсэн газрыг нь эс үзүүлэн, нэг идсэн хоолыг нь эс давтан зугаалуулаад, буцахад нь бэлэг өгөх болжээ. Монгол ноёны аав нь хэлж гэнэ.

	— За бэрдээ өөрийн чинь явж зугаалсан ой мод баялаг, ан араатан бүрэн, ургамал жимс элбэг энэ уулийг бэлэглэе гэж.

	Манжийн гүнж нутагтаа буцаж гэртээ хариад хаан аавдаа хэлсэнд

	— Хай, монголыг басаж болохгүй, аваад явах юм биш гэж уул бэлэглэн манийг мэхэлжээ гэжээ. Харин нөгөө уул нь «Гүнжийн нуруу» нэртэй болсноос бус монголын нутаг хэвээр үлджээ.

	 

	ӨНДӨР ХЭРЭГСҮҮР

	 

	Манай өвөг эцэг Өндөр хэрэгсүүрийн тухай ярихдаа: «Манай хошууны сайхан Гэмпил гэдэг хүнийг Манж эзэн хааны гүнж хөөж яваад сувдан шаахайгаа хаячхаад тэмдэг тавьсан газар гэж ярьдаг байсан. Яагаад ийм болов гэхлээр, — Манж эзний гүнжтэй суух сайхан хүн хятад оронд байдаггүй байж дээ. Тэгээд сайхан гэсэн эрчүүдийг үзүүлээд л байж, үзүүлээд л байж санаанд нь таардаггүй. «Монгол нутагт сайхан Гэмпил гэж нэг сайхан хүн байдаг юм гэнэ лээ, тэрийг яах бол?» гэсэнд «Үзэж байж болно» гэжээ. Гэмпилийг үзүүлсэн «Аа болно, сууна» гэжээ. Гэмпил морио унаад нум саадгаа агсан эзэн хааны гүнжтэй очиж суужээ.

	Гэмпил нэг өглөө гараад явж байх нь ээ нь хашаан дотор морь нь өвстэй устай хэр нь шар үстэйгээ хатчихсан байж байж. Сайхан Гэмпилийг хараад морь нь унгалдаж. ТэгэхэЭр нь «Нүүртээ үстэй мал ингэж байхад, ухаант хүний үр болсон би ингэж байдаг нь юу билээ!» гээд морио хашаанаас гаргаад эмээллэж аваад нумаа агсаад зугтаачихжээ. Хойноос нь эзний гүнж олон цэрэгтэй хөөсөн. Тэгээд энэ Өндөр хиргисүүр байгаагийн энд сувдан шаахайгаа хаячихжээ. Олон цэргээрээ чулуу түүлгэж тэмдэг тавьсан газар бол Өндөр хиргисүүр юм гэнэлээ» гэж ярьж байсан.

	 

	 

	ТЭР УУЛЫН ОРОЙ

	 

	Амарсанаа манжийн цэрэгтэй байлдаж дийлдэж зугтаж Хажуугийн уулын Мөнгөт цахиуртын агуйд ирж бүгсэн гэдэг. Морь нь эцээд цааш явах аргагүй болсон тул нэг цэрэгтээ буу, чөдөр, хөө хуяг гурвыг өгөөд Нарийн голд нутагладаг нагац ахынх руугаа «Надад хөл залгах нэг морь аваад ирээч» гэж хэлээд явуулжээ. Амарсанаагийн явуулсан цэрэг уг байдлыг нагац ахад нь хэлэхэд адуун дотроосоо нэг багахан биетэй дөнөн шарга морь зааж «Энэ л хүрэх гэсэн газар нь хүргэх байх» гэр хэлээд барьж өгчээ. Амарсанаа ингэж морио солиод манжийн цэргийн бүслэлтээс гарч Нууртын сээр харгайн эхэн гэдэг газар ирээд морь биеэ амрааж байтал хойноос нь манжийн цэргүүд мөрдөн ирэхэд сандрахдаа цахиур бууныхаа цахиурыг хаяад мордохдоо «Цахиур ихт бол!» гэж хэлээд зугтжээ. Түүнээс хойш энэ уулыг «Амарсанаагийн цахиурт» гэж нэрлэх болжээ. Тэгээд Зуун мод (Энд урьд ганц мод байжээ. Амарсанаа амраад мордохдоо «Зуун мод бол!» гэж хэлсэн гэнэ. Түүнээс хойш зуун мод ургасан гэдэг) хэмээх газар ирж морио түр амраагаад цаашаа Далтын даваагаар даван явтал дөрвөдийн Онгийн хошууны Авж ноён ямаан халтар гэдэг морьтой гүйцэж ирээд баруун хормойг нь цоо бүлэхэд Амарсанаа:

	 

	«Хартай хэцүү ноён санж 

	Хойд үргүй болог! 

	Хахир хатуу газар санж 

	Мөнх цасан тогтог!»

	 

	гэж хэлчхээд баригдалгүй явжээ. Амарсанаа баатрыг оросын хил рүү орсны дараахан удалгүй их хур бороо орж салхи шуурга болон Хархираа, Цагаан шувуутын1 оройд мөнх цас тогтсон түүхтэй ажээ. Амарсанаагийн энэ түүхт явдал дээр үндэслэгдэн «Тэр уулын орой» хэмээх дуу гарчээ. 

	Дууг хойно сийрүүлье:

	 

	Тэр уулын оройд

	Мандсан чиг наран лаа.

	Тэр бүгдийг тэргүүлээд мордсон

	Шижир (шадар) жанжин хөөрхий.

	Бүгээд мордсон газар нь

	Бүстийн цагаан уул л

	Бүгдийг тэргүүлээд мордсон

	Шижир жанжин хөөрхий.

	(Бүслээд мордсон цэрэг нь

	Гурван түмэн цэрэг л)

	Ард нь тоосон гарна

	Алтан шаргын тоосон л

	Арзгар ((Артай) үүл гарна л

	Аргатай жанжны шигэргээн

	Замын тоос гарна

	Зандан шаргын тоосон л.

	Задын үүл гарна

	Залуу жанжны шигэргээн.

	Хаалгын тоосон гарна л

	Хар шаргын (борын) тоосон л.

	Хар үүл гарна

	Хөөрхий жанжны шигэргээн.

	Хөдөөд нь тоосон гарна л

	Хөх шаргын (борын?) тоосон л.

	Хөвхгөр үүл гарна л

	Хөөрхий жанжны шигэргээн.

	Хуйн тоосон гарна л

	Хурдан шаргын тоосон л.

	Хурын үүл гарна л

	Хувьтай жанжны шигэргээн.

	 

	 

	«ХУЛСАН ТАШУУР» ДУУНЫ ДОМОГ

	 

	«Хулсан ташуур» хэмээх дуу Богд хааны засгийн өмнөхөн гарчээ. Архангай аймгийн хойд Тамир хавиар нутаглан байсан гүний охин Гүнчидмаа гэгч сайхан хүүхэн байжээ. «Гүний» гэдэг нь гүн хэргэмтэй хүн байсан гэлцэнэ. Гэхдээ чухам нэрийг нь мэдэхгүй аж. Гүнчидмаа Булганы Яргайтын голоор нутаглаж байсан ядуу ард-хун дуут Дорлиг гэдэг залуутай танилцан ханилж суухаар тохиролцсон юм байжээ. Хун дуут Дорлиг нь сайхан дуулдаг учир нутагтаа тийнхүү алдаршжээ. Дорлиг Бээжинд жин тээж очиход хятад данжаад нар худалдах барааг нь зүгээр авах гэсэн учир пүүсийн данжаадтай муудалцсан байжээ. Түүнээс болж тэндээс оргож эх нутгаа бэдэрч явах замдаа «Хулсан ташуур» хэмээх дууг зохион дуулжээ. Нутагтаа ирээд хайрт хүүхэн Гүнчидмаатайгаа уулзах үеэр хошууны «урт хошуутууд» тамгын газар мэдэгдэж түүнийг бариулжээ. Баригдахын өмнө найз нөхөдтэйгөө уулзан авчирсан бэлгээ хайрт хүүхэндээ явуулаад өөрийн байдлыг хэлүүлэв. Гүнчидмаа бэлгийг аваад хэдэн бадаг дуу зохион дуулсан байна.

	Хун дуут Дорлигийг манж амбанд хүргэхээр үхэр тэргэн дээр хүлээстэй авч явжээ.

	Тэр үеэр нутгийн хэдэн залуус Гүнчидмаагийн хамт Дорлигийг булаахаар зэвсэглээд хоноглох газрыг нь тосож байв. Гүнчидмаа энэ тухай өндөр уулын оройгоос дуулан мэдэгджээ. Орой болж од мичид гялалзах үеэр хун дуут Дорлигийг нөхөд нь суллан авчээ. Дорлиг Гүнчидмаагийн хамт нутаг хошуу алгасан явжээ. Тэд одоогийн Өвөрхангай аймгийн нутгийг дайран гарч Завхан аймгийн нутагт амьдарч байгаад баруун Сүндийн хошуунд таалал болсон гэдэг.

	Дууг ард хавсаргав. 

	 

	Хулсан ташуур нь байгаасай

	Хуруундаа өлгөөд явах юм сан

	Хуулилдаг цаазгүй болоосой, хүү минь ээ хө

	Хуучин нутаг Яргайтдаа очих юм сандаа. яая даа байз!

	 

	Яргай ташуур нь байгаасай

	Янзыг нь олоод барих юм сан

	Ялладаг цаазгүй болоосой хүү минь ээ хө

	Яргайтын голоор уулзах юм сандаа хүү минь ээ хө! 

	 

	Зандан ташуур нь байгаасай

	Засаж бариад явах юм сан

	Зарга шүүдэггүй болоосой, хүү минь ээ хө

	Засаг хошуундаа очих юм сан хүү минь ээ хө!

	 

	Бургасан ташуур нь байгаасай

	Бугуйндаа өлгөөд явах юм сан

	Буруудуулдаг хуульгүй болоосой, хүү минь ээ хө 

	Бусдын нутгаас гарах юм сан, яая даа биз!

	 

	Уул нь өндөр боловч ээ

	Урдуур нь гардаг замтай 

	Уул нутгийн чамтайгаа, хүү минь ээ хө

	Учрахын ерөөлийг бодох уу даа, яамай даа хө!

	 

	Хад нь өндөр боловч ээ

	Хажуугаар нь гардаг замтай.

	Халх нутгийн чамтайгаа, хүү минь ээ хө

	Ханилан суухаа бодох уу даа, яая даа байз!

	 

	Ус нь гүнзгий боловч ээ

	Угтаад гардаг гарамтай.

	Ухаан сэргэлэн боловч, хүү минь ээ хө

	Уурын мунхгаас боллоо доо, үр минь ээ хө

	 

	Далай өргөн боловч

	Даваад гарч болдог юм

	Дассан хонгор чамтайгаа. хүү минь ээ хө

	Давааныхаа адагт уулзах юм сан үр минь ээ хө!

	 

	* * *

	 

	Улаан цаасанд боодолтой

	Бэлгийг чамаас авлаа даа.

	Улаан цаасыг задалбал, хүү минь

	Уруулдаа түрхдэг будагтай даа хө.

	 

	Цагаан цаасанд боодолтой

	Бэлгийг чамаас авлаа даа.

	Цагаан цаасыг задалбал, хүү минь ээ хө

	Царайгаа будах будагтай даа хө

	 

	Хөх л цаасанд боодолтой

	Бэлгийг чамаас авлаа хө

	Хөх цаасыг задалбал, хүү минь ээ хө 

	Хөмсгөндөө түрхэх будагтайяа хө.

	 

	Ягаан цаасан боодолтой

	Бэлгийг чамаас авлаа хө.

	Ягаан цаасыг задалбал хүү минь ээ хө

	Яралзах шүдний оотой доо хө.

	 

	* * *

	 

	Барьсан ташуур байхгүй чиг

	Бачимдаж битгий сандраарай!

	Багын дассан нутагтаа, хүү минь

	Барааг харна даа, хөөрхий дөө!

	 

	Хулсан ташуур байхгүй чиг

	Хуйсганаж битгий сандраарай!

	Хувьтай төрсөн чамтайгаа, хүү минь

	Хуучин нутагтаа уулзана, гайгүй!

	 

	Яргай ташуур байхгүй чиг

	Яриа хөөрөөтэй яваарай!

	Янаглан дассан нутагтаа, хүү минь

	Яасхийгээд уулзана шүү, үр минь ээ хө!

	 

	Зандан ташуур нь байхгүй чиг

	Зангаа битгий хувилгаарай!

	Заяаны амраг чамтайгаа, хүү минь ээ хө

	Заасан газарт нь уулзана шүү, үр минь ээ хө!

	 

	Бургасан ташууд нь байхгүй чиг

	Буруу зөрүүгүй яваарай!

	Буусан газраас чамайг

	Бултуулж авна шүү, үр минь ээ хө!

	 

	* * *

	 

	Уул л уул л өндөр чиг

	Угтаад уруудах замтай шүү.

	Ухаан сэргэлэн чамтайгаа, хүү минь ээ хө

	Уулзан суухыг бодъё доо, хөөрхий дөө.

	 

	Хад нь өндөр уултай чиг

	Хажуу хэцийн замтай шүү

	Халамжит хайртай чамтайгаа, хүү минь ээ хө

	Ханилан суухыг бодъё доо, яая даа байз.

	 

	Үүл л үүл л дундаас чиг

	Үрлэн мөндөр шаагддаг юм.

	Үнэн хайртай чамтайгаа хө

	Өөрийн нутагт уулзана даа байз.

	 

	* * *

	 

	Хошуу алгасан амьдарч

	Хоног өнгөрүүлэн явах уу даа.

	Хонгор хайртай чамтайгаа би чинь ээ хө

	Хоосон ч байсан яах вэ дээ, үр минь ээ хө.

	 

	Нутаг алгасан явах уу даа

	Нуумал хэргээс мултрах уу даа хө

	Нууцалсан амраг чамтайгаа би чинь ээ хө

	Нуулгүй сайхан жаргах уу даа, үр минь ээ хө.

	 

	Онгон уулыг цантуулсан

	Омогт хүйтний эрч ээ хө,

	Олон бүгдийг зовоосон. хүү минь ээ хө

	Олиг муутай хуулиа хө, яая даа байз!

	 

	Навчтай модыг шарлуулсан

	Намрын хүйтэн салхиа хө

	Насан туршид зовоосон. хүү минь ээ хө

	Нанчид архин хууль аа хө, яая даа байз!

	 

	Гүнцүү дээлтэй Гүнчидмаа минь

	Гүнгийнхээ нутгаас гарлаа даа хө.

	Гүний хошууны чамтайгаа, хүү минь ээ хө

	Гүндүүгүй сайхан амьдрах уу даа, хөөрхий еэ!

	 

	Сайвар морины сажлаагаар

	Сар өдрийг товлон аваад

	Санааны амраг чамтайгаа, үр минь ээ хө

	Саахалтын хошуугаар тэнэх үү дээ, хүү минь ээ хө!

	 

	* * *

	 

	Хөхрөн байгаа хөндийг

	Хөнтрүүлэн давхиад туулах уу даа.

	Хүний хүү чамтайгаа үр минь ээ хө

	Хүсэл жаргал аа эдэлье дээ, хүү минь ээ хө!

	 

	 

	ӨНДРИЙН ӨВС ДУУНЫ ДОМОГ

	 

	«Өндрийн өвс

	Өндөр богиноороо шүүдэртээд байна

	Өндөр дээрээс харахад

	Өнгийн. чиг бараа илхэн байна.

	Олон адуугаа цуглуулаад

	Ороохон чиг хулыгаа гэнэтхэн чиг барилаа.

	Бариад барьсныхаа хойно

	Баярлаад чиг уналтай морь биш үү.

	Сэм сэмхэн гишгэдэлтэй,

	Сэвэрхэн чиг хул морь биш үү.

	Дэмий чиг мориор барьдаггүй

	Дэндхэн чиг хээрээрээ барьдаг морь биш үү.

	Уургаар чиг барьдаггүй

	Урхан аргаар барьдаг морь биш үү.

	Хорьхон чиг хоногийн газрыг

	Хоногоор чиг товчлоод ирлээ биш шүү.

	Хоногийн чиг газрыг

	Хоёрхон чиг цагаар товчлоод ирлээ биш үү.

	Одоо цуцсан чиг гэхэд

	Хазаар зуулайгаа дармаа нь

	Харин чиг

	Халахын янзтай байна.

	Газрын чиг хол биш.

	Сэтгэлийн чиг хойргынх биш үү.

	Газрын хол чиг үнэн биш үү

	Сэтгэлийн чиг хойрго худлаа биш үү.

	Чиний минь зоригоос

	Морины минь зориг илүү байгаа биш үү.

	Өсөхдөө чиг ханилсан

	Өвгөн чиг хул морь, эвий хөөрхий! 

	Толиноос чиг тодорхой тэр минь

	Торойн товолзуулсаар айсуй, хөөрхий!

	Эзэн зээ

	Зээ, гурван богд өршөө» 

	 

	гэсэн энэ эртний нэгэн сайхан дууг Өмнөговь аймгийн Шанхай нутгаар явбал, сонсож болох билээ. Энэ дуу тэр нутгийн ардын дуу бөгөөд нарийн хөөцөлдөн үзвэл буух эзэнтэй ажээ. Хууччуул өвгөдийн өгүүлэх нь: «Шанхайн ар Ширээшавагтай гэдэг усыг ууж, өвсний соргогт бэлчээсэн олон адуутай Цэсэр гэлэн гэгч хүн урьд байсан гэнэ (Зарим хүн Гэсэр гэлэн ч гэдэг. бас зарим нь Сэргэлэн ч гэдэг, энэ лав сунжирч дуудсан нэр болов уу?). Цэсэр гэлэн адуунд гарамгай, моринд эрэмгий, найр наадамд дуртай хүн байжээ.

	Гэтэл ийм нэг явдал тэр нутагт болжээ. Юун хэмээвээс, тэр нутгийн хэсэг ард, харийн доншуур худалдаач хоёрын хооронд юунаас ч юм бэ, бяцхан мөргөлдөөн болж, «Олны олон арван цэн» гэгчээр нутгийн ардууд, харийн доншуур худалдаачныг дийлжээ. Үүний учир нутгийн ноёд түшмэд уг хэргийг мөрдөн хөөцөлдөж, Цэсэр гэлэнг сэжиглэж баривчлах юм болж гэнэ. Үнэндээ ч Цэсэр гэлэн тэр будилаанд оролцсон юм байж. Энэ тухай нутгийн нэг ард мэдчихээд Цэсэр гэлэнд хэл хүргэжээ. Цэсэр гэлэн уг хэргээс холбогдолгүй мултран гарах арга сүвэгчилж элдвийг тунгаан бодсоны эцэст Богдын хүрээ орох нь зүгээр гэж шийджээ. Тэгээд сүргийн манлай болсон, холч морио барьж унаад, Шанхайгаас наран шингэхийн үед гарч, шөнөжин яваад, ургахын улаан нарнаар хүрээний өмнөх Хан уулын Бурхантын даваан дээр гарч иржээ (Айдасын даваа ч гэдэг).

	Тэгээд тэр даваан дээр бууж, морио амсхийлгэн амрааж суух зуур эргэн тойрныг ажин харвал, үнэхээр сайхан өглөөний наранд өндрийн өвс урт богиноороо шүүдэртэн жигдэрч, өлөн манан голын хөндий даган хөвөлзөхүйд түүний сэтгэл хөдлөн дээр дурдсан «Өндрийн өвс» гэдэг дууны үгийг зохион аялан дуулсан юм гэдэг гэж хэлэлцэх ажээ. Цэсэр гэлэн тэр өдрөө Хүрээний зах дээр зодоон цохион гаргаж байсан гэх бөгөөд хүний амины хэргээс ямар ч шийтгэлгүй мултран гарчээ. Учир нь орой нь Шанхайд байсан гэх боловч, өглөө нь Хүрээнд байна гэдэг үнэмшимгүй явдал. Ингэхээр уг хэрэгт Цэсэр гэлэн оролцоогүй байх нь гэж нутгийн ноёд түшмэд үзсэн гэнэ.

	 

	«......................................

	.......................................

	Амар санаа сэдсээр

	Буянтай үйлсийг гүйцэн гүйцээ маань

	Бүгдээр цуглар маань

	Баяраар цэнгэн жаргая!

	Олон ч агтын дотроос

	Шинж төгс хул морь минь

	Хагсаал юугаа гүйцээл маань

	Наадамд уралддаг билээ

	Газрын хол шунгахад нь

	Улам л өмнөх морио

	Гүйцэн гүйцэж гарсаар

	Түрүүлээд айсуй билээ.

	Олон ч морьдын тоос

	Манарч харагдмаа нь.

	Олон ч хүүхдийн дуу

	Хангинаад сонсогддог билээ.

	Хоёр чихээ хатгамаа нь

	Тогосын өд адил.

	Тогос янз үзэсгэлэнтэй

	Хөөрхий холч морь минь билээ»

	 

	гэсэн энэ дууг, говьцуул төрийн гурван дууны нэг гэж наадмын морь тавих буюу найр өндөрлөхөд дуулдаг заншилтай.

	Энэ «Холч морь» хэмээх дуу, бас Цэсэр гэлэнгийн хурдан хулын тухай дуу байж мэдэхийн дээр бас Цэсэр гэлэн өөрөө ч зохиосон бололтой юм.

	Өгүүлэх нь: Цэсэр гэлэнд нутаг хошуундаа алдаршсан нэгэн сайхан хул морь байжээ. Гэтэл зүүн зүгээс нэгэн хулгайч ирж тэр хул морийг нь хулгайлан авч оджээ.

	Цэсэр гэлэн хул мориныхоо хойноос мөрдөн нэхсэнгүй. Учир юу гэвэл, Цэсэр гэлэн, морио Шанхай нутгийн Ширээшавагтайн уснаас өөр ус унаган цагаасаа аваад нас бие гүйцэн гүйцтэл амсуулаагүй юм гэнэ. Тэр морь нь өөр ус амсдаггүй, сурчихсан юм байж. Тэгээд Цэсэр гэлэн, хайртай сайн морио уудаг ус, унаган нутагтаа гүйж ирнэ гэж итгэн суужээ. Цэсэр гэлэн нутгийн хүмүүст, «Худгийн онгоцонд ус битгий үлдээгээрэй. Хэрэв ус үлдээвэл миний хул морь хүрч ирээд гэнэт их ус ууж гэдэс нь хагарч мэднэ» гэж захиж байжээ.

	Нутгийн хүмүүс ч захисан ёсоор онгоцондоо ус үлдээдэггүй байж. Тэгтэл «гай газар дороос» гэгчээр нэг бадарчин тэнүүчилж яваад, Ширээшавагтайн усан дээр ирж цай чанан ууж, амарч байтал, зүүн хойд зүгээс галбир онц сайхан хул морь янцгаан янцгаасаар давхин иржээ. Ажвал олон хоног ус уугаагүй өнжсөн бололтой, гэдэс юугаа татсан морь худгийн онгоц цавчлан эхэлсэнд бадарч услахаар шийдэж хөөрхий морийг усалчихсан нь зогссон газраасаа хөдлөлгүй зогсоогоороо үхсэн гэнэ ээ.

	Тэгээд нутгийн ард «Бадарчин явбал балагтай» гэж, түүнээс хойш өгүүлдэг болсон гэх бөгөөд Цэсэр гэлэн морио үхсэнд их уй гашуу болж, мориныхоо толгойг 

	Өгөөмөр хэмээх өндөр ууланд аваачиж тавьсан 

	гэлцэнэ. Тэгээд Цэсэр гэлэн хөөрхий хул морио дурсанхан «Холч морь» дууг зохион гаргасан гэж нутгийн хууччуул ярьдаг юм байна.


V. АМАН ӨГҮҮЛЛЭГ, ХОШИН ШОГ ЯРИА

	 

	АМБАНЫГ ЗОДСОН УЧИР

	 

	Хуучин Засагт хан аймгийн Рашаа гүний хошуу (Одоогийн Завхан аймгийн Түдэвтэй сум) -ны Ар улаагчинд нохой Ванжил гэж нэлээн бяр тэнхээтэй, ганц бие хүн амьдран сууж байсан байна. Тэр хүн сүүлдээ Улиастайд суух болжээ. Энэ үед мөн Рашаа гүний харьяат Дэмчиг гэдэг хүн Улиастайн амбанд их дээгүүр том алба хааж байсан. Тэр нь хохь тайж хүн байжээ.

	Нохой Ванжил Улиастайд очоод баян Доной гэдэг авгайд сэтгэлтэй болж гэнэ. Гэтэл цаадах нь тал өгдөггүй гэнэ. Улиастайн Гүй амбан бас тэр авгайнд үе үе очоод байдаг бололтой байжээ. Ингээд арга барахдаа нохой Ванжил нэг нутгийн Дэмчиг тайжтайгаа уулзаж учир явдлаа ярьжээ. Дэмчиг нь,

	— За хө, чи сонсож бай! Баян Донойнд удахгүй нэг их найр болно. Чи тэр найрт оч. Очоод хамаагүй их архи ууж болохгүй, багаахан уух хэрэгтэй. Тэгээд чи яахыгаа мэднэ биз гэжээ. Ингээд нохой Ванжил сайн шарга мориороо баян Донойнд давхиад хүрчээ. Гэрт яваад орсон чинь дүүрэн хүн суучихсан, лаа дэн асаачихсан дуу хуур болоод л найрлаж байна гэнэ. Гэрийн зүүн хоймор дахь түшлэг дээр нэг их зантай хятад сууж байгаа харагдана гэнэ. Тэгээд хэд гурван дугараа уучхаад л нөгөө хятадыг өдөж гарч гэнэ. Тэгсэн тэр хятад маш их уурлаж «Энэ задарсан муу нохойг барьж хүл» гэхэд Ванжил амбан руу ухасхийж очоод нүүр нүдгүй балбаж гарчээ. Барих гэсэн хэдэн залууг шилбүүрдэж хаячхаад л сайн шарга морио унаад зугтаачихжээ. Ингээд «Улиастайн амбаныг нохой Ванжил зодсон» гэдэг яриа шуугиан дэгдэж буу зэвсэг барьсан цагдаа нар, дэнлүү барьсан албан хаагчид шөнөжингөө эрээд эрээд олсонгүй. Өглөө нь арай чүү нэг юм олж Улиастай хотын яамны улаан халзан өргөөний өмнө ягштал хүлээд авч иржээ. Яаман дотроос «Оруулаад ир л» гэж байна гэнэ. Яаман дотор том том жинстэй түшмэлүүд эгнээд суусан нь их сүртэй харагдаж байж. Нохой Ванжил тэрүүхэн Дор сөхрөөд суужээ. Түшмэлүүд дээр доргүй л «энэ муу нохой Ванжилыг шаахайд» гээд банз шаахай авчруулж,

	— Чи яах гэж амбаныг зодсон бэ? гээд л асуудаг юм байна. Тэгж байтал Дэмчиг тайж,

	— Чи муу нохой, Улиастайн амбаныг зодсон нь үнэн юм уу? Үнэн бол толгойг чинь авна даа гэдэг юм байж. «За ингээд алтан аминаасаа салдаг юм байжээ» гэж нохой Ванжил дотроо бодоод л сууж байж. Тэгээд нэг хэсэг шаахайдуулжээ. Тэгж байтал Дэмчиг тайж бас л

	— За чи хө, ингэхэд амбан ноёныг хаа байхад нь зодсон юм бэ? гэхэд

	— Ноёнтон минь, амбан ноён гэдгийг дуулсан болохоос ерөөсөө үзэж хараагүй. Хүн юм уу, юу юм бүү мэд. Огт үзэж хараагүй. Баян Донойнд буутал баахан улс найрлаж дуу хуур болж байсан. Би ч жаахан архи уусан. Нэг хятад намайг муухай хараад л янз янзаар их зан гаргаад байхаар нь түүнийг барьж аваад л салам зодсон. Амбан ноён гэдгийг нь мэдсэнгүй л дээ гэжээ.

	— Аа тийм үү! Амбан ноёныг зодсон байна. Толгойг чинь авна даа гэх мөртөө л «Аваад гар, энэ нохойг!» гэж хэлдэг байж. Ингээд Дэмчиг тайж малгайгаа авч ширээн дээр алгуурхан тавихаар нь бусад түшмэлүүд дуурайжээ. Дэмчиг тайж амаа барьж толгойгоо сэгсрээд таг болж. Бусад нь мэл гайхаж цэл хөхрөөд таг дуугүй сууж байж гэнэ.

	— Амбан ноёныг нохой Ванжил зодсон нь үнэн юм байна. Та нарын хэн нь явдаг юм. Хоёр нь явж амбан ноёны лагшин ямар байгааг мэдэж ир. Мөнгө зөнгө аваад яв гэж Дэмчиг тайж хэлдэг юм байна. Явъя гэх хүн гарсангүй. Тэгээд тэд,

	— Дэмчиг гуай минь, бид яваад нэмэргүй. Та л явж үз гэв. Ер нь тэр үед Дэмчиг гуайгаас өөр амбанд бараалхах нэр хүндтэй хүн байдаггүй байжээ. Дэмчиг тайж явахаар болж өчнөөн төчнөөн лан мөнгө, нэг лүү архи аваад жууз тэрэг хөлөглөөд гарч өгчээ. Амбан ноёны газар усан хэрэмтэй, шавар хэрэмтэй, тал тал тийш нь их буу зоочихсон байдаг байж. Дэмчиг тайж амбан ноёнд бараалхаж

	— Амбан ноёны лагшин ямар байна? гэж асуув.

	— Ай бие их муу байна. Урьд шөнө найрлаж байтал нохой Ванжил гэдэг хүн зодчихлоо гэж байв. Нүүр ам нь хавдар, хөх няц, ер нь авах юм алга гэнэ ээ

	— Аа тэр муу нохойн толгойг нь авна. Амбан ноёны лагшинд гар хүрдэг танхай муу нохой вэ! Таныг хаана морилж байхад ингэж зодсон юм бол?

	— Ай намайг баян Донойгийнд найрлаж байхад элдвээр өдөж байгаад зодлоо, гэнгүүт Дэмчиг тайж,

	— Аа тэр муу нохойн толгойг авна. Тэр муу нохой толгойгүй болох ч яах вэ? Би ингээд тэнгэр ноёноосоо салдаг байж гээд учир дүрсгүй уйлж гэнэ. Амбан ноён ч бас уйлдаг юм байна.

	— Үгүй одоо би чинь ингээд толгойгүй болдог юм байж гэж.

	— Аа тэглээ гэж.

	— Аргалах арга байна уу, түшмэд гуай минь? гэж

	— Аргалахад хэцүү байна. Таныг эзэн хаан мэдчих л байх даа. Тэгвэл та толгойгүй болчихно. Эзэн хаанд мэдэгдэхгүй байх аргыг би хайя гэж. Тэгэхээр амбан баярлаж Дэмчиг тайжийг архи дарсаар дайлаад

	— Та миний амийг авч үз. Нохой Ванжилын толгойг бүү ав. Түүнийг суллаад тавьчих гэдэг юм байжээ. Дэмчиг тайжид баахан мөнгө торго өгч гэнэ. Тэр үеийн хууль цаазыг Дэмчиг гуай сайн мэддэг байжээ. Амбан ноёны явах газар хэмжээ хязгаартай, хамаагүй айлд орж болохгүй хуультай байж. Хуулиа зөрчсөн амбан толгойгүй болох ёстой байжээ.

	Дэмчиг гуай түшмэл нар. дээрээ ирээд:

	— Амбан ноёныг би аврах боллоо. Одоо гайгүй болох нь шиг байна. Амбан, нохой Ванжилыг сулла гэж байна гэжээ. Ванжил ч суллагджээ. Дараа нь Дэмчиг тайж нохой Ванжилтайгаа уулзаад,

	— Чиний толгойг юу боллоо гэж авах вэ! Бид ч догшин амбанаа номхруулж авлаа. Чи ч Доной авгайгаа олж авлаа гэсэн юм гэдэг.

	 

	 

	НАЯН БАРЫН ТЭНХЭЭТЭЙ ХҮН

	 

	Манж чин улсын үед юм байжээ. Манай нутагт арга ухаантай, хүч тэнхээтэй нэгэн залуу, хөгшин болсон эхийнхээ хамт амьдарч байж гэнэ. Нэг өдөр эх нь,

	— Би одоо өтөлж хөгширлөө. Чи намайг харж суухын оронд хол газар явж юм үзэж нүд тайлж ир гэж хэлжээ. Хүү нь эхийнхээ үгэнд орж алсын замд гарч гэнэ. Явсаар бас алсын холд зорьсон бололтой хэдэн хүнтэй уулзав. Тэд нар халхын Дунд хошуунаас хятадын нэгэн хошуунд наадамд барилдахаар яваа хүмүүс байжээ. Аянчдын ахлагч нь, түүний хэрэг зоригийг асуугаад, «Чи бидэнтэй яв. Наадам үз» гэсэнд хүү дуртай зөвшөөрчээ. Тэд хэд хоногийн дараа наадам болох газар хүрэв.

	Наадам маргааш болно гэж байхад ахлагч өвгөн, «Өнөөдөр хятадын шинжээч нар бөх шинжихээр ирнэ. Чи энд барилдаж болохгүй. Чамайг эсгийд боогоод нууна. Шинжээч нарыг явтал хөдөлж болохгүй шүү!» гэжээ.

	Хятад шинжээч нар Монголоос ирсэн бөхчүүдийг шинжиж үзээд гарахдаа майхны хаяагаар цухуйсан нөгөө хүүгийн хөлийг харсан нэг нь: «Хай! энд наян барын тэнхээтэй нэг монгол байна. Маргааш үүнийг барилдуулъя» гээд явжээ.

	Ахлагч өвгөн,

	— Энд чамаас илүү хүчтэн алга. Барилдаж байгаа хоёр бөх нэг нэгэндээ бууж өгвөл толгойгоо авхуулдаг хуультай. Тийм болохоор хэнд ч бууж өгч болохгүй. Хэрэв монгол бөх төрүүлбэл насаараа энд гянданд суудаг юм. Гэмгүй танилцсан дүүгээсээ хагацлаа. Ээжийг чинь харж асарч байя гэжээ.

	Наян барын тэнхээтэй хүү наадамд барилдаж, учраа бүхнээ амархан орхисоор эзэн хааны бөхтэй үлдэж, түүний хөлийг нь хуга хаяжээ. Хятадууд хүүг барьж аваад нүдийг нь боож гарахын аргагүй гүн нүхэнд орхижээ. Хүү нүднийхээ боолтыг аваад үзвэл, эргэн тойрон хүний араг яс. Түүний дунд хятад монгол хоёр хүн сууж байна гэнэ. Тэр хоёр,

	— Чи ямар хэргээр орж ирэв? гэжээ. Хүү:

	— Би эзэн хааны бөхтэй барилдаад хөлийг нь хугалсан. Та хоёр ямар хэрэг хийсэн улс вэ? гэхэд монгол нь:

	— Эзэн хааны сангаас хулгайлсан. Хятад нь:

	— Амбаны хатны сувдан ээмгийг авсан хэрэгт гүтгэгдсэн. Оройд нэг амьтан ирж бидний махнаас зулгаагаад явдаг юм. Бид энд ингээд л үхдэг юм гэжээ. Орой болоход нэг амьтан ирж монголын нь махнаас зулгаагаад явж гэнэ. Ингэж байсаар хятад хүн нас баржээ. Наян барын тэнхээтэй залуу:

	— Эндээс яаж ийгээд гаръя. Яаж ингэж зулгаалгаж байх вэ гэж хулгайч хүнд хэлжээ. Тэр хоёр хүний яс давхарлаж өрсөөр 80 алд нүхнээс арай чүү гарчээ. Хулгайч:

	— За чи энэ бутны ёроолоос бүү хөдлөөрэй. Би нэг хөл залгах юм олж ирье гээд удсан ч үгүй нэг морь авчраад,

	— Чи манайд очоод намайг хүлээж бай гэж гэрээ зааж өгчээ.

	Хүү явсаар хулгайч эрийн зааж өгсөн газар очвол нэг айл байна гэнэ. Гэрт нэг том биетэй бүсгүй байна гэнэ. Бүсгүй залууд хоол унд хийж өгөөд гарч явав.

	Орой болсон хойно хоёр шарга морь хөтөлж ирэв гэнэ. Залуу хоёр шарга морины нэгийг унаад явъя» гэж бодов. Эмэгтэйг малаа саах хооронд нэг шаргыг унаад давхив. Тэгтэл нөгөө эмэгтэй нэг шаргаар гүйцэн ирж барьж авч янгинатал хүлээд хөхүүртэй айргийнхаа араар хаяжээ. Нэг хоноод хулгайч эр ирэв. Хүлээтэй эр хөхүүртэй айргийн ард хөдөлж янцаглаж байв.

	— Хөхүүрийн ард юу байна, дүү минь? гэхэд нөгөө бүсгүй:

	Би нэг айхтар хулгайчийг барьсан. Хоёр шаргын нэгийг аваад зугтаасан юм гээд наян барын тэнхээтэй эрийг гаргаад ирэв.

	— Чи энэ хүнийг юунд хүлэв! Хүлгийг нь бушуу тайл. Миний аминд орсон хүн. Хоёр шаргыг хоёулыг нь өг гэжээ. Ингээд наян барын тэнхээтэй эр хоёр шаргыг хөлөглөн нутаг хошуундаа ирж эхтэйгээ уулзсан юм гэдэг.

	 

	 

	САЙН ХҮН

	 

	Би 1958 оны намар Хашаат суманд ачаа буулгачхаад буцаж явсан чинь оройтчихлоо. Ойр хавь айл байна уу? гээд харж явсан, замын хойно ганц гэр байна.

	Яваад очлоо. Гэрт настай өвгөн эмгэн хоёр нэг хүүхдийн хамт байна. Сайхан зантай эмгэн цай хоол хийж, өвгөн нь аймаг зүгийн сонин асууж сонирхож суув. Хоол цайны дараа ор дэр засаж өглөө. Тэгсэн өвгөн: 

	— Энэ жолооч ахдаа том ахынхаа дээлийг авдраас гаргаж өг. Дан бүрээстэй хаяа хамар нь онгорхой энэ муу гэр хүн дааруулна гэж ач охиндоо хэллээ. Охины авч өгсөн дээл том юм шиг байхаар нь саваагүйтэж нөмөрч үзвэл ханцуй нь газар шүргэж, хормой нь тохой хэртэй дэвсэгдэж байна. Би ямар ч дээлийг биедээ шингээгээд өмсчихнө гэж боддог байсан. Тэр дээлийг өмсөх байтугай нөмрөх арга алга. Энэ атигар өвгөн эмгэн хоёрын том хүү нь л ийм дээл өмсөхөөр тэнгэр баганадсан хүн байдаг юм байх даа гэж бодож байсан чинь өвгөн над руу харж,

	— Чи наад дээлээ хэн өмсдөг юм бол гэж сонирхоод байна уу? Хэн ч өмсөөгүй шинэ дээл байгаа биз дээ. Уул нь хүнд хийж тавьсан юм. Багцаа муутай хийсэн болохоор жаахан элбэгдсэн ч байж магадгүй. Гэхдээ тэр хүн та бидэнтэй эгнэхгүй том хүн байсан юм. Тэр хүнд дээл хийж тавих болсон учраа би чамд ярьж өгье гээд надад нэг сонин түүх ярьж өгсөн юм.

	 

	* * *

	 

	Би арван хэдтэй байхдаа Чулуут Эгийн хооронд улаа нэхдэг нэг муу улаач ухаантай юм явлаа. Өртөөгөөр яаралтай яаралгүй янз бүрийн л хүн явна. Нэг удаа намрын сар гарч байхад өртөөн дээр нэг их сүрхий улс ирлээ. Нар арай ч жаргаагүй, уулын сүүдэр бууж байхад овойж оцойсон нэг их том хүнийг хариугүй янгирцаг тохсон муу морин дээр унуулаад хөлийг нь морины гэдэс доогуур холбож, гарыг нь эмээлийн бүүрэг, ганзага, хөлийн хүлэгтэй давхар баглачихсан хүрч ирлээ. Тэд уяан дээр ирээд, түшмэл ч юм уу, цагдаа ч юм уу нэг буу үүрсэн хүн намайг дуудаж байна. Би гүйгээд л очлоо. Цуг ирсэн улаач, бид хоёрт, энэ хулгайчийг та хоёр мориноос нь салгаж аваад илүү гэртээ оруул. Чи өнөө шөнө харж хоноорой гэж надад тушааж байна. Улаач бид хоёр ноцолдож байж арай гэж нөгөө хүний хөлийн хүлгийг тайллаа. Сур олдоогүй ч юм уу зориуд ч тэгсэн юм уу адууны сүүлээр томсон бололтой ширүүн дээсээр чангалан хүлсэн нь бүр чивчрээд тэр хүний хөлд хуруу хэртэй шигдчихжээ. Би түүнийг үзээд яасан их өвдөж байгаа бол гэж бодохоос уйлмаар байлаа. Ямар ч хэрэг хийсэн, ямар ч хүн явааг мэдэхгүй дэмий л өрөвдөж байсан хэрэг. Нөгөө хүнийг мориноос буулгаад тайны илүү гэр лүү буутай хүн туугаад явлаа. Пад хар царайтай, гэзэг үс нь ширэлдэж, онгож гандсан даалимбан тэрлэг эгэлдрэглэсэн хөл нүцгэн тэр эр уяан дээрээс тэнтэр тунтар алхаж явсаар илүү гэрийн үүдээр бараг гурав дөрөв нугарч орлоо. Буутай хүн харж байж нөгөө хүний хөлийг тушуулж, гарыг нь ард нь хүлүүлээд гарахдаа, 

	— Наад хулгайчдаа ус ч юм уу нэг юм өгөөрэй гэж байна. Тэгэхэд нөгөө хүлэгтэй хүн над руу эргэлдсэн том улаан нүдээр сүрхий харснаа нэг нүдээ анин дохилоо. Би бодсон юм ч үгүй хэр нь түүнийг дуурайгаад дохичхоод гарлаа. Үдэш нь өртөөнөөс жаал жуул хоол цай илүүчлээд нөгөө хүн дээрээ авч очлоо. Мань хүн биднийг гарахад л байсан янзаараа хэвтэх ч биш, суух ч биш хажуулсхийгээд байж байна. Миний авч орсон юмыг хараад царай нь хувьсхийх шиг болсноо хаяа руу заалаа. Би цай хоолыг хаяанд тавьчхаад үүдэнд нөгөө хүн рүү хараад шуухитнаад суув. Тэр хүн нүдээ аниад чив чимээгүй унтаад л байх шиг байх юм. Тэгж байж, байж бараг шөнө дунд болсон хойно, 

	— Авчирсан юмаа дөхүүлээд гарын хүлгийг жаахан суллаад өгөөч гэж дуугарч байна. Би дүүрсэн хэрэг гэж бодоод гарын хүлгийг нь тайлж хоол цайгаа дөхүүлж өглөө. Жаахан бүхэл махыг хэд шужигнуулан залгичхаад цайг наг хоёр балгачих шиг боллоо. Би ч урьдынхаа адил хараад суугаад байлаа. Өөрөө тайлчихсан хэр нь «гарыг чинь хүлье» гэж хэлэхээсээ нэг л айгаад байв. Нэг мэдсэн дугхийчихжээ. Хормойноос нэг юм татаж байна. Сэрээд харсан чинь нөгөө хүн татжээ.

	— Гар ч овоо амарлаа. Одоо хуучин янзаар нь хүлчих. Өглөө болох нь гэж байна. Би гарыг нь хүлчхээд сууж байтал түшмэл орж ирлээ. 

	— Наад хулгайч чинь оргож зугтах гэж чамайг зовоов уу гээд хоёр ч удаа өшиглөөд авлаа. «Би харах нь байтугай унтчихжээ» гэж хэлэлтэй нь биш дуугүй л байлаа. Тэгээд гарахдаа, 

	— Өнөөдөр олигтойхон морьд бариарай. Энэ хулгайчийг Улиастайн амбанд хүргэх юм байгаа юм гэлээ. Гарах гэсэн нөгөө хүн урьдынх шигээ дохиж байна. Би ч бас л дохичхоод гарлаа. Адуу уруугаа явж байхдаа ямар морь барьдаг юм билээ гэж бодож явав. Түшмэл сайн морь гэсэн. Хурдан хээрийг л бариад өгье гэж бодлоо. Тэр хээр морь бол зун наадамд уясан шавхранги морь байсан юм. Хүргэгдэж яваа хүнд уургын улааныг барья гэж бодлоо. Тэр улаан морь бол хурдан сайн морь биш боловч хөнгөн хөлтэй, зөөлөн явдалтай, номхон морь байсан юм. Хүлээтэй баглаатай зовж яваа хүнд зөөлөн явдалтай байх болов уу л гэж бодсон хэрэг. Тэгээд хээр морь, улаан морь, бас өөр нэг морь барьж хөтлөөд ирлээ. Түшмэлийг «Сайн морь барьсан биз?» гэхэд нь «Сайн морь барьсан» гэлээ. Нөгөө хүнийг улаан морин дээр мордуулж хөл гарыг нь өчигдрийнх шиг нь баглаад түшмэл буугаа үүрч морийг нь хөтлөөд, би тэр хоёрын хойноос дагаад гэлдэрч явлаа. Ганц шөнө нойр дутуу хоносондоо үе үе үүрэглэж яваад Эг өөд өгсөж явахын алдад нэг хартал нөгөө хүн над руу эргэж хараад дохиж байна. Би бас л хариу дохилоо. Тэгтэл л хүлэгтэй хүн морио чуу гээд ухасхийнгүүт түшмэлийн хажуугаар дайрч тохойгоороо тахилзуураар нь өргөж эмээл дээрээс нь ховх татаж хаяад мод руу давхилаа. Хурдан хээр эмээлээ чиргүүлээд эргээд зулардаг юм байна. Зугтаасан хүний хойноос явдаг юм уу гэснээ больж морины хойноос давхилаа. Нөгөө хүнийг бүр мод руу орсон хойно түшмэл босож буугаа аваад хойноос нь буудаж байна. Би морины хойноос хөөцөлдөж яваад барьж ирвэл, түшмэл уур цухал болчихсон цамнаж байна.

	— Чи муу хулгайчийг зориуд оргууллаа. Надад муу морь барьж өгөөд хулгайчид сайн морь барьж өгсөн байна. Чи ер нь энэ хулгайчийн холбоо сүлбээтэн нь байх. Хулгайчийг түргэн барихгүй бол ална тамлана гэж сүйд боллоо. Түшмэлийн морийг эмээллэж өгөөд зугтаасан хүнийг олох гэж Эгийн давааны модоор өдөржингөө тэнэлээ. Оройхон түшмэл маань намайг барих юм болж арай л гар хөлийг минь хүлсэнгүй өртөөн дээр тууж ирлээ. Маргааш нь тамган дээр очиж байцаагдлаа.

	— Чи яагаад хулгайчид сайн морь барьж өгч оргуулсан юм бэ? Оргодлын хойноос явахгүй яасан юм бэ? гээд л байцаадаг юм байна.

	— Түшмэл сайн морь бариарай гэсэн. Тэгээд л өөрт нь хурдан морь барьж өгсөн. Түшмэлийн морийг барьж ирээд хоёулаа унаатай болж байгаад л оргодлыг барих гэсэн юм гээд байлаа. Тэгээд ч нэг их юм болсонгүй. Хэд хоног байцаагдаж байгаад буцлаа. Хурдан морь унаж, галт зэвсэг барьсан түшмэл л гэгээн цагаан өдөр хүлэгтэй хүн алдсанаараа буруудсан байх.

	Түүнээс хойш хэдэн жил өртөөнд байж байгаад хувьсгал мандсанаас хойхно наашаа Хашаат сум руу дүүгээ бараадаж ирсэн юм. Тэгээд авгай авч айл гэр болоод шөлний хэдэн хонь, саалийн хоёр гурван үнээтэй, мөчиг тачигхан амьдарч байлаа. Айл гэр болсны маань хойтон хавар юм сан. Нэг өглөө авгай маань босож өрхөө татчихаад нүд нь орой дээрээ гарчихсан сандран орж ирээд, — Энэ урд толгойн наад руу үзэгдэж харагдаагүй өндөр том хүн эмээлтэй морио хөтлөөд ирж явна. Бушуу босоорой гэдэг юм байна. Би ухасхийн босоод гартал нэг хүн ирж явна. Тэр хүн морио уяан дээр уясангүй. Шууд явсаар хонины хашаа руу очоод том богцоо буулгаж морио уяад ирэхэд нь амар мэндийг нь асууж гэртээ орууллаа. Цай уусны дараа тэр хүн:

	— Чи намайг таньж байна уу? гэдэг юм байна.

	— Танихгүй байна аа, гэж үнэнээ хэллээ.

	— Арга ч үгүй биз дээ. Чи надад нэг хөнгөхөн хөлтэй, улаан морь барьж өгч их тус болсон доо. Тэгээгүй бол Улиастайн амбан намайг залгичих байсан юм. Тэр морийг чинь би тэнэж яваад үгүй хийчихсэн. Танайд ирэх гэж хэд хэдэн шөнө харлаа. Гаднаас хүнтэй юм шиг болохоор нь ирсэнгүй. Одоо хол явах санаатай. Хоёр гурван хоногийн хоолны юм мэдээрэй гэж байна. Авгай бид хоёр гадаа гарч маргалдлаа. Манай хэдэн хонин дотор энэ хүнд хоёр гурван хоногийн хоол болчихмоор ганцхан шүдлэн эр хонь байсан юм. Тэр хонийг авгайн нэг ахынх нь өгсөн юм. Өөр юм гаргая гэх нь ээ нь хургатай хонь, төлөг л байлаа. Нэгэнт л баларсан юм. Ганц шүдлэн хонио төхөөрчихөөс биш гэсэнд авгай уурлаж

	— Хаанаас ийм гай хөө гарч ирэв! Ахынхаа өгсөн ганц хонийг чамаар мэдүүлэхгүй гэж байна. Авгайгаа аргадаж гуйж байж ганц шүдлэн хонио төхөөрлөө. Тэгсэн нөгөө хүн хэлж байна.

	— Махыг нь загсаачих. Гэдсийг нь чаначих. Гурвуулаа шинэ шөл уучихъя гэлээ. Ганц эр хонио хүнд таван улаан мөнгөний өртөггүй өгч байгаа ч гэсэн ховор цагийн юм болохоор хониныхоо гэдсийг хүн авчраад өгчихсөн юм шиг нөгөө хэрүүл маргаанаа бүр мартчихсан яриа хөөрөө болж байгаад хүртчихлээ. Дараа нь намайг «Богцоо аваад ир» гэж байна. Тэгсэн тэр том хар богцноос гарахгүй юм гэж алга аа. Торго дурдан, мөнгө төгрөг зөндөө юм байна.

	— Чиний морь хонь хоёрын чинь үнэ. Энэ жаахан юмыг өмсөж эдлэхийг нь эдлээд, зарж борлуулахыг нь борлуулаад хэрэглээрэй. Би удахгүй нэг ирнэ ээ гэж торго дурдан, мөнгө төгрөг өглөө.

	Тэр хүн, хонины махыг богцондоо хийж бас л морио хөтлөөд ирсэн зүг рүүгээ буцаад явлаа. Тэр хүний нэрийг нь ч асууж чадалгүй сандарч байгаад явуулчихлаа.

	Түүнээс хойш тэр хүний өгсөн юмнаас зарж борлуулаад товхийсэн амьжиргаатай боллоо. Тэгээд авгай бид хоёр «Нөгөө хүн удахгүй ирнэ гэсэн. Ирэхэд нь нэг юм хийж байя» гэж ярилцаад хурган дотортой дээл хийе гэж шийдлээ. Дөч тавиад хурганы арьс, арваад метр чисчүүгээр нэг их том дээл хийлээ. Тэгээд тэр хүнийг ирэх болов уу гэж нэг хоёр жил харлаа. Арав хорин жил, гуч дөчин жил харлаа байдаггүй. Хэн ч өмсөж таарахгүй нэг том дээл л үлдлээ. Хүүхдүүд бага байхдаа «Энэ хэний дээл юм бэ?» гэхэд «Том ахын чинь дээл ээ» гэдэг байсан юм. Тэгээд одоо ч гэсэн том ахын дээл гэдэг юм. Хоёрхон удаа уулзаж нэр усыг нь ч асууж чадаагүй тэр хүнийг би хулгайч оргодол хүн биш, сайхан сэтгэлтэй, сайн хүн гэж боддог юм.

	 

	 

	ХИЛЭН МАЛГАЙН УЧИР

	 

	Хилэн малгайг хятадууд илжигний туурай толгой дээрээ тавьж байгаа юм гэхэд монголчууд, бид урд талаасаа айхааргүй өндөр саадтай, хойд талаараа тээглэхээргүй нээлттэй улс гэж ийм малгай өмсдөг юм. Хойд талаасаа улаан бүч унжуулдаг нь Орос улстай харилцаатай, ах дүү шиг явахын тэмдэг юм гэж тайлбарлаад давжээ. Монголчууд хэзээнээс нааш улаан өнгийг эрхэмлэн үздэг. Хүнд бэлэг өгөхдөө боодол дээр нь улаан цаас наадаг. Улаан цаасгүй бол улаан утсаар боодог байжээ. Энэ нь бэлэг сэлтэд бузар ороогүй цэвэр ариуны илэрхийлэл болдог байв. Тэгээд ч малгайныхаа бүчийг улаан өнгөөр хийсэн байна.

	 

	 

	МОНГОЛ ХҮН ХАХУУЛЬД ДУРГҮЙ

	 

	А. Манж хятадууд монголын гарт ембүү атгуулан хахуульдаж эрхэндээ оруулж буйн тэмдэг бодож, ембүүний хэлбэртэй нударга гаргаж тараасан гэнэ. Тэгэхээр нь монгол хүн түүнийг эргүүлэн, ембүү хэлбэрийг нь өөрчилжээ. Хуучны дээлийн хоёр нударга буулгаастайгаар нь нийлүүлсэн ембүү мэт хэлбэртэй байдаг. Харин түүнийг эргүүлэхээр уг дүрс нь өөрчлөгддөг. Тиймээс урьдын улс ямагт нударгаа эргүүлдэг заншилтай байв. Энэ нь нэг талаас монголын буяныг барах гэсэн хахуулийг эсэргүүцэн гарынхаа хишгийг тогтоож байгаа хэмээдэг.

	Б. Монголчууд хятадад хэзээнээс нааш дийлэгддэггүй байжээ. Тэгээд монголчуудын дөрвөн мөчинд илжигний туурай шиг хувцас өмсүүлье. Тэгвэл илжиг шиг номхорно гэж монгол дээлийн нударгыг буулгаж хийгээд ирүүлдэг болжээ. Тэгэхэд нь монгол хүн дээлийн нударгыг эргүүлж өмсдөг болсон учраас хятадуудын хорон муу санаа биелэгдээгүй байна. Тэгээд ч монгол хүн нударга буулгахыг нүгэл гэдэг. Айлд орох, золгох, хүндлэх үед ямагт нударгаа эргүүлдэг нь ийм учиртай гэнэ.

	 

	 

	МАНЖИЙН ХААНААС ЗҮҮН ГАРЫН ХААНД ИРҮҮЛСЭН БЭЛГИЙН ТУХАЙ

	 

	...Баатар хун тайжийн цагт Ноён хамбатны Их мянганы дацан нь манжийн хайсан (тогоо) дөрвөн шилдэг хүн арай гэж нэрдэг тэр хайсанг Их ойрадын арван есөн настай нэг хөвүүн ганцаар нэрэв... Түүнийг хаанд айлтгасанд хаан тэр хөвүүнийг дэргэдээ байлгав. Зүүн гарын хаанд Манжийн хааны элч арван таван хүчит нумтай их бэлэг авч ирээд барьж бараалхав... Хүчит хөвүүн гал түлж суусанд хаан зарлиг болов. «Тэр нумаа авч ирж чи нум татаж чадах уу? Болбол татаж үз» гэв. Хөвүүн мөргөж аваад тал дундуур нь тас татаж орхив. Хөвүүний хоёр нүдний суурь бага хөдөлснийг хаанд айлдаад адист алчуураа «Хөлс арч» гэж хайрлав. Хөвүүн аван хөлсөө арчигч болоод нүдээ дарав. Нүд нь орондоо оров... Харин нум болгоож татахгүй гэж хаан зарлиг болов. Элч нар гайхаад сүр алдаад ичив (буцав). Элч нар хариад хаандаа айлтгав. «Бэлгийн нумыг гал түлж суусан хөвүүн хуга татаж орхив. Зам дахь хөвүүд бүгд цөм шагайгаар наадна. Тэдэнд нам (бид) ойртож болшгүй тэр нь бат байна» гэв...

	 

	 

	ХЭРЭЭ ХАНГАРДИАС АЙНА

	 

	А. Олон жилийн өмнө юм гэнэ. Гадаадын түрэмгий улс (Манж чин улс) Монгол орныг боолчлохын тулд голомтыг нь устгуулахаар дөрвөн махчин хэрээ явуулжээ. Тэр хэрээнүүд Монголын голомтыг тоншихоор тулганд нь хоргодон сууж дөрвөн тотго болжээ. Тэгэхээр монголчууд тэднийг айлган хөөх гэж дор нь дөрвөн чулуу ивжээ. Тэгээд бас болсонгүй. Нэг мэргэн хүн хэлсэн нь: «Энэ махчин хэрээ байнга гал сахиж байгаад бидний эрчүүдийн эзгүйд голомтыг маань үгүй хийх болзошгүй. Иймд шувууны хааны дүрийг бүтээвэл энэ хэрээнүүд айгаад муу юм хийж чадахгүй. Тэгэхлээр галын дэргэд үргэлж байдаг хүн нь эзэгтэй буюу авгай хүн тул түүний үсийг шувууны хаан хангардийн далавч шиг дэргэр болгоё гэжээ. Тэр цагт авгай хүн үсээ тэгж шувууны далавч шиг дэргэр болгодоггүй, одоогийнх шиг зүгээр сүлжин унжуулдаг байжээ. Дөрвөн тотготой тулга хэрэглэдэггүй байжээ. Ингээд айл бүрийн авгайчуул үсээ хангардийн далавч шиг болгож, дөрвөн тотготой сагсан тулга хэрэглэдэг болжээ... Нөгөө махчин хэрээнүүд ямар ч аюул учруулж чадаагүй, харин монгол авгайчуул үсээ тийм далавч шиг сонин маягаар янзалдаг болж, энэ маягийн үсний хэлбэр олширч эртхэндээ өөрийнхөө үсийг тийм болгодог байснаа сүүлдээ тусгай хиймэл том үс хийж өөрийн үсэн дээрээ өмсдөг болжээ.

	 

	Б. Дээр үед монголчууд хятадаас тулга авдаг байжээ. Хятадууд тулганд дөрвөн шовгор тотго хийгээд явуулдаг болжээ. Үүний учир гэвэл монголчуудыг тал талаас нь цөлмөн дээрэмдэж байя гэсэн санаатай юм байжээ. Гэтэл монголчууд тулганы дөрвөн тотго нь, дөрвөн аймгийн эв нэгдлийг харуулж байна. Гурван цагариг нь манай улс гурван давхар төмөр хүрээгээр бэхлэгдсэний тэмдэг гэж тайлбарлахад Хятадын шинжээчдийг мохоожээ.

	 

	 

	ЖОГОРХОЙ НЬ Ч ЖОГОРХОЙ БАЙНА

	 

	Урьд нэг алиа хүн нөхөртөө манжийн амбанд нохойн баас үмхүүлье гэж ам гарчээ. Тэгээд нөгөө хүн амбанд очоод «Амбан ноёнтон танаа ховор нандин жогорхой авчирлаа. Та зооглож айлдана уу?» гээд олон жил болсон нохойн цагаан баас өгчээ. Манжийн амбан жогорхой гэж юу болохыг асуухаасаа нэрэлхэн нөгөөх зүйлийг амсаж үзээд:

	— Ай жогорхой нь ч жогорхой юм, харин сайн жогорхой биш байна гэж ихэмсэглэн өгүүлжээ. Нэрэлхүү, ихэмсэг амбан ийнхүү жогорхой зоогложээ.

	 

	 

	САЙН НОХОЙ

	 

	Нэг алиа хүн манжийн амбаныг чадъя гэж боджээ. Тэгээд амбанд очоод,

	— Би нэг сайн нохойтой болох гэсэн юм. Амбан ноёнтон та сайн нохой хуцаж байхыг үзсэн үү? гэхэд

	— Хайяа, үзэлгүй яах вэ, би их юм үзсэн хүн биш үү. Танай юу ч мэдэхгүй тэнэг байна аа, гэж гэнэ. Нөгөө хүн бүр цааш нь яриа хөгжөөн

	— Чухам яаж хуцдаг юм бэ, хөв хөв гэдэг юм уу тор тор гэдэг юм уу? гэхэд:

	— Хай чи юу мэднэ ээ. «Хав хав» гэдэг юм байхгүй юу, гэж нохой шиг хуцжээ. Хавь ойрын нь хүмүүс амбан хуцаж байгааг сонсон орж ирсэнд амбан учрыг мэдэж тэвдэхэд нөгөө хүн хэдийн алга болсон байжээ.

	 

	 

	УУРГҮЙ ХҮН

	 

	Хятад худалдаачны зарим нь их ууртай байдаг аж. Тийм нэг наймаанаас нэг хүн:

	— Авгай та ууртай юу? гэж асуухад

	— Хай, уураар юу хийнэ ээ, би уургүй шүү гэж.

	Нөгөө хүн дахин дахин асуутал наймаа тэсэлгүй уурлаж

	— Уураангүй гэж байна шүү хэмээн хашхирчээ.

	 

	 

	УЛААЧ НАРЫН ЯРИА

	 

	Улаач хүү амбаныг давсан нь:

	Нэг хүү амбанд улаа нэхэж явжээ. Амбан «морь муу байна» гэж улаачийг маш их загнаж гэнэ. Ингээд амбаны морийг сольж өгөхөөр болжээ.

	Монгол улаач хоёр морь бариад сайн морийг өөртөө, муу морийг нь амбанд эмээллээд:

	 

	«Аймгийн адуу олон ч

	Амь нас чинь ганц шүү!

	Ардын адуу олон ч

	Үхэх амь чинь ганц шүү!» 

	 

	гээд давхиад явчихад амбан юу ч ойлголгүй хоцорчээ. Улаач хүү дараагийн өртөөн дээр очоод нэлээд удаж байтал амбан иржээ. Тэгэхэд улаач:

	— Та сайн морилж ирэв үү? гэжээ.

	 

	Асаагаад байсан нь:

	Улиастайн амбаны нэгэн түшмэл хойшоо есөн өртөө Үй цагаан толгой хүрэхээр явахад нь одоогийн Завхан аймгийн Нөмрөг сумын харьяат нэг хүн улаа нэхэхээр явав.

	Замдаа нөгөө түшмэл морин дээрээ тамхи татаад явж гэнэ. Тэгтэл тамхины нь гал дээл дээр нь унаж асаж эхэлжээ. Улаач:

	— Ноёнтоон асаагаад байх уу гэсэн чинь

	— Асаагаад байна гээд л давхиад байж

	— Тэгээд асаагаад байх юм уу? гэсэн чинь

	— Асаагаад байна гээд л давхиад байж. Хамаг юм нь цоо түлэгдсэн хойно түшмэл мэдэнгүүтээ,

	— Хай чи яалаа гээд улаачийн тархин дундуур татаад авч. Тэгэхэд нь улаач:

	— Ноёнтоон, би танд аль эрт айлтгасан шүү дээ. «Асаагаад байх уу?» гэхээр та «Асаагаад бай» л гэсэн шүү дээ гэсэн юм гэнэ лээ.

	 

	Борооноор бороохойдсон нь:

	А. Нэг хүн амбанд улаа нэхэж явав. Тэгтэл тэнгэр дуугараад бороо ормоор болжээ. Улаач:

	— Ноёнтон минь, тэнгэр дуугараад бороо орох нь яадаг билээ гэжээ.

	— Хай, алзахгүй, зүгээр яваад бай гэжээ. Юу юугүй цахилгаан цахихтай зэрэг өнөө амбан:

	— Хай, чи намайг явж байхад битгий ай гээд л цаашаа явжээ. Дахиад цахилгаан цахиж тэнгэр дуугарахад улаач ташуураараа нуруун дундуур нь цохиод авч. Амбан,

	— Хай яаж байна? гэж

	— Ээ ноёнтон минь, миний толгой дүүрээд байна одоо яах билээ? гэж

	— Хай чи яах вэ. Би зүгээр байхад чи зүгээр гэжээ. Тэгээд цааш явж байтал ахиад л цахилгаан цахиж тэнгэр дуугарахад улаач дахиад ноёны нуруун дундуур нь ташуураараа татаад авч

	— Хай яа, яаж байна? гэж

	— Ээ ноёнтон минь, толгой руу дахиад л цохилоо гэж.

	— Хай миний толгой зүгээр байхад чинийх зүгээр гэжээ.

	 

	Б. Булган аймгийн Дашинчилэн сумын нутагт Чин толгой гэж нэг газар байдаг. Тэндхийн цаг агаар нь их сонин. Зуны цагт тэнд нар шарж тэнгэр цэлмэг байснаа гэнэт үүл гарч дуу цахилгаантай ширүүн бороо орно. Тэгснээ удалгүй бороо арилж тэнгэр цэлмээд нар шарж эхэлнэ. Ийм борооны үед Чин толгойн ойр хавьд аянга их буудгийг нутгийн хүмүүс бас ажигласан байна. Хуучин өртөөний зам Чин толгойн хажуугаар гардаг байв. Нэг өдөр залуу хүү Чимэд монгол хэл муухан мэддэг нэг хятад түшмэлд улаа нэхэж явжээ. Хятад түшмэл, талын дундах өнчин бор толгойг заагаад,

	— Үүнийг юу гэдэг ва? гэж.

	— Чин толгой гэдэг юм аа л гэж. Тэгсэн

	— Чиний толгой ий? гээд л Чимэд рүү муухай харж байна гэнэ. Нэлээд явж байснаа:

	— Чиний нэрийг хэн гэдэг ва? гэж

	— Чимэд гэж.

	— Аа чи мэд аа, Аа чи мэд аа гээд л бүр уурлаж, «Хүний үгэнд хариу хэлдэггүй яасан айхавтар хүн бэ! Тэр толгойн нэрийг асуулаа. «Чиний толгой» гэлээ. Нэрийг чинь асуулаа. «Чи мэд» гэлээ» гээд л улаач хүүг нүүр нүдгүй баахан ташуурдаад цааш явжээ. Хүү, хүний хэл мэддэггүй энэ догшин хятадаас яаж нэг хариу авъя даа гэж бодож явжээ. Тэгтэл Чин толгойн оройд үүл хуралдаж юу юугүй ширүүн бороо орж эхлэв гэнэ. Чимэд,

	— Түшмэл гуай! Энд борооноор морьтой явж болохгүй. Морьтой хүн дээр аянга буудаг юм. Бушуухан нэг хонхор газар бараадъя гэхэд түшмэл мориноос бушуухан буугаад нэг хонхорт орж хэвтэв. Удалгүй тэнгэр дуугарч цахилгаан цахиж эхлэв. Тэнгэр дуугарч цахилгаан цахих тоолон Чимэд түшмэдийг ташуурдаад байж. Салам нүджээ. Одоо л тэнгэр онгойх болсон гэхийн алдад Чимэд нэг хонхорт ороод таг чиг хэвтжээ. Тэнгэр онгойсны хойхно түшмэл босож ирээд,

	— Хай, улаач хаана байна? гэж. Чимэд дуугүй байж. Ахиад л

	— Хай, улаач хаана байна гэхэд нь

	— Би энд байна аа гээд ёолоод босож ирэхгүй байжээ. Тэгэхэд нь түшмэл;

	— Хай чи яасан?

	— Тэнгэр намайг зодож зодож орхилоо. Таныг зодов уу, яав? гэсэнд

	— Хай зодоогүй шүү. Тэнгэр намайг хаанаас зодох оо гэжээ.

	 

	 

	ХОЙД ХОЁР БАЯН

	 

	Нэг ядуу хар хүү айлын найр дээр хоёр хятад баян худалдаачинтай тааралджээ. Тэр хоёр «хориод мянгадын хүү» гэж баярхан дуулж байжээ. Тэгэхэд нь нөгөө ядуу залуу «хорьдын онгодын хүү» гэж гарал удмаараа бахархан дуулж байв.

	Хоёр худалдаачин өөрсдийгөө хэлүүлэх санаатай хүүгээс

	— Чи хойд хоёр баян гэж дуулсан уу? гэж.

	— Дуулсаан гэж.

	— Юу гэж дуулсан бэ? гэхэд:

	— Баатар цагаан хаан нутгаараа баян

	Байгаль нуур загасаараа баян гэж сонссон билээ гэжээ.

	 

	 

	ЯНЗ АДИЛ ЯС ХОЛ

	 

	Эрт урьд цагт Түмэн гэдэг нэгэн сайхан эр хангай, говийн завсраар нутагладаг байжээ. Тэр хятадын шунахай худалдаачдаас хөдөлмөрчдийг цөлбөн хоосолж цуглуулсан бараа таваарыг булаан авч нутгийнхаа ядуу ардуудад тарааж өгдөг байжээ. Тийм учраас хятад данжаад Түмэнгээс сүнсээ гартал айна. Тэгээд ч монгол оронд ашиг хонжоо хайж яваа хятад төлөөлөгчдөө Түмэн гэдэг нэг айхавтар «дээрэмчин»-тэй хэрхэн яаж харилцах, түүнээс яаж амь нас, эд хогшлоо аврах тухай захиж явуулдаг болжээ.

	Нэгэн өдөр Түмэн ачаа бараагаа буулгаж янзлаад буудалласан хэсэг шунахай худалдаачид дээр даргар эвэртэй хүрэн хайнагийн шараа унасаар ирж гэнэ. Хятадууд ч «Түмэн гуай ирлээ» гээд л хөл хөөрцөг болж дээ. Ингэж байтал нар жаргаж орой болж гэнэ.

	— Түмэн гуай, хоноод яв, орой болсон хойно яваад хэрэггүй гэсээр байгаад Түмэн ч тэдний майханд хоноглох болж гэнэ. Хятадууд ачаа бараагаа задалж архи дарсаар Түмэнийг дайлан өөрсдөө ч нэлээд согтож гэнэ.

	Ингээд айдаг Түмэн ирсэн болохоор хятадуудын санаа амарч эд хогшлоо манах хүн ч гаргалгүй унтжээ.

	Түмэн нэлээд унтаж байгаад шөнө босож тэдний ачаанаас хүрэн хайнагтаа дааж ядтал ачиж өөрийнхөө гутлыг хайнагийнхаа хойд хоёр хөлд углаж уячхаад, хайнагаа тавиад туучхав. Хүрэн хайнаг ч гэрийнхээ зүг шуудхан яваад өгчээ. Түмэн орой нь ажиглаж авсан нэг худалдаачны өмсөж байсан луучин ултай монгол гутлыг авч өөрийнхөө дэвсгэр доогуур хийчхээд унтаад өгч гэнэ.

	Өглөө болжээ. Худалдаачид «Түмэн гуайн шар байхгүй байна. Манай ачаанаас ч зөндөө алга болчхож» гээд л шуугилдаж байж гэнэ. Тэгтэл тэдний нэг нь «Миний гутал алга болчхож. Сайн гутал юм сан» гээд л халаглаж байна гэнэ. Тэгэхээр нь Түмэн өөрийнхөө дэвсгэр дороос гутлыг нь гаргаж ирээд:

	— Чиний тэр алдсан гутал миний үүнээс ямар вэ дээ? гэж гэнэ. Тэгэхлээр нь нөгөөх шунахай худалдаач тэр гутлыг (өөрийнхөө гутлыг) эргүүлж тойруулж нэлээд үзэж байснаа:

	— Хай, янз адилхан байна. Яс бол минийх хол оо илүү гэсэн юм гэнэ лээ.

	 

	 

	САЙН МОРЬ БУГ БОЛНО

	 

	Урьд нэг данжаад ядуу хүний ганц сайн морийг өрөндөө булааж аваад явж байжээ. Тэгтэл нутгийн нэг сайн эр уул морийг эзэнд нь булаан авч өгөхөөр шийдэж гэнэ.

	Сайн эр данжаадын замыг тосож уулзаад «Сайн морь эцэстээ буг болдог юм шүү дээ» гэжээ. Данжаад «За тэр яах вэ гээд цааш явжээ. Тэгээд тэр данжаадын хойноос сэмхэн дагаж очоод хөтөлж яваа морины хазаарыг мулталж суллаад өөрөө хазаарыг толгойдоо углачхаад явж байжээ. Нэлээд явсны дараа хазаарын цулбуураас чангаахад үүргэлж явсан данжаад сэрээд эргэж харвал, хөтөлж явсан морины оронд нүцгэн хүн явж байсанд учиргүй айн ум хумгүй зугтжээ. Тэгээд нэг эргэж харахад нь нөгөө хүн морь мэт ялаархан толгой хаялж зогссоныг ихэд гайхан «Ха яа, сайн морь бас буг болно оо!» гэсэн гэдэг.

	Тэр данжаад нутагтаа очоод:

	— Монголын сайн морь буг болдог юм шүү. Тэднээс сайн морийг нь битгий авч байгаарай гэжээ. Түүнээс хойш хятадууд сайн морь буг болно гээд Монголоос сайн морь авахаа больсон гэнэ.

	 

	А. Нэг шөнө дулаан хоновол мянган лан

	 

	Урьд эрт цагт хоёр худалдаачин хятад монгол орноор хэрэн хэсэж худалдаа наймаа хийж олз ашиг их олоод орон нутгаа зүглэх болжээ. Ингээд тэр хоёр нутгийн ардуудаас морь авч унаад урд зүг барин явж байж гэнэ.

	Хаврын хавсарга эхэлсэн тул элс цас холилдсон явган шуурга нэг үе ширүүсэж нэг үе намдаж байв.

	Худалдаачин хятадын хөвөнтэй өмд цамцыг хаврын салхи нэвт үлээвч, монгол орны энгийн ард олныг шулж олсон ашиг хонжоо сэтгэлийг нь дулаацуулж байв.

	Хаврын элчгүй нар төдхөн уулын цаагуур далд орж оройн сэрүүн унан үдшийн бүрий залгав. Тэнгэр ч бүүдийж, цас хаялж эхлэв. Нимгэн хувцастай худалдаачны эрүү толгой өөрийн эрхгүй эвлэхээ болив. Энэ үед нэг нь:

	— Нохойн дуу сонсогдож байна. Айл ойрхон байх шиг байна. Хоёулаа очиж хоноод маргааш цаашаа явъя. Би их даарч байна гэхэд нөгөөх нь:

	— Чи очваа. Би даараагүй ээ гэжээ. Ингээд тэр хоёрын нэг монгол айлд очиж, нөгөөх нь замаа даган цааш явжээ. Монгол хүний зочломтгой сайхан сэтгэлээр хоол цай хийж өгөөд хятадыг тавтай тухтай амруулж гэнэ. Дулаан хоносон худалдаачин маргааш өглөө нь аяны замдаа оржээ. Хэдэн гүвээ давж явтал нөгөөх нь үхчихсэн харагдаж гэнэ. Ойртож очоод үзвэл мянган лан мөнгөө чанга тэврэн нүд аньсан байжээ.

	Түүнийг үзсэн хятад «Нэг шөнө дулаан хоновол мянган лан» гээд мөнгийг авч цааш ажиггүй алхаж гэнэ.

	 

	Б. Дулаан унтвал мянган лан

	 

	Нэгэн их баян хятад, монгол зарцын хамт явж байжээ. Өвөл цаг тул гэнэт цасан шуурга тавьж майханд хонохын аргагүй учир зарц нь «Ойролцоо байгаа айлд очиж амь гарахыг бодъё, эс тэгвэл хөлдөж үхэж магадгүй» гэжээ.

	Баян хятад нь айлд очвол мөнгийг минь хулгай хийгээд авчихна хэмээн муу санаж майхандаа туламтай мөнгөө дэрлээд унтжээ.

	Зарц нь ойрхон байгаа айлд очиж хүндлүүлэн дулаан тавтай сайхан амарч хоноод өглөө майхандаа иртэл өнөө баян хятад нь туламтай мянган лан мөнгөө дэрлээд унтсан чигээрээ хөлдөөд үхчихсэн байжээ.

	Үүнийг хараад:

	— Дулаан унтвал мянган лан ч яах вэ дээ гэсэн гэдэг.

	Энэ явдлаас хойш «Дулаан унтвал мянган лан ч яах вэ» гэдэг үг гарсан ажээ.

	 

	 

	САЙН МИНЖ

	 

	Урьд нэг өртөөн дээр ямаан омог нь дэндсэн ярвалзуур зан нь ихэдсэн Амбан ирэнгүүтээ «Хай хай» гэж янцаглан:

	 

	Хар цай уудаггүй шүү

	Хашин морь унадаггүй шүү

	Хаа мах иддэггүй шүү

	Хатсан хөмөн дээр суудаггүй шүү» 

	 

	гэжээ. Өртөөнийхөн сандарч бэмбэгэнэж:

	 

	Хар модны тайрдсаар сандал орлуулж

	Хар авдрынхаа тагаар ширээ зэхэж

	Сарлагийн сүүгээр сүлсэн

	Шаргал цайгаа аягалаад

	Шаант хонгыг нь салгаагүй

	Сайхан иргийн гуя чанаад

	 

	«Амбан гуай, дээшээ залар, амбан гуай, шүүс зоогло!» гэжээ. Амбан...

	 

	Сайхан шаргал цайнаас нь

	Шальж шальж, шаазанг уугаад

	Шаант хонхтой гуянаас нь

	Шалир шалир, гурав огтлоод

	 

	«Хай, одоо явнаав шүү, сайн морь бэлдсэн үү?» гэж омогджээ.

	Өртөө даамал ийн боджээ.

	Ухас хийвэл зогсдоггүй, уухиа зантай хээрийг эмээллэе. Уур ихтийг ухаанаар давдаг ухаалаг хүүг улаачаар явуулъя. Ухас хийвэл зогсдоггүй уухиа хээр хазаар дарна. Урд газрын догшин амбан ур муутай дээр нь шомбойно.

	Улаач залуу, амбантай зэрэгцэн ирвэл нус нулимс нь гоожсон хөгийн амьтан амь дүйж явжээ.

	АМБАН — Хай, энэ морь дэндүү сайн байна шүү. Одоо жаахан алхуул ваа, энэ морийг зогсоо ваа гэжээ. Улаач амбаны морийг хажуугаас нь цулбуурдан тогтоож өгчээ. Даарсан амбан дагжсан эрүүгээ мэдэгдэхгүйн тулд «Энэ газрыг юу гэдэг газар вэ?» гэж асуужээ. «Таван булаг гэдэг газар даа» гэж хариулжээ.

	Улаач, амбаныг ажиглавал хохин цагаан царай нь цонхийхоороо цонхийж, хоёр дэлдэн чих нь царцаж цайсан харагджээ.

	— Амбан гуай, таны чих даарахгүй байна уу? гэвэл:

	— Хай сайн минж төө газар төөнөв шүү гэжээ.

	Удалгүй дараагийн өртөөн дээр ирж тайны газар ортол чих нь учиргүй хорссон амбан чихээ илтэл баруун чих нь өмрөөд ойчжээ.

	Улаач залуу «Амбан гуай, наад чих чинь» гэж ойчсон чихийг заахад:

	Хай, хуучин цавтай байсан шүү, гэж хээвнэгхэн хариулсан гэдэг.

	 

	 

	ТУВ ЗАХИРАГЧ

	 

	Ганданд, гэмгүй ном үзэж байсан нэг банди байжээ. Тэр бандийг нэг өдөр гудамжаар явж байтал нь жууз тэрэгтэй нэг амбан ноён шавар шавхай үсчүүлээд хажуугаар нь дайрчих шахаад гарч гэнэ. Тэгэхэд нь банди орхимждоо наалдсан нэг бөөн шаврыг аваад жуузны шил рүү цацчихжээ. Тэгтэл амбаны ямаан омог хөдлөөд буугаад ирж, банди ч буцсангүй, нэг сайн цохиод авчээ.

	Бандийг дор нь барьж хорьчихжээ. Бандийг байцаагаад, зулгаагаад байдаг. Банди юу ч хэлэхгүй тэсээд байдаг. Хэрэв амбаныг цохисон гэвэл амь насаа алдах юм болохоор юу ч хэлэхгүй байжээ.

	Нэг хашир хүн хэлжээ:

	— Цэ гүний Тув захирагчид очвол амь гарч магадгүй дээ гэжээ. Тэгээд Тув захирагчийнх руу тавин лан мөнгө, хадагтай нэг хүн явуулжээ. Тэр хүн Цэ гүний хошуунд хүрээд Тув захирагчийнхыг сурагласаар явж очжээ. Очсон нь яах аргагүй нас өндөр болсон нэг цагаан толгойтой өвгөн арай ануухан эмгэн хоёр байжээ. Очсон хүн хэрэг учраа хэлж, хүний хэлсэн үгийг хэвтэж байгаа өвгөндөө эмгэн нь дамжуулан хэлж гэнэ. Хадаг, мөнгөө барьсан, аваад дэрэн дээрээ тавьчихлаа гэнэ. Тэгэхэд эмгэн хэлжээ:

	— Чиний зорьж ирсэн хэрэг бүтнэ ээ. Манай энэ өвгөн бүтэх «юмыг» авдаг юм. Бүтээгүй бол авдаггүй юм гэжээ. Тэгээд өвгөн «Олон, олон» гэхээс өөр үг хэлдэггүй гэнэ. Өөр юу хэлдэг юм бол гэсэн юу ч хэлэхгүй байжээ.

	Тэгэхэд нь эмгэн,

	— «Наад олон, олонтойгоо буцахаас өөр аргагүй» гэжээ. Тэгээд тэр хүн ганц үгтэй буцаж иржээ. Тэгэхэд Гандангийн мэргэд хэлэлцээд «Олон олон цохисон» гэж өчиг өг гэсэн үг байна гэж тогтоожээ. Тэр ёсоор өчиг өгсөн чинь бандийг суллаж тавиад, амбаныг хэрэг дарсан гэж буруутгажээ. Учир нь амбан «Ганцхан цохисон» гэж өчиг өгсөн байжээ.


VI. ҮЛГЭР

	 

	 

	ААВТАЙ САЙН ХҮҮ

	 

	А. Эрт урьд цагт хятадын эзэн хаан, Монголд хулгар чихтэй, хулгана шиг сүүлтэй, хүрэн халтар зүстэй, шүдлэн үхрийн дайны том амьтан бэлэглэжээ. Түүнийг ямар амьтан болохыг хаад ноёд үзээд үзээд таньсангүй боловч бэлгийн хариуд алт мөнгө, мал сүргээсээ ихийг өгч гэнэ. Тэр амьтныг шөнийн нэг хүн манаж хонодог. Манааны хүнийг тэр амьтан идчихдэг байжээ.

	Тэр үед өвгөд хөгшдөдөө үе сүүл залгиулж шаант чөмгөөр гударч хороодог балар бүдүүлэг цаг байжээ. Нэг хүү хөгшин болсон эцгийгээ хайрлаад гударч хороолгүй хүн амьтнаас нуугаад байдаг байжээ. Хүү тэр амьтныг манаж хонох болжээ. Хүү энэ учраа аавдаа хэлэхэд аав нь:

	— Тэжээж таргалуулахад хулгана л их том болдог юм гэнэ билээ. Тэр амьтан хулгана байж магадгүй. Чи түүнийг өөр лүүгээ дөхөж ирэхээр муур мэт дуугараад байгаарай гэжээ. Хүү эцгийнхээ хэлснээр нөгөө амьтныг дөхөж ирэхээр муур шиг дуугарсанд буцаад явжээ. Хааныхан өглөө ирж хүүг амьд байхыг үзээд, хаандаа «Урьд шөнийн манааны хүн амьд хонож» гэж хэлжээ. Хаан хүүг дуудуулж авчраад:

	— За тэр амьтан ямар амьтан болоод ганцхан чамайг идсэнгүй вэ? Энэ учраа хэл гэхэд хүү:

	— Аав минь арга зааж өгсөн билээ гэжээ. Хаан:

	— Чи аавыгаа өдий болтол яагаад тэжээж байгаа юм бэ? гэж их уурлаж. Хүүд «Аавыгаа дуудаад ир» гэжээ.

	Хаан өвгөнөөс:

	— Хүүдээ ямар арга зааж өгсөн бэ? гэхэд өвгөн:

	— Тэжээж таргалуулахад хулгана л их том болдог юм гэнэ билээ гэж би сонссон юм. Тэгээд хүүдээ, «Тэр амьтан хулгана байж магадгүй. Дөхөж ирэхээр нь муур шиг дуугараад байгаарай» гэсэн юм. Хаан минь, та хулганан бэлэг аваад, алт мөнгө мал сүргээрээ хариу бэлэг өгдөг муу байна даа. Хятадын эзэн хаан Монголыг баран идэх гэхдээ хулгана шиг мэрэн идэхээр шийджээ. Хаан энэ үгийг сонсоод өвгөнийг гэрт нь буцаажээ. Түүнээс хойш хаан, өтгөс өвгөдийгөө хороодог нь юмны учир мэдэх настай хүнгүй болчихдог, буруу юм байна. Настныг хороохоо зогсооё гэсэн зарлиг гаргаж, аавыгаа хайрлан тэжээж байсан хүүг, «Аавтай сайн хүү» гэж хаан суулгажээ. Аавтай сайн хүү, Аавтай сайн хаан1 болжээ. Аавтай сайн хаан гэдэг үг хожим Автай сайн2 хаан болсон гэдэг.

	 

	Б. Эрт цагт хүмүүс хөгширч доройтсон эцэг эхээ нутаг дээрээ орхиж нүүх буюу хээр аваачиж орхидог байжээ. Эмгэн өтөлбөл бэр нь хээр аваачиж орхидог. Өвгөн өтөлбөл хүү нь хээр аваачиж орхидог байжээ. Настныг хээр орхихдоо, гадуур нь «Гурван давхар хот» гэж гурав зураад гурав хоногийн хоол, аяга, савтай орхидог байжээ.

	Тэр цагт, нэг бэр хадам эхдээ их хайртай, хадам эх нь ч бэрдээ их хайртай байж гэнэ. Хадам эх өтөлж, хээр орхих нас, хугацаа болсон тул бэр хадам эхээ хээр аваачиж орхих юмаа бэлтгэж, сайхан хоол аяга сав аваад, өтөлсөн эхээ дагуулаад хээр очжээ. Эх бэр хоёр салж чадахгүй уйлан байв. Бэр нь савтай идээ, цай, аягыг хадам эхдээ өгсөнд эх нь:

	— Би одоо нэгэнт үхэх боллоо. Тийм болохоор надад энэ аяга хэрэггүй, чамд өгье. Хожим чамд хэрэг болно гэв. Бэр энэ үгийг сонсож би бас удахгүй өтөлж ингээд л хаягдана. Нэгэн жил боловч хадам эхээ гэртээ нууж тэжээе. Хэрэв хүн мэдвэл тэр цагт хээр орхиж болно гэж бодоод хадам эхээ үдэш болсон хойно аваад харьжээ. Тэгээд нуун тэжээх болов.

	Хэдэн жилийн дараа өөр (Хятад) орны хаанаас дөрвөн зүйлийн бэлэг ирүүлээд «Тааж хариу ирүүл! Хэрэв тааж чадахгүй бол нутаг орноо өг!» гэжээ. Тэр дөрвөн бэлгийг таадаг хүн байдаггүй гэнэ. Хаан арга ядахдаа, — Энэ дөрвөн бэлгийг таасан хүнийг газар нутаг, албат иргэдийнхээ тэн хагасаар шагнана гэсэн зар тараажээ. Энэ үед нуугдаж байгаа эмгэний хүү хааны ордонд алба хаадаг байжээ. Нөхөр нь хэдэн орой гэртээ ирэхдээ, царай муутай, зовж шаналсан байдалтай байхад бэр учрыг асуув.

	— Хаанд дөрвөн зүйлийн бэлэг ирсэн. Нэг нь үхэр мэт бие, хулгана адил сүүлтэй том амьтан. Нэг нь адилхан хоёр могой. Нэг нь адилхан ширхэгтэй нэг мод. Нэг нь хадаас байхгүй битүү хайрцаг. Нэг дэх амьтан ямар амьтан болох, хоёр могойны аль нь эр, аль нь эм болох, модны аль тал нь үзүүр, аль тал нь орой болох, битүү хайрцгийг эвдэхгүй яаж нээх зэргийг таах ёстой юм. Үүнийг мэдэхгүй олон хүн зовж байна гэв. Бэр энэ учрыг хадам эхээсээ асуувал:

	— Хулганын их нь заан мэт болдог гэдэг. Тэгэвч өөрийн дайсан муураас айна. Түүнийг муураар туршвал мэдэгдэнэ. Аливаа эм амьтан зөөлөн хивд дуртай байдаг. Бүдүүн бөс, зөөлөн торго хоёрыг тусад нь дэвсэхэд эм могой торгон дээр, эр могой бөс дээр хэвтэнэ. Ямар ч модыг усанд хөвүүлэхэд үндэс тал түрүүлж живдэг гэдэг. Тэр хайрцагт хадаас ороогүй юм бол цавуугаар наагаа биз. Халуун уурт сойвол цавуу нь дэвтэж хайрцаг эвдрэхгүй онгойно гэжээ. Бэр, маргааш нөхрийгөө ирэхэд энэ бүх учрыг хэлж өгчээ. Нөхөр эхнэрийнхээ хэлсэн ёсоор бүх зүйлийг тэнсэж үзвэл цөм зөв байжээ. Дөрвөн зүйлийн бэлгийг дэс дараалан танихад олон бүгдээр их гайхав. Таньсан хүнийг хаан дуудаж нутаг орон, албат иргэдийнхээ талыг зааж өгөхдөө:

	— Чи тэр бэлгийг яаж таав? гэж асуухад,

	— Эхнэрээсээ мэдсэн гэжээ.

	— Эхнэрээсээ яаж мэдсэний нь учрыг асуугаад ир гэжээ. Эхнэрээсээ асуувал;

	— Эхийг хээр орхих цаг болсон боловч хайрлаад хадгалан тэжээж байсан юм. Бэлгийн учрыг хадам эх хэлж өгсөн гэжээ. Энэ учрыг нөхөр, хаанд ирж айлтгавал, хаан:

	— Одоо өтөлсөн хүнийг хээр амьдаар орхих ёсыг гээе. Харин настныг хүндлэн асарч байя гэсэн зарлиг гаргаж, хүн ард амар сайхан жаргажээ.

	 

	 

	 

	ГЭРЭЛ МЭРГЭН

	 

	Эрт урьд цагт халх дөрөв, шавь таван аймаг гэж байхын цагт Халхын түшээт хан нэгэн хүүг өнгөрсөн эцгийн чинь үйлдсэн хэргийн учир гэж хилс хэрэгт тохоон харь нутагт цөлжээ. Тэр хүү нутаг нутгаар дамжин тэнүүчлэн явж байжээ. Энэ үед Түшээт хан Монголын эрийн гурван наадам үзүүлэхээр бөх, сур, морь гурвыг авч Манжийн эзэн хаанд бараалхахаар зорьжээ. Эцгийн төлөө шийтгэгдсэн энэ хүү өөрийн Түшээт ханыг ирж явна гэж дуулаад зах хязгаар нутгийн зам дээр хүлээж тосон байжээ.

	Нэгэн өдөр Түшээт хантай гартаа хулсан хавчаахай нум сум хоёр барьсан илгэн сармай дээлтэй өчүүхэн хүү дайралджээ. Мэнд ус мэдэлцсэний дараа Халхын Түшээт хан тэр хүүг «За хүү минь, чи хулсан хавчаахай нум сумаар юу хийдэг юм бэ?» гэхэд нь «Эртний ерөөлөөр эзэн, эх эцгийн сайнаар эрхийг мэргэн баатар эрдэмтэй сайн хүн болъё гэж үүнийг авч явна би» гэж хүү хэлжээ.

	«Аа, бас ч зөв үг ээ!» гэж Түшээт хан ойшоожээ. Хүү ханы хөсөг ачааг дагаад явж байтал Түшээт ханы унасан морь нь бүдэрч гэнэ. Түшээт хан учиргүй уурлан бүдэрсэн мориныхоо хойд хөлийг зодоход хүү хөхөрч шоолжээ. Хаан «Хүлэг морь бүдрэхэд юунд ингэж шоолов?» гэхэд хүү хэлжээ. «Ээ, хаантан минь! Өнгөрсөн эцгийн хэргийг өнөөгийн хүү дээр нь тохож хилс шийтгэдэгчлэнгээрээ урд хөл бүдэрсэнд хойд хөлийг нь зодох хэцүү еэ. Ингэж ард иргэдийн хэргийг буруу шийтгэвэл хөөрхийлөлтэй байх нь ээ гэж гайхсандаа инээлээ» гэжээ. Хаан энэ бас аргагүй зөв үг гэж ойлгож авчээ. Хаан, хүүгийн хэлсэн үгийг эргэцүүлэн бодоод «Ямар учраас ийм үг хэлэв?» гэж хүүгээс асуухад хүү яаж шийтгэгдэж яваагаа цөмийг ярьжээ. Хаан «Чи бас овоо хүү! Миний хүү бол! гэж хэлжээ. Хүү «Би таны хүү болохгүй» гэхэд «Яагаад чи миний хүү болохгүй билээ? Би Халхын дөрвөн ханы нэг нь байна шүү дээ» гэж хэлэв. «Би таны хүү болоход хан цагаан яст тэнгэр язгуур чинь баларч, харц ард гэсэн ёсоор угсаа чинь хувирах болно шүү дээ» гэж хүүг хэлэхэд «Тэгвэл миний дүү бол л доо, хан цагаан яст тэнгэр язгууртай хан ноён ч гэсэн харц олон албаттай байдаг шүү дээ» гэхэд «Дүү ч болов, албат иргэд ч болов, би таны дэргэд явах дуртай байна» гэж хүү хэлжээ.

	Тэгээд цааш явж байгаад зам дагуу дайралдсан нэгэн худгийн дэргэд буугаад асар майхан татаж, хоол унд зэхэж, хааны өдрийн шүүс гэдэг бүтэн хонины махан хоол, элдэв зуушийг авчирч өмнө нь тавьжээ.

	Түшээт хан бол уулаас нум сумны эрдэм, сурд их дуртай хүн байжээ. «Сур бэлэн боллоо. Та сурын талбай дээр очихгүй юу?» гэхэд Түшээт хан хэлжээ. «За хүү минь, чи энэ мах хараад байж байгаарай» гэсэнд хүү асарт ганцаараа үлджээ. Гэтэл хонины махнаас нь нутгийн айлын нохой ирж идэж эхэлжээ. Хүү ч хараад л сууж байтал Түшээт хан эргэж иржээ. Гэтэл бараа бологсод нь «Хан эзэн энэ муу харц гуйлгачнаар мах харуулаад нохойд идүүлчихлээ гэж наана цаана болж гасалтал Түшээт хан «Чамайг би мах харж бай гэсэн яалаа. Чи яагаад нохойд идүүлэв?» гэж зандрахад хүү хэлжээ. «Эзэн хаантан минь, өршөөгөөрэй! «Нохойд бүү идүүл!» гэснийг би сонсоогүй, «Мах харж бай!» гэсэн биш үү?! Махыг чинь нохой идэхэд би таны зарлиг ёсоор хараад байлаа» гэж хэлээд гурав дахь удаагаа ханыг чаджээ.

	Энэ улмаас хан энэ хүүг хэнд ч гүйцэгдэшгүй оюун ухаантай гэж мэдээд дүү болгон аваад явжээ. Ингээд ажил явдлаа дуусгасны дараа хан нэг өдөр хэлжээ. За бид өнөө маргаашгүй нутагтаа буцна. Та нар эндээс авах зүйл байвал ав! гэжээ. Тэгээд хүн бүр зах зээлийн газраас торго, нэхмэл, элдэв зүйлийн эд агуурс авч байлаа. Харин ханы дүү хүү бусадтай адил юм авахгүй явсаар дагуул хоёр хиагийн хамт нэг хөөргөний дэлгүүрт орж янз бүрийн эрдэнийн чулуун хөөргийг хайхарч хэрэглэхгүй мөртөө хар хилэн ууттай нэгэн хөөргийг авч үзжээ. Хажуугийн хоёр ажиглавал хэн ч тоож авмааргүй далиу солиу нүхтэй, яйжгай муруй амтай, том гэгчийн шавар шиг чулуугаар хийсэн хөөрөг байжээ. Хүү «Энэ хөөргийг зарах уу?» гэж асуухад наймаачин «Зарна аа, хүү энэ эрдэнийг таньж байгаа бол үнийг эзэн нь мэднэ» гэж хэлжээ. «Ямар үнээр зарах юм бэ?» гэж хүүг асуухад «За яах вэ чи 500 лан мөнгөөр ав аа» гэж хэлжээ. Ингээд хүү хөөргийг тавиад л гадагш гарчээ. Буцаж ирэх хооронд нь дагаж явсан хоёр хиа «Үүнийг юу ч мэдэхгүй болохоор нь наймаачид мэхэлж шавар хөөргөө ямар нэгэн эрдэнийн чулуу гэж таван зуун лан мөнгөөр өгөх гэнэ. Аягүй бол авах нь байна шүү! Бид хоёр л ноён минь явъя гэж яаруулснаар л авалгүй гарлаа» гэж ярилцаж байжээ. Түшээт ханы олон дагуул нь авсан зүйлээ «Би ийм юм авлаа», «Би тийм юм авлаа» гэж торго дурдан, эрдэнэсийн зүйлээ хандаа үзүүлэхэд 

	«Миний дүү юу авав даа? Чамд танил тал, олон эгч дүү бий шүү дээ. Чи тэдэндээ боов, тоглоом, элдэв зүйл аваачиж өгөх ёстой гэхэд нь:

	— Ах минь, та л юм авбал боллоо шүү дээ. Би тусгайлан аваад яах вэ дээ. Харин нэг үнэтэй хөөрөг авах гэснээ үнэ өртгийн талаар тантай тохироогүй болохоор орхилоо гэхэд Түшээт хан:

	— Чи ав л даа! Ямар үнэтэй хөөрөг байлаа ч гэсэн ганц дүүдээ гар татахгүй шүү дээ гэхэд нь: 

	— Ах зөвшөөрсөн болохоор авна. Энэ нь 500 лан мөнгөний үнэтэй эрдэнийн чулуун хөөрөг юм аа гэж хэлжээ.

	— Яасан үнэтэй хөөрөг вэ! Би 500 лан байтугай 50 лан мөнгөний үнэтэй хөөрөг дуулаагүй юм байна. Гэсэн ч ав гэж 500 лан мөнгө дэнсэлж хоёр хиад нь өгчээ. Хүү хоёр хиагийн хамт дэлгүүрт ирж наймаачнаас «500 лан мөнгөнөөс арай наана өгөхгүй юм уу?» гэхэд «Яасан ч өгөхгүй!» гэж хариу хэлжээ.

	Ингээд 500 лан мөнгөө өгөөд тэр хөөргийг аваад буцаж ирэхэд нь Түшээт хан болоод дэргэдэх хүмүүс нь аль вэ, аль вэ наана цаана гээд үзэх болоход та яар хагалчхав аа, алдчихав аа! Халуун гарын хир битгий оруулаарай гэж харамссан бололтой байжээ. Ингээд Түшээт хан гаргаж үзэхэд нүх нь жижиг, амсар нь муруй, чулуу гэхэд чулуу биш, шавар гэхэд шавар биш том хар юм байжээ.

	— Ээ, дүү минь, өнөө 500 лан мөнгөний хөөрөг чинь энэ үү? Миний хувьд бол 5 лан мөнгөөр ч авамгүй эд байна. Чамд л хэрэгтэй юм байх даа! Нэгэнт би татгалзахгүй гэсэн болохоор мөнгийг нь буцааж авалтай биш дээ. Өнгөрч...! гэж дургүйцсэн байдалтай байжээ. Гэтэл хүү хөөргөө нандигнаж дархны газар аваачиж, тусгайлан хайрцаг авдар хийлгэж, нутгийн зүг буцахдаа өглөөний нар гарахад баруун талд нь ачдаг, нар баруун талд гарахад зүүн талд нь ачдаг ийм нэг тээртэй хөөрөг ачиж явж байжээ. Аян замд явах зуур тэр хүү үргэлжлэн газраар нар хэмжин гаслан гангинаж явжээ. Дүү минь, яагаад ингэв? гэхэд:

	— Ах минь, их ган тохиолдох нь шиг байна. Ер нь энэ удаа усаа базаалтайхан шиг бэлтгэж авах хэрэгтэй шүү гэж хариулжээ. Гэвч энэ үгийг ойшоосонгүй явдгаараа л явж байжээ. Гэтэл цаашлах бүр ган гачиг тохиолдож сүүлд нь хамгийн их устай гэсэн булагтай газар ирэхэд хатсан хуурай сайр болсон байжээ.

	Цаашаа явах тэнхэлгүй болсондоо Түшээт хан хүрз барьж газар гишгэн ус эрж эхэллээ. Ингээд газрын чийгтэй шороог хүртэл зарим нь элгэн дээрээ тавьж амьсгалж ядаж байх үед энэ хүү нар тусдаггүй сүүдэртэй жалга бага зэрэг усны судал олжээ. Түшээт ханы аяны мөнгөн аягыг хүү гуйж аваад тэр шүүрч байгаа шороотой усаар дүүргэж ирэхэд нь усгүй хатаж үхэх шахсан хан «Дүү минь, надад ус олж ирэв үү?» гэж хэлэхэд нь «Танд битгий хэл би өөрөө уух ус арай гэж олж ирж байна. Юун ус! Яасан ус!» гээд өгсөнгүй. Дагаж явагсад нь түүнийг «Нэг муу гуйлгачин олж Түшээт хан тэжээсэн чинь газраас олсон ганц аяга булингартай усаа хүртэл харамлаад өгөхгүй байна. Ийм л хүн байх ёстой!» гэж зэмлэж байжээ.

	Гэтэл хүү, миний үнэт хөөргийг одоо авч аль гэж даруулсан ачаанаас гаргуулж авчээ. Авсан хөөргөө ширмэн уурт хайр гамгүй нунтаг болтол нь нүдэхэд Түшээт ханы дэргэдэх хүмүүс «Хан эзэн минь хар л даа, энэ хүү галзуу солио өвчин тусаад үнэт хөөргөө хага нүдэж байна» гэхэд «За нэгэнт үрэгдсэн хөрөнгө» гэж хэлжээ. Хүү хөөргөө нүдсэний дараа «Энэ ч одоо мөн байгаа даа?!» гэж ганцаараа яриад аяга усанд нүдсэн хөөргөнөөс чимхэж хийхэд ус шаагин буцлаад шавар шороо нь дороо үлдэж тунгалаг ус нь дээрээ ялгарчээ. Аргагүй л мөн байна гэж ганцаараа ярьсан хойноо,

	— За та нар намайг харж гайхсаны хэрэггүй, энэ ухсан нүхний дээр нарнаас хамгаалж нэг майхан барьж аль гэжээ. Зарим нь «Барьж өгнө», зарим нь «Барьж өгөхгүй» гэж байтал Түшээт ханы тушааснаар аргагүй л майхан барьж өгчээ.

	Хүү аягатай усаа нүхэнд хийгээд дээрээс нь нүдсэн хөөргөө хийж шороогоор булаад, «За та нар ч намайг харах хэрэггүй, дөрвөн мөчийн дараа эндээс ус гарна. Унаа малаа усал! Сав авчирч бэлд!» гэжээ. Үнэн болов уу, худал болов уу? гэж гайхаж байтал дөрвөн мөчийн дараа дороосоо ус гарсаар булаг болон урсжээ. Хүүгийн ач тусыг дурссангүй харин цөм уснаас ангаа цангаагаа гаргаж, тэмээ малаа услаад «Манай ханд хаанаас муу хүн олдох аж! Хан цагаан яст, тэнгэр язгуурт хүнд ямар нэгэн ид шидийн хувилгаан хүн олдсон байх гарцаагүй» гэж ярьцгаажээ. Гэтэл Түшээт хан ангаа цангаагаа гаргасан хойно нь дүүгээ дуудаж «Амны минь цангааг гаргасан ачтай тустай дүү минь! Энэ чинь ямар ид шидтэй хөөрөг вэ!» гэхэд хүү хэлжээ:

	— Энэ бол ямар ч ид шид гэх ер бусын юм оршоогүй, ганцхан өөрийн бүтцийн хувьд ийм эрдэмтэй чулуу байсан. Энэ хөөргөний чулуу, төмрийг хаанаас ч олж чаддаг соронзон адил, ус байгаа газраас усыг татаж чаддаг усан манан хөөрөг юм. Үүнийг усан манан хөөрөг мөн бишийг яаж мэдэх вэ гэвэл гантай жил дотогшоо хөлөрдөг, ус чийгтэй жил гадагшаа хөлөрдөг юм.

	Би пүүст ороод үзсэн чинь энэ дотогшоо хөлөрсөн байсан учир их ган гачиг тохиолдож, усаар дутагдаж магад гээд үүнийг авах гэж дурласан юм. Худалдааны эзэн ч гэсэн мэдээд таван зуун лан мөнгө гэж намайг боож шахсан. Аргагүй л би шахагдаж авсан юм аа. Тэгээд ганцхан усны гүйдэл судалтай тэр усан манан чулууны нарийн ширхгийг залгаж чадсан дээрээс дор байсан ус дээшээ оргилж устай залгаж чадах нь энэ ээ. Түүнээс өөр ид шид байхгүй юм аа гэхэд энэ үгийг дуулсан Түшээт хан болоод бусад хүмүүс «Ээ чааваас! Ийм эрдэмтэй чадалтайг мэдсэн бол ахиад хэдийг ч гэсэн авах минь яалаа!» гэж гасалж байжээ.

	Ингээд нутаг хошуундаа ирээд амар тайван сууж байтал Түшээт ханы царай зүс нь цонхийж цайгаад нэг их бодлого болон явах болж гэнэ. Үүнийг Гэрэл хүү ажиглаж хараад: — «Ах минь яагаад ойрдоо ингэж зовуурь сэтгэлтэй байна вэ? Өр ширэнд баригдав уу? Өвчин зовлон тохиолдов уу?» гэхэд нь Түшээт хан хэлжээ:

	— Өр ширэнд баригдсангүй, өвчин зовлон тохиолдсонгүй. Түүнээс илүү чухал хэрэг миний төлөө биш, Монголын төлөө учраад байна. Харин чи юм мэддэг хүн шүү дээ! Чамаас асууж зөвлөсөнгүй өдий хүрлээ. Одоо харин ам нээсэн далимд ламд үзүүлэх нэгэн зүйл байна гэж тамганы өргөө гэсэн гэрт оруулж, хойморт байгаа хөшгийг нээтэл тамганы их шүтээн гэдэг шүтээний өмнө эрдэнийн их чулуун царан дээр алтан өлгий гэж нэрлэдэг алтан мөнгөн хоёр ембүү байжээ. «За чи үүнийг ямар учиртай гэж бодож байна? Чи үүний утга агуулгыг тайлж мэдэх үү? Үүнийг Манжийн их эзэн хаан өгсөн юм» гэхэд нь:

	— Ээ үүнийг тайлж цөхөөд байх юу байх вэ дээ. Хартал ил байна шүү дээ гэж хүүг тоомсорлохгүй хэлэхэд нь «Чи хэтэрхий тэгж биеэ өндөрт бүү өргө! Энэ чинь халх даяар бүх сайд ноёдыг донсолгож байна. Манжийн эзэн хаанаас манай халхад ирсэн их бэлэг. «Үүний хариу яаралтай ирүүлээрэй!» гэж хүссэн юм. Одоо халх дөрөв, шавь таван аймгийн сайд ноёд цуглаж энэ бэлгийн хариу юу явуулахаа тохирох гэж байна.

	Таван их өлгий гэсэн эрдэнэсийн хариуд нь таван хошуу малаасаа 1000, 1000-аар нь хамгийн өөдтэй, сортой гэснийг нь тасалж явуулахаар болж байна» гэхэд:

	— Ээ, чааваас даа! мөн ч тааруухан хэрэг байна даа гэхэд,

	— Яагаад чи ингэж хэлж байгаа билээ! гэхэд — «Халх монгол хар Хятадад таван хошуу малынхаа өөдтэй сортойг тасалж өгөөд та нарын үе дээр гуйлгачин болдог байжээ гэхэд үлдсэн мал хөрөнгө байвч малын сор, дээж гэдэг эртний үг бий шүү дээ. Өөдтэй сортойг нь та нар тэгээд өгөх гэж байгаа хэрэг үү? гэж үл тоомсорлоход нь,

	— Тэгээд чи юугаа өгөх гээ вэ? гэж Түшээт хан асуужээ.

	— Халх монголчууд баян шүү дээ, юугаа ч өгье гэсэн цаана нь их хөрөнгө байх юм чинь дээ, за за энэ тухай тантай би үг зөрөөд яах вэ дээ. Энэ бэлэг тун учиртай. Тохирох «сайн сайхан бэлэг» гэж байх ёстой. Халх баян шүү дээ. Та нар үүнийг тайлж мэдэхгүй болоод л ингэж мунгинаж байгаа нь тэр гэж хүүг хэлэхэд,

	— Ямар бэлэг байгаа юм? Чи ахдаа хэл л дээ, ярилцъя гэхэд

	— Энэ тухай явуулах бэлэг ч бэлэн байна. Явуулах хүн ч мөн байна. Харин та ноёд сайддаа «Би нэг ийм танил хүнтэй юм» ч гэдэг юм уу, «дүүтэй юм» ч гэдэг юм уу, бүх учрыг ярьсан хойноо уг бэлгийг надаар хүргүүлнэ гэж тохирох юм бол би хэлж өгнө. Та нар тэр тухай урьдаар шийд л дээ. Ингээд битүү ёгт үгэнд боогдсон хан тэр өдрийн чуулган дээр сайд ноёдод дүүгийнхээ хэлсэн зүйлийг хэлжээ. Сайд ноёд Түшээт ханыг тийм мэргэн цэцэн дүүтэй гэж сонссон байжээ. Ингээд тэр хүүг урьж авч ирж хэрэг явдлын тухай сонсъё гэв. Тэр хүүгээр бэлгийг ч хүргүүлье гэж тохиролцжээ. Ингээд хүүг дууджээ. Хүү хүрч ирээд: 

	— За би ч хан цагаан тэнгэр язгуургүй, харц ард хүн шүү дээ. Тэгэхдээ ганцхан хан ахын ачлалын дор л энэ зүйлийг хэлье гэж хүссэн юм. Та нар 5000 мал явууллаа гээд ашиг байхгүй. Тохирсон бэлэг бас байгаа юм шүү гэжээ.

	— За юун бэлэг, яасан бэлэг? гэж тэд зэрэг асуухад «Түүнийг би урьтаж хэлэхгүй. Харин та нар намайг явуулна» гэсэн бичиг гар дээр минь тавьж өгсний дараа нь би явуулах бэлгээ өөрөө цуглуулж авна гэжээ.

	Ингээд энэ их бэлгийн хариу хүүгээр явуулах бичгийг ноёд сайдын эрх баригчид тамга дарж, сул элчээр явууллаа гэхэд арай ч эвгүй юм уу гээд гүн гэдэг хэргэм өгч. Ингээд халхын ноёд «Юу хэрэгтэй вэ? Ямар бэлэг өгөх юм бэ?» гэхэд «Юуны өмнө хамгийн том, нас гүйцсэн сэрхийн тулам нэгийг олоод ир» гэж хүү хэлжээ. Энэ ч захын айлаас олдоно биз дээ. Ийм нэгэн тулам олж ирэхэд, «За энэ тулмынхаа тал дундаас нь дээш тасын өдөөр дүүргээд, тал дундаас нь доош тарваганы хумсаар дүүргээд аваад ир. Алд хар сураар амыг нь боогоорой!» гэж боолгуулжээ. «Одоо дахиад юу хэрэгтэй вэ?» гэсэн чинь «Үүнээс цааш үгүй гэсэн иргийн махыг нэг суудал дээр ганцаараа идэж бардаг сайн эр нэгийг олж ир!» гэжээ.

	— Танай аймаг хошуунд идэмхий хүн хэн билээ? Наана цаана гэж байтал говь чигийн нэг ноён хэлжээ:

	— Манай залгаа хошуунд нэг идэмхий хүн байдаг гэдэг. Баячуудтай мөрийцөж үхрийн гуя бүтнээр нь идэж чадсан гэж хэлэхэд тэр хүнийг дуудуулах хэрэгтэй болжээ. Тэр хүнийг дуудуулж өртөө улаагаар явж авч ирэхэд хүрлийсэн том эр байжээ. «За хөө, чи үүнээс цаашгүй гэсэн иргийн мах бүтнээр нь нэг суурин дээр идэж чадах уу?» гэхэд «Би хоосон ядуу хүн учир хонины мах бүхлээр нь идэж үзээгүй, зүгээр хооллож цадахын тулд баячуудтай мөрийцөж үхрийн гуя ганцаараа идэж үзсэн. Мөн барагтай шүү нэг болох л юм билээ» гэжээ. Бодын гуя хонины мах хоёр тэнцэх юм гэж тэр хүү энэ хүнийг болно гэж авчээ. «Үүнээс цааш юу хэрэгтэй вэ?» гэхэд «Үүнээс цааш ч яах вэ дээ, явах л хэрэгтэй байна даа» гэжээ. Манжийн эзэн хааны энэ их бэлгийн хариуд ийм муухай юм өгөх хэрэг үү, пай пүү гэж шуугьтал, «За яах вэ дээ, бэлгийн хариу буруу бол ялыг нь би хүлээнэ. Зөв бол гавьяаг нь та нар аваарай!» гэж хүү хэлээд явах болжээ. «Хэчнээн хөсөг тэрэг хэрэгтэй вэ?» гэхэд «Тэгж чирэгдэл удаад яах вэ, хоёр хомтой тэмээтэй майхнаа ачаад хоёр хоёр хос морьтой л болно биз дээ бид хоёр» гэжээ. Ингэхлээр «Түшээ гүн Гэрэлээр бэлгийн хариу явууллаа» гэсэн бичиг давхар хийж өгч гэнэ. Тэгээд амар мэндээ хүсэлцээд гарч явжээ.

	Их иддэгтэй хоёулаа явсаар Халхын нутгаас гарч өвөрлөгч нутагт орж явжээ. Энд явж байхдаа ажиглаж байхад идэмхий хүн хүүг итгэхгүй энэ муу хүүг дагаж явж хэзээ нэг цагт ямар нэг аюулд учрах вий гэж айсан болгоомжилсон байдалтай байгааг мэдээд үүнийг итгүүлэх нь чухал юм. Эрт орой нэгэн цагт намайг хөөдөж магадгүй гэж хүү боджээ. Хавар болж байсан цаг юм байжээ. Цоохортсон цастай замаар явж байхдаа замын хажуугаар нэлээд явж байснаа эргэж ирээд «Түүгээр мянга шахам хоньтой айл нүүж өнгөрчээ. Энэ айл мянга шахам хониндоо ганцхан бор хоньтой ажээ» гэж хэлжээ. «Аа! Мянгад ганц бор хурга аа!» гэж хэлээд л ганцаараа хөхөрч, «Энэ мөн галладаг эр юм даа, үзэгдэх мөргүй байхад...» гэж боджээ. Цаашаа жаахан явж байгаад «Энэ мянган хонийг хариулж яваа эмэгтэй нь хариугүй амаржих шахсан юм байна. Энэ хүнийг дагаж яваа нохой нь сүүлгүй шар нохой байна» гэхэд Шар нохой сүүлгүй болохоороо их сонин байдаг байх даа, мөн ч сайхан худалч гэдэг чинь энэ байна даа гэж бодож явжээ. Эндээсээ цааш замаар нэлээд шогшиж явснаа эргэж зогсоод «Энэ айл доголон тэмээнд ачсан айл юм. Хамгийн сүүлийн тэмээ нь өрөөсөн нүд нь сохор, үүдэн шүд нь эмтэрхий юм» гэхэд нь «Үйлсгүй худалч нөхөр юм даа» гэж бодож явжээ.

	Ингэж яв явсаар нэг замын дагуу худаг дээр ирээд «Энд бууж хонож өнжинө» гэж хүүг хэлэхэд их иддэг эр хэлжээ. «Та чинь одоо үд дөнгөж цухалзахаас эхлээд өглөөний нар мандтал явдаг чинь яалаа, энд юунд эрт буух нь энэ вэ?» гэхэд,

	— Энэ бол үнэн худал хоёрыг шалгах буудал гэдэг юм аа гээд л буужээ. Ингээд майхан хөсгөө бариад цай чанаж байхад нөгөө хүү их иддэг эрд мөнгө өгч тэр хоёр айлд очоод «Бид аяны улс байна. Аяганы хийцээр муудаад байна. Үнийг нь гомдоохгүй өгье» гэж хэлээд үүнээс цаашгүй гэсэн нэг сайн эр хонь худалдаж аваад ир гэж явуулжээ. «Харин чи очихдоо ямар шүү айл байна ажиглаад ирээрэй!» гэж хэлжээ. Тэр хүн цааш яваад хоёр айлд хүрч баруун гэрт орох гэж буутал сүүлгүй шар нохой давхиж ирээд морийг нь хоргоож байжээ. Ноёны хэлсэн нохойтой ямар адил нохой вэ? гэж бодоод баруун гэрийн гадаа очоод «нохой хорь оо!» гэж хэлтэл нэг хүн гарч ирээд «хөл цээртэй, хүү минь! зүүн гэрт буу» гэжээ. Зүүн гэрт ортол нөгөө нохой хорьсон хүүхэн удаж удаж хойноос нь орж ирэхдээ жигтэйхэн баяр хөөр болжээ.

	— Чи чинь юу гэгчийн сайн мөртэй, гэгээн замтай хүү гэгч вэ! Манайх нүүдлийн айл, манай бэр бие жирэмсэн юм. Өчигдрөөс хойш дуншиж өвдөөд гарахгүй зовоож байгаад дөнгөж сая таныг «Нохой хорь оо!» гэтэл хэдхэн мөч өвдөөд хүү гарчихлаа. Таныг л хүлээж байсан юм шиг. Та чинь яасан гэгээн ул мөртэй сайн хүн бэ! гэж сүйд болжээ. Нөгөө хүн, ноён «айл мянган хоньтой, сүүлгүй шар нохойтой, хариугүй амаржих болсон нэг хүүхэнтэй» гээд л байсан гээд их гайхжээ. Үүнийг тэр эмэгтэйд хэлсэнгүй. Харин «Бид аян замын улс байна. Аяганы хийц муудаж явна. Бидэнд үнээр нь нэг сайн эр хонь өгөөч гэхэд «Чамд эс өгөхөөс хэнд өгөх вэ? Орой хонь ирэхээр аваарай» гэж хэлжээ. Оройн хонь ирэхэд хүү үнэ өртгийг нь төлөөд үүнээс цаашгүй гэсэн эр хонь нэгийг авахаар хотонд ортол 1000 орчим хонины дотор ганцхан бор хонь харагдаж байжээ.

	Ингэхлээр аргагүй тэр хүн сэтгэлээс биширч эхэлжээ. «Аргагүй гэгээн цэцэн хүн юм. Харагдах мөрнөөс өөр үзэгдэх юмгүй байхад ярьж байсан юмнаас гурав нь лав таарлаа». Хонио аваад хотын зах руу гарахад оройн хураалтаар ирж яваа долоон тэмээ байжээ. Тэмээний нь тоо долоо нь таарч байна. «Өрөөсөн нүд нь сохор, үүдэн шүд нь эмтэрхий» гэсэн гэж санаад өмнөөс нь явжээ.

	Тэмээ сэвсээрээ булалцахад нэг тэмээг ажиглатал өрөөсөн нүд нь сохор, үүдэн шүд нь эмтэрхий ажээ. «Энэ ч ёстой баастай бурхан гэгч байна даа» гэдэг итгэл эндээс төржээ. Хонио дүүрсээр ирэхэд нь цаад хүн «Ямар шүү янзын айл байна ажиглав уу?» гэхэд 

	«Ажигласан. Ноён та харагдах юмгүй байхад юу юу гэж айлдаж байлаа, яг л тийм айл байна. Та яагаад тэгж мэдсэн юм бэ?» гэж асуужээ. 

	— «Түүнийг мэдсэн бол сайн, миний үг үнэн байгаа биз?!» 

	— «Аа үнэн байна».

	— «За тэгвэл чи миний үнэнийг шалгалаа. Одоо би чиний үнэнийг шалгана. Чи надад хониныхоо цуснаас л жаахан өгвөл өгөөрэй, байвал байгаарай. Чи хонио идэж дуусаад л дуудаарай» гээд унтаад өгчээ. Их иддэг хүн ч урам зориг орж хонио эвдэж төхөөрсөн хойноо бүх махыг нь тогоондоо хийж чанаж идсээр чөмөг ясыг нь ташиж идэхийн цагт хүүг сэрээж «Би ч гэсэн хэлсэн үгэндээ хүрлээ» гэхэд «За чи бид хоёрын санаа сэтгэл нийцэх нь байна» гээд явсаар байгаад Бээжин хотод хүрчээ. 

	«Халхад явуулсан бэлгийн хариу ирлээ» гэж Манжийн эзэн хаан сайд ноёдыг явуулж угтуултал хоёрхон тэмээ ачсан, хоёр морь хөтөлсөн хүн зогсож байжээ. Гэлээ ч гэсэн их бэлгийн хариу хүргэж ирсэн элч гэж хүндэлж монголчууд эртнээс гэрт идээшилтэй гэж барьсан халзтай өргөөнд энэ хоёрыг оруулжээ. Энэ хоёр, хоёр хоноод гурав дахь өдөр дээр хүү, их иддэгээс «За чи юу гэж бодож байна?» гэж асуувал, «Би бэлгээ хэзээ өгөх юм бол гэж бодож байна» гэжээ. «За зүйтэй, бэлгээ маргааш өгнө. Маргааш өглөө эрт босоход гэрийн гадаа цэрэг болж хөгжим дуугарч байх болно. Гарч шагайхын хэрэг байхгүй. Ингээд үдийн их буугаар бидэн дээр эзэн хаан бараалхах гэж байна гэж нэг хүн орж ирэх байх. Чи бид хоёр гарах болно. Чи ямаан туламтай бэлгээ барьсаар би итгэмжлэх бичгээ барьсаар гарна. Ингээд гарахад чинь хоёр талаар цэрэг гудамжлан зогссон байх вий. Үүнээс айн цочсон шинжгүй, алсын уулын толгойг ширтэж яваарай чи! Ингээд зоригтой алхсаар хааны ордонд хүрэхэд чинь харь олон улсын элчин сайдууд, хааны олон баатар цэргүүд зогссон, эзэн хаан голд нь Монголд явуулсан их бэлгийн хариуг хүлээж авна гэж зогсож байна. Тэдний өмнө очиж би Монголын хааны өмнөөс гурван гурвын ес мөргөөд амар мэндийг нь айлтгаад итгэмжлэх бичгээ гардуулж өгнө. Итгэмжлэх бичгийг үзсэний дараа би чиний гараас ямаан туламтай бэлгийг авч эзэн хааны гар дээр тавина. Эзэн хаан буцааж өгөхгүй л байх гэж бодож байна. Авч цаашаа бусдад шилжүүлэх нь магад. Ингэсний дараа суудал эзлэхэд эзэн хаан намайг Монгол төлөөлсөн элч өөртэйгөө зэрэгцүүлэн суулгаж зочлох байх. Чамайг дагуул түшмэд гэж сайдын зэрэгт суулгах нь гарцаагүй шүү дээ. Ингэж суулгаж цай өгнө. Цай авч ирсэн хүнээс чи «бэлгийн сав-ямаан тулам аль» гээд гуйгаарай. Юу яана гээд л хэлэх байх. Тэгэхээр нь чи «Юу, юу яана гэж, бушуухан авчир!» гэж учир дүрсгүй нэхээрэй! Хоол авчирч өгнө. Ингэж явахад нь хятадаас «ямаан тулам, ямаан тулам» гээд л нэхээд байхаар чинь дуртай дургүй авч ирээд шидээд өгөх байх. Чи тэрүүнийг давшуурган доороо хийгээд сууж байгаарай.

	Ингээд хоол ирнэ. Янз бүрийн хоолыг өнгө бүрийн чулуун таваг дээр тавиад л гүйгээд байх байх. Тэгэхдээ бид хоёрыг орхиод л явах байх. Үүний дараа дөрвөн хөлтэй арслантай ширээн дээр битүүгээр зумласан тарган хонины махыг дундын зоог гэж чи бид хоёр луу дохичхоод явах байх. Тэгэхээр чи битгий хөдлөөрэй. Би босож очоод хошууг нь дотоод хормойгоороо арчиж аваад чам руу зангачих байх. Чи тэгэхээр босож ирээд ширээтэй нь өргөж аваад юуны урьд толгойг нь тасалж аваад ямаан туламдаа хийж амыг нь боогоод дороо хийж суугаарай. Дараа нь ёсоор эвдэж тавьсан хойноо махыг нь идэж эхлээрэй. Ингэж байтал чинь архи дарс сөгнөж эхлэх байх. Янз бүрийн хүнээр сөн түшүүлсээр яваад чам дээр ирэх байх. Тэгэхээр чи босоод «Эзэнд айлтгал байна. Би архи дарс уудаггүй, ааш зан муутай, агсан согтуу тавьдаг» гээд л айлтгаарай. Би ч гэсэн «Тэгдэг юм шүү» гээд л дэмжиж сууя. Чи архи уувал махаа идэж чадахгүй болно шүү дээ. Чи зөвхөн тэр махыг нь заавал идэж барахыг хичээгээрэй. Өөр бодох юм байхгүй. Би юугаа ч ярьж бай, чамд хамаагүй, харин махаа барж дуусаад юм уу, чөмгийг нь ташиж байхдаа намайг сайн ажиглаж байгаарай. Би яг энэ үеэр агсан согтуу тавьж эхэлнэ. Ингэхээр Манжийн эзэн хаан өөд тавагтай ясаа түлхээд, босож ирээд «Эзэн хаанд айлтгал байна. Манай энэ хүн архи дарсанд ааш зан муутай, хаан эзнийг ч айлгачих шиг байна. Халхын нэрийг ч гутаачих нь шиг байна» гээд л «Найраас чөлөө өгнө үү? Би аваачиж унтуулъя» гээд л чи гуйгаарай. Тэгэхлээр «Гайгүй, гайгүй» гээд л байх вий.

	Бүр цовхорч босоод л эзэн хааны сахлыг шувтрах гэх байх. Тэгэхээр чи «Найраас чөлөө хайрлаач, бид хоёр явъя» гээрэй. Аргагүйн эрхэнд чи бид хоёрт чөлөө өгөх байх. Тэгэхлээр чи намайг аваад гараарай. Ингээд гарахдаа чи суга доогуураа миний толгойг буруу харуулж сугавчлаад эргэж харалгүй, өмнөө «Зам тавь, зам тавь!» гээд л юуг ч байсан тойрохгүй дайраад унагаад л яваарай. Ингэхэд чинь хойгуур чинь миний гараас хутга шөвөг гялалзаад «Аллаа хядлаа, авраач» гээд л байх байх. Чи ер мэдээгүй юм шиг л зүтгээд байгаарай. Ингээд гараад буудалдаа ирэхэд чинь гэрийг минь хажуу тийш нь зөөсөн байх юм уу өөр гэр барьсан байх юм бол тэр гэрт орж болохгүй шүү. Тэгвэл л дүүрэх нь тэр. Харин түүний оронд гэр байсан голомт нь дээр чи намайг дараад хэвтээд байгаарай. Тэгвэл удахгүй гэр дээрээс буцааж барьж өгнө байх гэж бодож байна. Миний тагнаж туршсан бодол энэ байна. За чи үүнийг тун сайн анхаараарай! гэжээ.

	Маргааш нь үдийн арван хоёр цагт хүн ирж «Эзэн хаанд та хоёр бараалх!» гэжээ. Хүү итгэмжлэх бичгээ барьсаар, их иддэг туламтай юмаа барьсаар гарч ирэхэд нь гудамжилж зогссон хааны торгон цэргүүд байжээ.

	Энэ цэргүүдийн дундуур айсангүй зоригтой алхсаар ордонд ирэхэд цэрэг, сайд, эзэн хаан ч гэсэн халхад явуулсан их бэлгийн хариуг авахаар зогсож байжээ. Хүү гурван гурав-есөн удаа мөргөж халхын сайд ноёдын өмнөөс амар мэндийг нь айлтгачхаад итгэмжлэх бичгээ гардуулжээ. Итгэмжлэх бичгийг ихэмсэг бөгөөд инээмсэглэж авахад нь туламтай бэлгээ хааны мутар дээр тавьжээ. Хаан хүнд зүйл гэж бодсон болов уу ухасхийж аваад л сайд ноёддоо шилжүүлжээ. Ширээ эзлэх болоход хүүг өөртэйгөө зэрэгцүүлэн суулгаад нөгөө хүнийг сайдын зэрэг өгч хүүгийн бодсончлон зочилжээ. Их иддэг цай авчирч өгсөн хүнээс

	«За бэлгийн сав-ямаан тулам аваад ир» гээд нэхжээ.

	«Ай, юу яана аа юу яана аа» гээд л хэлэхээр нь. «Юу юу яана гэж, бушуухан аваад ир!» гээд л хамаагүй нэхээд л хашхичаад байхаар нь аргагүй, тулмыг суртай нь авчирч хаяжээ. Ингээд хоол идэх болоход тэр хоёрыг алгассаар яваад л эцэст нь 4 хөлтэй арслантай ширээн дээр бүтэн хонины махыг авчирч дунд нь тавиад л хоёул руу нь дохиж орхижээ. Элч хүү босоод дотоод хормойгоороо хошууг нь арчаад л махаа их иддэгийн дэргэд аваачиж тавьжээ. Их иддэг хутгаа гаргаад л толгойг нь тастаж авч туламдаа хийгээд махыг монгол ёсоор эвдээд идэж эхэлжээ.

	Ингэж идэж суухад архи сөгнөж эхэлжээ. Их иддэг дээр архи дамжсаар яваад иржээ. «Архи уухаар ингэдэг, тэгдэг» гээд учирлаж хэлэхэд «За яах вэ, дагаж яваа түшмэл» гээд л чөлөөлжээ. Мань хүн ч махаа идээд сууж, хүмүүс үүнийг хараад «Яасан их мах иднэ ээ, яаж ингэж их мах идэж чадна аа?» гээд л гайхацгааж байна гэнэ. Мэдээгүй юм шиг идсээр байгаад хониныхоо махыг идэж дуусаад л чөмгийг нь хагалж суух зуураа харж байсан найр ид л явж байжээ. Энэ үеийг ажиглаж суусан Гэрэл хүү ч агсан согтуу тавьж ам гарч манжийн эзэн хааныг доромжилж эхэлжээ. Ингэхлээр их иддэг босоод «Айлтгал байна» гээд «Энэ хүн архи дарсанд авир муутай, эзэн хааныг айлгах нь байна. Халхын нэрийг гутаах нь» гээд найраас чөлөө гуйхад «Гайгүй, гайгүй» гээд л суулгаад байж. Бүр гаараад үс сахалд нь халдаж эхлэхэд эзэн хаан ч аргагүй найраас чөлөө өгөх болжээ. Ингээд найраас гарахад согтуу нөхрөө сугавчлаад нөгөө талдаа туламтай толгойгоо сугавчлаад зүтгээд байж. Зам дээр нь сандал ширээ унаад л энэ завсар хүүгийн хутга шөвөг гялалзаад л «Аллаа таллаа» гээд л сүйд майд болжээ. Дэн буудалдаа ирсэн чинь гэрийг нь хажуухан тийш нь зөөж барьчхаад цэргүүд цааш жагсаалаар явж байгаа харагдав. «Энэ гэрт битгий ороорой!» гэсэн шүү дээ гээд буурь дээр нь согтуу нөхрөө дараад хэвтжээ. 

	Ингээд эдний хойноос Хятадын эзэн хаан төлөөний сайд явуулж үзүүлжээ. Гэрт ороогүй бууриныхаа голомт дээр хэвтэж байна гэхэд «За за жаахан тарианы газар горьдсон юм сан бас өгөхгүй нь дээ, больё. Гэрийг нь буцаагаад барьчих аа» гэж хэлжээ. 

	Гэрийг нь буцааж байранд нь барьж өгөхөөр тэр хоёр босжээ. Үүгээр барахгүй хүү маань худлаа согтсон хүн байжээ. Гэр барьж өгсөн улсууд явсан хойно хүү «Хятадуудыг сайхан дөнгөв өө!» гээд л хөхрөхөд их иддэг ч дагаад л хөхөрч, «Яаж чадав аа?» гэж асуухад нь Гэрэл мэргэн хүү Манжийн хаанд хүргэсэн бэлгийнхээ учрыг ингэж тайлжээ.

	Дөрвөн мөнгөн ембүү, нэг алтан ембүүний оронд тасын өд, тарваганы хумс өгдөг учир бол «Хятадууд та нар халх монголоор бага оролдоорой. Халхаар их оролдож дөрвөн мөнгөн ембүү, нэг алтан ембүүгээр өлгий нутгийг минь худалдаж авах гэж байгаа бол тэр бүтэхгүй. Та нарыг тас болоод нисэж ирсэн ч, тарвага болоод доогуур ухаж ирсэн ч хариугаа авч чадна.

	Хэрэв их оролдоод байвал халхын эртний сав болсон ямаан туламд хийж тасын өд, тарваганы хумс шиг амыг нь бооно шүү!» гэсэн хариу юм гэж хэлжээ. 

	«Аа бас гайхамшигтай сайхан юм. Та тэр хонь авч иддэг айлыг үзэж хараагүй байж яаж тэгж мэдсэн юм бэ?» гэхэд:

	— Хаврын харьж яваа цасанд туувар хонь явсан мөрийг үзвэл нийтдээ 1000 гаруй хонь явсан болов уу гэмээр байсан юм. Хааяа нэг хонь хэвтэж унгас ноос нь унасан газар цагаан үс ноос үлдсэн мөртөө ганцхан газар бор ноос бутанд үлдсэнийг хараад лав нэг бор хоньтой юм аа гэж таасан юм. Хүүхний хувьд бол дан биетэй хүн өлмийгөөрөө хүчилж урагшаа бөхийн гишгэдэг бол давхар биетэй хүн хойд өсгий дээрээ тулж ойрхон ойрхон гишгэдэг учир тийм өсгий дээрээ хүчилж ойр ойр гишгэсэн мөр байхаар нь бие жирэмсэн эмэгтэй гэж таалаа гэжээ. Эзнийхээ дэргэд нохой хэвтээд боссон цасан дээр нохойн үсний ор байхад шар үс унасан байснаар шар нохой юм. Хайлсан цасан дээр нохойн үсний ор хүртэл гарсан байтлаа сүүлний ор гараагүй болохоор сүүлгүй нохой юм гэж таалаа. Аа бас ачаатай тэмээ замын хоёр талын өвсийг долоон янзаар шүүрдэж тасалсан байхаар нь долоон тэмээ гэж мэдсэн юм. Сүүлийн тэмээ дандаа замын нэг талын өвсийг идсэнээр нь өрөөсөн нүд нь сохор юм. Шүүрдсэн өвсний дунд нь өвс хоцорсон байхаар үүдэн шүд нь эмтэрхий юм гэж мэдсэн юм аа гэжээ.

	— За тэгвэл таныг Бээжинд буусан хойно чинь буудлаас чинь баатар цэрэг зогсоосон учир юу юм бэ? гэхэд «халх монголчууд та нар миний бэлгийн хариу хүргүүлсэн бэлгийг өгөхгүй бол цэрэг зэвсгийн хүчээр авна гэж байгаа юм аа гэж, та нараас монголчууд шантрахгүй монгол их алсын бодлоготой, эх нутагтаа хайртай учир баруун хойш эх нутгийн зүг ширтэж, нутагтаа хайртайг үзүүлж байгаа юм гэжээ. 

	«Манжийн эзэн хаан бэлэг өгсний дараа цай идээ авч ирсэн хүнээс «Ямаан тулам аль» гэж тасралтгүй нэхүүлсэн учир юу вэ?» гэхэд хятадууд хөнгөн зөөлөн юм байгааг бодоход хожим нь бидний хойноос эргүүлж хүлээлгэж болзошгүй, юмыг газар дээр нь гэсэн үгээр тэднийг газар дээр нь үзэг гэж яаруулсан юм.

	Хоёрт, монголчуудын сав хишиг дагана гэж эртний үгээр бэлгийн саваа хятадад орхилгүй нэхэж авч байгаа юм аа гэжээ.

	— Биднийг хоолоор зочлохгүй хонины махаар зочилдог учир юу юм бэ? гэхэд

	— Энэ бол монгол хүн хонины махаар хоол хийхээс өөр юм идэх биш, өөрийн чинь хонины махаар өөрсдийг чинь зочилж байгаа юм гэсэн утгаар дундын зоог гэж тавьсан юм шүү дээ. Тэгэхээр нь босож дотоод хормойгоороо хошууг нь арчдаг эзэн нь бид мөн, авч идэхийн өмнө амны хишгийг авъя гэж хошууг нь арчсан хэрэг ээ. Нэг нь идээд нэг нь иддэггүй учир юу юм бэ гэвэл монгол хүн баян учир нэг хүн нэг хонины мах иддэг юм. Та нар нэгийг нь хооллоод нөгөөг нь хоосон буцаалаа гэсэн утга. Толгойг нь тас огтолдог учир нь «Би эзэн нь мөн, малынхаа толгойг би мэднэ» гэж толгойг авч ямаан туламдаа хийж байгаа юм гэжээ.

	Ингэж идэж гүйцэхийн зэрэгцээ агсан согтуу тавьдаг учир юу вэ гэвэл хятадууд та нар халх монголыг элдвээр битгий оролдоорой. Алт, мөнгөөр оролдоод болохгүй болохоор архи дарсаар согтоож ам алдуулъя гэж бодож байна уу? Харин үүнд чинь бид өшрөн тэмцэнэ гэж байгаа хэрэг юм.

	«Гарч ирэх замдаа хойш харж сугавчлуулаад хутга шөвөг гялалзуулж явдаг чинь юу юм бэ?» гэхэд «Та нар монголчуудаар бага оролдоорой. Болохгүй бол мэс барьж араараа тулалдана» гэсэн үг.

	«Урдаа байсан сандал ширээ хүн амьтан дайрч өнгөрдөг учир нь юу вэ?» гэхэд монгол хүний зориг бол зөвхөн сандал ширээ ч биш уул ус ч байсан тойрч байгаагүй дайрч байсан зоригтой улс гэдгээ үзүүлж байгаа юм.

	— Гарч ирэхэд чинь гэрийг зөөж барьдаг учир нь юу вэ? Ордоггүй учир нь юу вэ? Нэгийгээ голомт дээрээ дарж байдаг учир нь юу вэ? гэвэл «Хятадын эзэн хаан» 5 лан ембүүгээ хий алдлаа. За яах вэ, тэгвэл газраасаа жаахан өг л дөө. Хятад явуулж тариа тариулъя» гэсэн үг. Хэрэв тэр шинэ газар дээр барьсан гэрт орвол газраасаа өгөхийг зөвшөөрсөн хэрэг болно. Монгол хүн гэдэг чинь үхэвч, сэхэвч, согтовч өөрийн шороон дээр хэвтэнэ, би эзэн нь юм гэж голомт дээрээ хэвтэж байгаа юм. Ингэхлээр газар гуйсан нь горьдлого тасарлаа гэж гэрийг эргүүлж байгаа хэрэг юм» гэж учрыг тайлжээ.

	 

	БӨХИЙН ТУХАЙ ҮЛГЭР

	 

	Эрт дээр үед олон тэмээтэй нэг ноён байжээ. Хоёр хүүтэй. Нэг нь гарсан (төрсөн), нөгөө нь өргөмөл юм гэнэ. Тэдний ойр мал хөрөнгөгүй нэг самган (эмгэн) хүү бэр хоёртойгоо амьдардаг байжээ. Ноёны хоёр хүү тэмээгээ хариулдаг байжээ. Ядуу айлын хүү ноёны хүүхдүүдтэй хуйвалдаж ганц нэг тором шилбэ авч иддэг байж. Тэгтэл ноён, тэмээ дутаад байгааг мэдэж хоёр хөвүүнээсээ;

	— Тэмээ яагаад дутаад байна? гэж асуусан чинь:

	— Мэдэхгүй гэхээс өөр юм хэлдэггүй. Тэгээд ноёных тэмээгээ бэлчээхээ болиод хашаад байдаг байжээ. Тэгэхээр нь нөгөө ядуу хүү үүдийг нь дарсан хоёр том хар чулууг хойш нь авч тавиад дотроос нь нэг бүдүүн атыг ямаа шиг хүлж сугавчлаад хашааны амыг нь хааж орхиод гэртээ авч ирээд алж идсэнийг ноён мэдэж хоёр хүүгээсээ асуусанд төрсөн хүү нь ч «Мэдэхгүй», өргөмөл хүү нь ч «Мэдэхгүй» гээд байжээ.

	Тэгээд хоёр хүү ээждээ:

	— Урд хонхорт нэг ядуу хүү ээжтэйгээ амьдардаг юм. Бид хоёрыг тэмээгээ хариулах үед ирж тором, шилбэ гуйж иддэг байсан. Сая бас манай хашаанаас нэг ат аваачиж идэж. Бид хоёрын орон гэртээ хоол унд иддэггүйн учир бол түүнтэй хээр хоол хийж иддэг юм гэжээ. Ээж нь: 

	— Та хоёр үнэн хэлж байгаа бол тэр хүүгээр чинь үр сад хийвэл яасан юм? Би аавд чинь хэлье гэвэл, хоёр хүү:

	— Аавд хэлж болохгүй. Аав, бид хоёрыг худлаа хэлж, хулгай хийлээ гээд ална гэж гэнэ. Тэгсэн эх нь ноёнд:

	— Энд нэг ийм залуу байна аа гэж хэлсэнд ноён түүнийг сонсоод үнэн бол түүнийг «Ирж цай уу» гэж хэл гээд хоёр хүүгээ явуулжээ.

	Хүүхдүүд нь ядуу хүүгийнд очиж аавынхаа хэлснийг хэлсэнд ядуу хүү:

	— Би очихгүй, ноёны олон тэмээг амьдрахын эрхэнд хулгай хийж идлээ. Одоо ноён миний толгойг авах гэж байгаа. Ээж л очвол оч гэж ээжээ явуулсан чинь ноён,

	— Хүүгээ явуул гэсэн болохоос чамайг ир гээгүй гэжээ. Тэгтэл «Ээж нь ч гэсэн цай уулгүй яах вэ, гээд эмгэнээс «Та ёр нь хэдэн хүүтэй, ямар хүн байна?» гэж ноёны хатан хэлжээ.

	— Би нэг хүү, нэг бэртэй, нэг муу хатгуур гэртэй. Танай тэмээнээс ганц нэг тором шилбэ унагасан болж амьдардаг. Төр гэдэг тусдаа байдаг төхөм гэдэг чоно байдаг. За яах вэ, миний хүүг хэрэгтэй бол ав аа! Гурван хүүтэй бол дөрвөн хүүтэй бол. Хоёр хүүтэй бол гурван хүүтэй бол. Би хүүгээ явуулна аа гэжээ.

	— За мангадар (маргааш) үдийн цай болохтой зэрэг хүүгээ явуул гэхэд хүүхдүүд нь «Би явна, би явна» гэж уралдан очиж «Таныг заавал нааш ирж цай уу» гэж байна. Манай ээж танаар үр сад хийж авна гэж байна гэжээ. Тэгэхэд нь хүү «Намайг үр сад хийнэ гэдэг ер худал, өмч хөрөнгөнөөс нь хулгай хийж, өдөр шөнийг өнгөрөөгч муу надаар яана л гэж, ноён миний толгойг л авах гэж байгаа биз» гэж бодоод явахгүй гэсэн чинь;

	— Чи юу гэсэн үг вэ? Би чамайг хүн болгосныхоо хувьд хаана хэний үр сад болгохоо мэдэж байна. Чи ноёныд үнэн учраа хэлж очоод ир, чамаар ноён үр хүүхдээ болгоно гэж байхад чи түүнд дургүйлхэж болохгүй гэж эх нь уурлаад байхаар нь хүү очиж ноёны амар амгаланг айлтгав.

	— Цай уу, өөдөө суу гээд байхаар нь цайг нь ууж, өөдөө суугаад «Би танай хүүхдүүдтэй нийлж танай тэмээнээс чинь хулгай хийж иддэг байлаа. Тэгээд тэмээгээ бэлчээхээ болихлоор хашаанаас чинь нэг ат хулгайлж идлээ. Одоо тал мах нь байгаа» гэсэнд ноён:

	— Чи тийм их чадалтай тэнхээтэй хүү юү? гэжээ. Хүү:

	— Чадал тэнхээсэх юу байх вэ, амьдрахын эрхээр л тэгж явлаа. Ноёны өмнө буруутан болохоо хүлээж байна. Та одоо яадаг юм бэ гэж босож чичрээд зогсож байсан чинь ноён,

	— «За яах вэ чи тийм л бяртай чадалтай бол чамайг би үр сад хийж авна аа» гэж хэлснээ — «Чи маргааш орой ээжийгээ дагуулаад ир, заавал ир, яаж л чи тэр хашаанаас тэмээ авсан тэр маягаараа л аваарай» гэж ноён хэлж гэнэ.

	Хүү дотроо, за одоо ноёны гараас л нэг гарвал тэр чигтээ зугтаж алга больё гэж бодоод, гэртээ ирж ээждээ:

	— За би ноёныд очиж цай уулаа. Ноён гуай намайг «Чи тэмээ өргөөд явдаг гэнэ. Тэр явдлыг чинь би худлаа гэж бодож байна. Үнэн бол үр садаа хийнэ. Чи дахин ирж хулгайгаа хий» гээд гарын үсэг зур гэхээр нь би «Бичиг мэдэхгүй» гэсэнд гарын хуруугаар даруулж аваад хоцорлоо гэж хэлжээ.

	Их л сонин юм. Ийм бандгар булчинтай, барвайсан уруултай, нүүртээ галтай, нүдэндээ цогтой хүү байх гэж! Ер нь арав хорин хүнд хүчрэгдэхгүй хүү бололтой. Хүн нь хүн байлтай. Шулам чөтгөр биш бололтой гэж ноён бодож «За хүүг ирэхэд чи ээжтэй нь хамт суу» гэж хатандаа хэлж, хүүхдүүдээ «Тэр хүүтэй хамт суу» гэж хэлж гэнэ. Нөгөө залуу ээжээ дагуулаад ирж, ноён хатан хоёр цай зоогоо бэлдээд сууж байжээ. Ингээд ноён босоод аяганд цагаан идээ хийж аваад «Төр гэдэг тусгай байдаг юм, төхөм гэдэг чоно байдаг юм. Чиний тэр хулгай чинь ер хулгай биш, чи надаас ер айлт байхгүй, би өргөмөл нэг хүүтэй, өөрийн нэг хүүтэй хүмүүн. Энэ хоёр хүүгээ би дэлхий дээр их чадалтай гэж бодож явсан чинь, чи миний хоёр хүүгийн дэмнэж өргөдөг чулууг ганцаараа, өрөөсөн гараар өргөдөг чинь чиний чадал хүчтэйг харуулж байна. Чи надаас айж эмээх хэрэггүй. Хаан гэдэг хуультай, хангай гэдэг даваатай юм. Чи айж хулмалзах хэрэггүй. Би хоёр хүүгээ ч чиний ээжийг ч хуулиар хамгаалж байдаг юм гээд аягатай идээгээ хүүд барьжээ. Эх нь босож очоод хүүдээ:

	— Айж цочоод яах вэ? Чи яаж тэр тэмээг авсан тэр маягаараа л ав. Нэг ч юм нэмж хасаж болохгүй, яг л байснаар нь хий гэж хүүдээ хэлжээ. Хүү нь босоод:

	— Би нэг чингээд гэр лүү нь гүйгээд, дөмөн дөмөн гурав гишгээд чагнахад танайх хоол ундаа идэж байгаа сонсогдож байсан. Тэгсэн чинь хоёр хүү нь «Чи өөхтэй мах идлээ», «Би өөхтэй мах идлээ» гэж булаацалдахад нь эх нь «Мах энд зөндөө л байна. Дуугүй л гударцгаагтун» гэсэн. Аав нь «Чимээгүй ээ!» гэсэн.. Хөвүүд нь аягандаа будаа хийлгэж аваад мэдээгүй шинжтэй байлаа. Тэгэхлээр нь би аргамжийнхаа орооцолдоог гаргаад сайхан дугуйлж эвхээд хашааны чулууг авч хажуу тийш нь тавьчхаад ортол тэмээнүүд дэр хийгээд боссон, ноёныхоос хүн гарч «Хаа, юу болов? гээд ирэх чимээгээр хашааны завсар орж зогсож байтал нэг хүн ирж «Юу ч алга» гээд эргээд явахад нь тэмээн дотроос нь шилж байгаад нэг ширээ бөхтэй том ат аваад толгойг нь ногтолж хөлийг нь хүлж орхиод сугадаад хашааны аман дээр ирсэн чимээгүй байлаа. Чимээг нь чагнаж байснаа, дөмөн дөмөн гишгэлсээр атаа сугадаад явчихлаа гээд тэмээ авч үзүүлжээ. «За, би ингэж л авсан юм» гэхэд ноён «За чи эртэй, чадалтай сайн хүү байна. Чамайг арваад хүн ч хүчрэхгүй байх. Чи сайн хүү. За, одоо явж амар, чи хоолтой юу?» гэсэнд хүү «Бий бий, нэг тэмээний өрөөл мах байна аа» гэжээ. Ноён:

	— Чи ер нь хэчнээн хэмжээний хоол иддэг юм бэ? гэсэн чинь «Эргийн мах идэхлээр идлээ гээд зогсчихдог юм, шарын мах идэхлээр цадлаа гээд больчихдог юм, бүдүүн ясыг нь амаараа тургиж, нарийн ясыг нь хамраараа тургиад баахан их хоол иддэг юм. Одоо танай хүү болохлоороо баахан их л хоол иддэг байх аав минь» гэж гэнэ. Нөгөө хүү авсан тэмээгээ эргүүлж хашаанд нь оруулж тавиад гараад иртэл ноён «За, би чамаар үр сад хийж авна аа. Чи ээжтэйгээ хариад байж бай. Маргааш би гурван тэмээ явуулна. Та хоёр манай гадаа бууж гэр орноо сайжруулж ав. Хүүгээр чинь үр сад хийж гурван хүүтэй болъё гэж ноён самган хоёр нэг нь архи хийгээд нөгөө нь цагаан идээ амсуулаад явуулжээ. Хүү мөн л айж, «Бөөгнүүлж байгаад л алах гэж байгаа байх, ээж минь!» гэсэнд эх нь «Чи битгий янз бусын юм яриад бай. Арван сар гэдсэндээ тээгээд, оргүй биеийг чинь ортой болгоод эрийн цээнд хүргэлээ. Ээж чинь талд гарч гөрөөс агнаж чадахгүй, ташууд гарч тарваганы нүх хүчрэхгүй болсондоо чамайг хоолоо олж иддэг болоосой гэж бодно. Чи миний хүү, «Төрд хулгай, төхөмд чоно байдаг» гэдэг сургамжаар хулгай хийж гэдэс тэжээж явлаа. Одоо миний хүү тэр ноёны хий гэснийг хийгээд гэдсээ тэжээж явагтун! Чамайг зугтаад явахлаар би чинь яах вэ? Тэгэхлээр одоо чи миний хэлснийг биелүүлээд л ноёны хөвүүн болоод байлгүй болохгүй!» гээд сургаж хэлээд байж. Хүү нь: «Ээ дээ болдог болов уу, би таныг туулай, хулгана, алаад л тэжээгээд байж болох байлгүй. Толгой авдаг ноён, хормой авдаг нохой хоёр шинжгүй гэдэг» гэжээ. 

	Бэр нь: «Миний нөхрийг хаа ч явуулсан амьдарч болох байх» гэж хадам ээждээ хэлж гэнэ. Тэгтэл нөгөө ноёны хоёр хүү гурван тэмээ хөтөлсөөр ирж, нэг тэмээнд нь хатгуур, нөгөө тэмээнүүдэд нь ээж, эхнэр хоёрыг нь унуулаад залуугаа сундлаад хүрээд иржээ. Хүрч ирээд гэрийн зүүн талд нь хатгуураа бариад л эх, эхнэр хоёр нь цай ууж, их амарсан шинжтэй тааваараа байлаа.

	Хатан «Ядуу, зүдүү, хувцас хунар, муу юм» гэтэл ноён «Яах вэ, ажил хийлгэе, мал хариулгая» гэж хэлээд хатанд «Би тэр хүүгийн янз байдлыг үзэж хувцас хунар хийлгэнэ. Чи тэр эхнэрээр нь юм оёул. Түүний сайн муу оёдгийг үзэж шалгах хэрэгтэй. Чи тэр хүүд даалимбан цамц, өмд оёж өг. Торгоор оёсны хэрэггүй» гэж хатанд хэлтэл хатан хүүгийн хувцсыг хүүгийн эхнэрт өгч оёулсан чинь дөрөвхөн хоногийн дотор оёж дуусгаад хаанд өгсөнд «Би чамаар оёулсангүй, манай хатанд өгөгтүн» гэжээ. Хатан «Өө, сайхан оёсон байна» гэж хэлээд «Одоо нэг сайхан цай чанаадах» гэж хэлж гэнэ. Бэр цай чанаж ноёнд, бас хүүд өгч. Хүү айж хагас дутуу уусан чинь ноён нь «Чи бас л айсаар л байна уу? Эр хүний дотор эмээлтэй, хазаартай морь багтана, эм хүний дотор хүн багтана гэдэг. Та хоёроор үр садаа хийнэ ээ. Тэр насаа эдэлсэн самган нь яах вэ?» гэж.

	Ингэж хүү хэдэн жил ноёны хүү болон амьдарч байтал хятадын их баяр болжээ. Энэ баярт ноёныг «Уралдах морьтой, барилдах бөхтэй ирэгтүн» гэжээ. Тэр наадмын газарт ноён, «Очиж чадахгүй» гэж хариулжээ. «Та хошуу эзэлсэн ноён байтлаа, очихгүй байна гэсэн чинь юу гэсэн үг вэ? Танд бөх байна, морь байна, шатарч ч байна, шагайчин ч байна» гэж ноёны хатан шаарджээ. Ноён очих болж гурван хүүгээ дагуулж явав. Нэг хүү нь бөх, нөгөө нь шинжээч, гуравдах нь олон хэл мэддэг байлаа. Шинжээч нь хятадын бөх, тэмцээнийг шинжиж хэл мэддэг хүү нь тагнаж, бөх хүү нь эргийн мах аваад ирэхээр идэж, шарын мах авчрахаар цадталаа идээд байж... Долоо хоноод байтал нэг хятад ирж явааг хараад энэ лав шинжээч болов уу гэж бодоод арван улсын хэл мэддэг хүүдээ хэлжээ. Тэгтэл бөх хүү нь гэрийнхээ хаяагаар өрөөсөн гараа гаргаад хэвтэж байж. Нөгөө хятад үзчихээд айсан маягтай буцаад явжээ. Ноёндоо очоод «Ай тэр монголын бөхтэй ямар ч хүн барилдаад дийлэхгүй шинжтэй» гэж гэнэ ээ. «Яагаад тэр вэ?» гэсэн чинь, «Аа тэр нэг гар нь барын соёо шинжтэй, нөгөө гар нь арслангийн соёо шинжтэй» гэж хятадын шинжээч хэлж гэнэ. Тэгсэн хятадын ноён «Арга байна уу?» гэж хурал чуулганаа хийж, «Би шинжээч явуулсан чинь монголын бөх ер хүчрэгдэхгүй хүн байна гэнэ. Хоёр гарыг нь хараад айгаад нүүрийг нь ч харж чадалгүй, «Манай хятад бөх дийлэхгүй хүн байна» гэж ирлээ. Одоо тэгээд наадмаа хойшлуулах уу, бөхийг нь хасах уу гэж санал авсан гэнэ дээ. Тэгээд «Улайрсан сарлагийн бухтай монголын бөхийг үзэлцүүлье. Тэгэхгүй л бол ер хүчрэхгүй» гэж нэг сарлагийн бүдүүн бух авчирч арван дөрөв хоног зодож цохисоор байтал улайрчээ. Энэ үед нөгөө арван хэл мэддэг хүү нь сонсож байжээ. Ингээд нөгөө хүү аавдаа ирээд «Хятад улс чинь бөх байхгүй, манай ахтай нэг сарлагийн улайрсан бух барилдуулна гэнэ. Хүнтэй хүн барилдах болохоос бус адгуус барилдана гэсэн чинь юу гэсэн үг вэ? Одоо ахыгаа аваад буцъя» гэж хэлсэн чинь аав нь «Ер нь тэгье л дээ. Арван таван хоног хүлээлээ, ардаа ажилтай, төрөлтэй» гээд буцъя гэж шийдээд ачаагаа дэглэж байтал нөгөө хүү нь ахдаа очиж тантай сарлагийн бух барилдуулна гэж байна. Одоо буцъя гэсэн чинь ах нь:

	— Аа сарлагийн бух юм уу? Гурав бол хоёр хөл арай хариу хийж чадахгүй, хоёр бух ирэх юм бол хятадын жаазыг яй цохьё гэж хэлээд «Одоо очиж аавд хэл. Маргааш өглөө эхэлье, хамгийн урьдаар бөхөө барилдъя гээрэй. Хоёр бол ч яй цохино. Хятад муу санаатай, харин дөрөв бол ч арай дөнгөхгүй» гэж хэл гээд дүүгээ явуулжээ. Дүү нь аавдаа очиж «Хоёр үхрийг ямар ч байсан дийлнэ гэж байна. Манай ах ч бас чадалтай шүү!» гэжээ. Аав нь хятадын элчийг дагуулаад хүү дээрээ ирж «Маргааш барилдана, биеэ бэлтгээрэй» гэж дотроо жаахан түгшиж, хүүгээ хоёр хацрыг нь татаж үнсээд, цустай төрснөөс цулбууртай төрсөнд хайртай гэж хүүгээ яах бол гэж бодоод маргааш өглөө хамгийн түрүүнд очоод суудлаа эзлээд байцгаалаа. Наадмын бөхийн барилдаан эхлэх болж төв хоймроос нэг хаалга гаргаж дээр нь жаазанд «Хятадын ноён сууж үүдээр нь монголын бөхийг явуулахаар зэхжээ. «Танай бөх хаявал есөн Цагааны мөрий өгнө. Манайх сарлагийн арван дөрөв хоног улайширсан бух барилдуулна. Тун их хүчтэй, манай ёсонд нэг хүнтэй нэг л юм барилдуулдаг ёстой. Бөхөө барилдуулах эсэхээ өөрөө мэд, манай бух ч бараг ялна биз ээ. Манайх бүх наадмаа авлаа гэж үзэх үү!» гэж хятад ноён хэлжээ. «Манайх бөхөө барилдуулна» гэж монгол ноён, хятад ноёнд уурлаж «Чи ер нь манайхыг эрийн таван наадамд л бэлтгэж ир гэсэн шүү дээ» гээд хүүгээ барилдуулахгүй гэж. Хүү нь «За яах вэ, нэгэнт гарчихлаа» гээд дэвж дэлээд очтол өмнөөс нь улайрсан бух дайрч иртэл хоёр эвэр дээрээс нь бариад авчээ. Барьж аваад сэгсэрсэн чинь муужирчээ. Ингээд эвэр нь мултрах магад гээд чихтэй нь хамт бариад «Хаана хаяна аа!» гэж аав руугаа харсанд (жаазанд хаях уу? гээд) аав нь дохиж, жааз руу шидсэнд жааз нь хага тусаж, бух жалч тусжээ. Хятад айгаад есөн цагаан гэдэг мөрийгөө өгөөд, монгол наадмаа аваад нутагтаа буцжээ.

	Тэгээд нутагтаа буцаж явтал замд нь нэг их баян, олон гүү барьсан айл тааралдаж, нэг эмэгтэй гүү сааж байж. Нөгөө гурван залуу нь замаас гарч, ноён замаараа явжээ. Нэг эмэгтэй модон хувин барьчихсан гүү сааж байхад нь хажууд нь ирэхэд авгай тэд нарыг хараад «Нүүртээ галтай, нүдэндээ цогтой залуу хаашаа явж байна?» гэж асуусанд нөгөө бөх залуу «Хаа ч явсан энэнд ямар хамаа байна! Энэ авгай яасан их илүү хошуутай хүн бэ? Энэ байтугай хятадын бөхийг ялчхаад явж байхад надад ам гарах санаатай» гэж бодоод зэлийн эхээр гарсан чинь бүдүүн хээр морь сүүжээ дараад зогсож байж. Энэ морины ташааг илээд өнгөрөх гээд жаахан түлхсэн чинь уначихжээ. Тэгэхлээр нөгөө авгай суулгаа тавиад «Залуу чи нааш ир» гэж. Нөгөө залуу очих гэхээр хоёр дүү нь «Болохгүй явъя» гэж. «Үгүй би энэ хүнтэй уулзъя» гээд ирсэнд нөгөө эмэгтэй чинь «бөх хүн тэнэг байдаг юм» гээд морин дээрээс нь угз татаад авсанд залуу хятадын бөхийг дийлээд явж байхад энэ эмэгтэйд ингэж хүч чадалгүй юм шиг дийлэгдэж байх юм гээд ихэд гайхаж байтал гэртээ сугадаад оруулж, гурван давхар олбог дэвсэж өгөөд авдраа уудалж хүлэг гаргаж хоёр гарыг нь ард нь хүлж орхиод гүүгээ сааж дуусаад орж ирснээ хоёр хүн даадаггүй тогоог ганцаараа барьж зуухан дээрээ тавьж цай чанаж өгөөд «За чи яаж барилдав! Юутай барилдав? Юугаар шагнав?» гэхэд нь «За яах вэ, нэг бухтай барилдав. Ширээг нь хага цохилоо» гэсэнд «Тэгэх ёстой. Чи нэлээн чадалтай залуу шиг байсан юм аа, гэхдээ бөө хүн тэнэг, бөх эргүү байдаг гэж ахар жолоотой хүн ажил хийж байхад тус хүргэж сайнаа үзүүлж явах байтал ингэж болохгүй!» гээд авдраа уудалж алд хадаг, атга чихэр, гаргаж сэтгэлийг нь баярлуулаад явуулжээ. Гүү барьсан айлд очиж цэгээ (айраг) уугаад хүлээж байсан аав нь «Юу болов?» гэж асуусанд хүүхдүүд юу ч хэлсэнгүй. Тэгээд хэд хоносон. Нөгөө бөх хүү нь их юм бодож: «Би ер нь ноёны наадам аваад эргэж яваад галын амны эм хүнд ингэж муу муухай юм болов» гэж царай алджээ. Ингээд ноён нь их гайхаж «Өвчин тусав уу? Энэ хоёр дүү нь хорлов уу?» гээд хоёр хүүдээ тулгаж байцаагаад байсан чинь өргөмөл хүү үнэнийг тоочиж гэнэ дээ. Ноён «За миний хүү, ингэж болохгүй, аавын хүүгийн адилаар ажиллаж, хийморь чадалдаа гомдох юмгүй. Эр хүнд алдах онох зөндөө тааралдана» гээд толгойг нь гурав илээд, нэг хацрыг нь үнсэж нэг хацрыг нь үнсээгүйд: Хүү, "миний эцэг надад гомджээ. Нэг хацрыг үнсэхгүй байна" гэж бодож хэлжээ. Аав нь түүнийг сонсоод

	— «Эр нэг алдана, эрэг нэг нурдаг, сэргэлэн цовоо, сайн сайхан хүү болсон хойно чинь нэг хацрыг үнсье» гэж хэлжээ. Гурав дөрвөн жил марталгүй яваад зургаан долоон жилийн дараа мартаад явж байсан нэг өдөр аав нь гэртээ цай уухыг урьж оруулаад,

	— За миний хүү, эцгийн захиасыг сайн биелүүллээ. Одоо аав нь хүүгээ үнсэнэ гээд өөрийнхөө цөгцөөр нэг архи өгөөд таван хошуу мал өгөөд «Миний оронд сууж сайн хүн болж, хошуу ахалсан хүний зэрэгтэй яваарай!» гэж хоёр хацрыг нь үнсээд хүүгээ явуулжээ.

	 

	 

	 

	ИЛЖГЭН ЧИХТ

	 

	Эрт урьдын цагт гэнэ. Илжгэн чихт хаан гэж алдаршсан манжийн нэгэн амбан их говийн дундуур гарсан өргөн замаар ирж очдог байж гэнэ. Харгис хэрцгий тэр амбаныг харсан хүн бүхний инээд хүрмээр сарьсан багваахайн далавч шиг салбайсан урт хоёр дэлдэн чихтэй юм байжээ. Дээрэлхүү харгис амбан дэвэн дэлхийн амьтнаас дэлдэн чихээ нуух гэж дэндүү их хичээх тул алсын аянд гарахдаа ч албат зарц нараа замын хоёр талаар зэрэгцүүлэн жагсааж зээтүү хүрзээр шороо чулуу цацуулан зэгсэн нууцгай морилдог байсан гэнэ. Ард түмний зүрхийг шаналгасан айхавтар сүрхий нэг алба бол үсийг нь авч өгсөн хүнийг, амьтан хүнд дэлдэн чихний нь тухай тараачихаас болгоомжилж амийг нь хороодог байжээ. Ийм учир амбаны зорчдог замын ойр орчмоор айл амьтан нутаглахаа болиход амбан аргаа өөрчилж айлын ганц хүүгээр үсээ авхуулж байхаар болж гэнэ. Нэгэн удаагийн үс авах ээлж ядуу эмгэний ганц хүүд ноогдоход эмгэнэлт энэ албанд тохоогдсон хүн эргэж ирдэггүй болохоор уйтгар гунигт автагдсан ч эрхбиш нэгэн арга сүвэгчлэх хэрэгтэй болжээ. Угаас ядуу зүдүү амьдралд талхигдсан эмгэний ухаан санаанд нэгэн уран арга төрж атга чимх арвайн гурил айл амьтнаас цуглуулж, арав таван ямааныхаа сүүгээр амт оруулан зуурч хэдэн бөөрөнхий үрэл болгож хатааж гэнэ. 

	— За миний хүү эр хүнд арван гурван мэх гэж байдаг гэдэг юм шүү. Ээж нь ч бас нэг арга нэмье! Амбаны үсийг авч байхдаа энэ үрлийг амандаа хааяа нэгийг хийж, гараасаа алдсан болж ганц хоёрыг амбаны өвөр лүү өнхрүүлээд байгаарай. Амбан чамаас юү гэгчийг идэж, ямар юмаа өвөр лүү өнхрүүлэв гэж асуух байх, тэгэхэд нь миний хүү ингэж хариу өгөөрэй. «Энэ амттаныг эрдэнийн үрэл гэдэг юм, амссан хүний арван цагаан буян дэлгэрдэг юм гэж хэлээрэй. Амбан амсаж үзээд юугаар яаж хийсэн ямар сайхан амттай юм бэ гэх байх, тэгэхээр нь ээжийн минь сүүгээр зуурч хийсэн энэ үрлийг та бид хоёр хуваагаад идчихлээ шүү дээ гэнэ шүү. Эх хүнээс төрсөн амьтан юм бол эрх биш нэгийг бодох биз» гэж захиад хүүгээ амбан руу явуулжээ.

	Илжгэн чихтийн үсийг авч байхдаа ядуу хүү, ирэх аюулыг мэдэж байсан ч гэсэн инээд нь хүрээд болохгүй болохоор ээжийнхээ өгсөн үрлээс авч идээд, амбаны өвөр дээр хааяа нэгийг унагаачхаад үсийг нь авч байтал хайрт ээжийн нь урьдчилан хэлсэн ёсоор амбан асуусныг хүү хариулж байжээ. Амбан ноён хэсэг дуугүй сууж байснаа «Аргатай хүү юм даа чи, амийг чинь нэг удаа өршөөе. Нээрээ л эхийнхээ сүүгээр хийсэн чинь үнэн юм бол нэг эхийн хүүхдээс ялгаагүй юм боллоо. Харин чи миний чихний тухай хавь ойрын хэнд ч хэлж болохгүй, элдвийн юм ярьсан байвал энэ муу хар толгой чинь өнхөрнө шүү» гэж хэлээд явуулжээ. Хааны үсийг авахаар явсан хүү нь харин амьд эргээд ирснийг хавь ойрынхон нь сонсоод амьд ирсэн шалтгааныг асууж шалгаагаад байхаар нь амбан ноён илжиг шиг чихтэй юм билээ гэж арай ам алдсангүй, ачит буурал ээжийнхээ арга ухааныг ч тоочсонгүй аргалаад өнгөрөөжээ. Тэглээ ч хааны дэлдэн чихийг хүн амьтанд хэлмээр санагдаад тун болохгүй болохоор нь тэссэнгүй ээжээсээ асуухад «Хэл амаа татаж сур, хэрцгий амбаны хэлсэн үгийг санаж яв. Хэрвээ хүү минь тэсвэр алдвал хэрэг буруудна шүү! Осол аюул багатайгаар нь оготнын нүхэнд шивнээд бай» гэж гэнэ. Үүнээс хойш ядуу хүү үлий л дайралдвал «Илжгэн чихт хаан ирж явна шүү» гээд хэлээд явдаг болж гэнэ. Удсан ч үгүй амбан хаан Утай гүмбэндээ зорин явж байгаад уудам их эзгүй говьд үдлэхээр бууцгаажээ. Амбан ноён амьтан хүнгүй энэ газар алжаасан биеэ амраахаар гадаалж явтал оготнын дов бүхэн дээр олон оготно цухалзан «Илжгэн чихт хаан ирж явна. Илжгэн чихт хаан ирж явна» гээд хашхиралдаж байгааг хаан сонсоод «Оготно хүртэл миний чихийг мэддэг байна шүү! Одоо энэ замаар дахиад явж болохгүй боллоо» гэж шийджээ. Тэр цагаас хойш Хэрмэн замаар илжгэн чихт хаан ирж очихоо больсон юм гэнэ билээ. Муу үг модон улаатай гэдэг энэ байжээ.

	 

	 

	 

	ИЛБИЙН МОРЬ

	 

	Эрт урьд цагт нэг сүрхий хэрцгий ноён байж гэнэ. Тэр ноёны албат нэг илбэчин хүү байжээ.

	Ноён нэг өдөр илбэчин хүүг ордондоо дуудаад,

	— Чи их илбэтэй шидтэй хүү гэнэ билээ. Надад илбэ үзүүл гэж зарлиг буулгаж гэнэ. Хүү,

	— Би яаж танд илбэ үзүүлж чадах вэ? Та харин миний морийг унаж үз гэжээ. Ноён ууж байсан цайгаа ширээн дээрээ тавьчхаад гараад харсан чинь уяан дээр нь нэг их сайхан хар морь дүүхэлзэж байжээ. Ноён, «Энэ муу гуйлгачин хүү ийм сайхан морь унаж явах» гэж бодоод, мордоод явсан, усан тэлмэн жороо морь байжээ. Өргөө гэрээсээ холдоод жаал явсан нь жороо морины ам ердөө дийлдэхгүй авч давхисаар байгаад эзгүй газар ганцхан булгиж хаячхаад явчихжээ.

	Явгарч хоцорсон ноён ийшээ тийшээ бараа туруу харж гайхаш тасарч явсан чинь нэг муу хар гэр харагдаж гэнэ. Явсаар хүрч очвол хар гэрт нэг авгай байна гэнэ. Ноёнд суух газар ч олддоггүй. Адасга, хөмийн тасархай дээр цомцойн суужээ. Тэр шөнөө тэндээ сууж хонож гэнэ.

	Ноён буцах зам олох санаатай өглөө гардаг. Авгай хэдэн ямаагаа туугаад бас гардаг байжээ. Ноён хэчнээн ч явсан нөгөө хар гэртээ эргэж ирээд байжээ.

	Хоёр гурван жил болоход ноён аргагүйн эрхэнд нөгөө ядуу авгайтай эр эм бололцоод нэг хүүхэдтэй болжээ. Нэг өдөр ноён хэдэн ямаагаа хариулж яваад иртэл хүүхэд нь худагт унаад, хойноос нь эх нь авах гээд бас унаж үхсэн байжээ. Ноён үүнийг үзээд уйлан гашуудаж «Ноён байж хэчнээн их жаргаж явлаа. Гайтай морь унаж хэчнээн их зовлоо. Зовох цагт учирсан ханиа бас алдлаа. Одоо амьд яваад яах вэ? Би ч гэсэн энэ худагт унаж үхье» гээд худаг уруу тонгойж гэнэ.

	Тэгтэл,

	— Яаж байгаа нь энэ вэ? та гээд хатан гараас нь бариад авчээ. Тэгсэн нь ноён хатныхаа хормойг сөхчихсөн «Энд унаж үхье» гээд зүтгэж байжээ. Ноён «ёох» намайг яасан удаан зовоов гээд тавьсан цайгаа аваад уусан нь халуун байжээ.

	Гэрт байсан хүмүүс ноёныг шоолон инээлдэж, ноён уурлаж, хатан ичиж гэнэ.

	Ноёныг уурлаж загнахад хүү,

	— Таны албат иргэд бид чинь тэр авгай шиг л амьдардаг юм шүү дээ, гэж гэнэ.

	 

	 

	 

	ЦЭЦЭН БААХАН ХҮҮ

	 

	Цэцэн баахан хүү, цөөхөн баахан ямаагаа Цэгээн ууланд хариулаад явж байтал хааны хоёр элч давхиж ирээд:

	— Муу хүү, гэр чинь хаана байна вэ? Танайд очъё гэжээ.

	— Тэртээ уулын бэлд уулын чинээ гэрээс утсан чинээ утаа баагьж байна. Очвол оч доо гээд Цэцэн баахан хүү, цөөхөн баахан ямаагаа туугаад хааны элч нартай хамт харьжээ.

	— Элч та нарт өгөх цай байхгүй, тараг ууна уу даа гээд Цэцэн баахан хүү, хоёр элчид тараг аягалаад өгчээ. Элчийн нэг нь:

	— Яасан шингэн тараг вэ? гэхэд Цэцэн баахан хүү:

	— Шингэн бол хаан гуайн хоёр элчид сайн биз. Шингэсэн хойноо гүйдэлтэй биз гэжээ. Нөгөө нь;

	— Яасан өтгөн тараг вэ? гэхэд Цэцэн баахан хүү:

	— Өтгөн байгаа бол хаан гуайн хоёр элчид өл шимтэй биз гэжээ. Элчийн нэг нь:

	— Яасан цэцэн үгтэй хүү вэ? гэхэд Цэцэн баахан хүү:

	— Цэцэн үг цээжинд,

	Цэцэг навч ууланд гэжээ. Нөгөө нь:

	— Яасан хошин үгтэй хүү вэ? гэхэд,

	— Хошин үг цээжинд,

	Хос сархинаг хэвлийд гэжээ.

	— Яасан ниргүүлсэн хүү вэ? гэхэд,

	— Өнчний нь гэвэл намайг ниргэг.

	Өнөрөөр нь гэвэл хааныхныг ниргэг.

	Бяцханы нь гэвэл намайг ниргэг

	Бялдуучийг нь гэвэл та хоёрыг ниргэг

	Ядууг нь гэвэл намайг ниргэг

	Ямбатайг нь гэвэл хаад ноёдыг ниргэг гээд Цэцэн баахан хүү цэлмэг тэнгэрт мөргөхөд хааны хоёр элчийн хор шар нь хөдөлж,

	— Цадиггүй муу хүүд

	Цааз хууль хүртээнэ

	гээд Цэцэн баахан хүүг барьж хүлээд авч явж гэнэ. Хаан эзгүй байжээ. Хаан эзнийг морилж иртэл энэ муу хүүг хүйтэн тогоонд хөмрөөд тун сайн харж бай гэж хааны хатан зарлиг болгожээ.

	Хүйтэн тогооны доогуур хүний чөлөө харж байгаад Цэцэн баахан хүү арайхийн гарч ирээд,

	— Тэмээн толгой тэвшинд багтдаггүй

	Тэнэг хатан зарга шүүдэггүй

	Ямаан толгойг ямбанд тавьдаггүй

	Янтгар хатан зарга шүүдэггүй гээд явчихжээ.

	 

	 

	 

	ХҮНД ХООЛ

	 

	Нэг гүрний хаан ан гөрөө хийж яваад төөрч хэд хоног хоол ундгүй явж байгаад нэг овоохойд очжээ. Овоохойд ганц бие эмгэн байжээ. Тэр эмгэн усанд шар будаа чанаж өгчээ. Тэр нь хаанд, хүн болсоор идэж үзээгүй амттай хоол байжээ.

	Хаан ордондоо буцаж ирээд шар будаагаар янз бүрийн хоол хийлгэж идсэн боловч эмгэний хийж өгсөн хоол шиг амттай болохгүй байв. Хаан уурлаж, 

	— Та нар тэр эмгэн шиг сайхан хоол хийж чадахгүй байна. Тэр эмгэнийг олж ир гэжээ.

	Эмгэн ирээд,

	— Миний хоол бол хүнд хоол юм. Ийм учраас хаантан минь та гурав хоног зоог барихгүй бай гэжээ. Хаан сайхан хоол идэх гэж гурав хоног хүлээжээ.

	Эмгэн усанд шар будаа чанаж өгөхөд хаан

	— Яг ийм амттай сайхан хоол байсан юм гээд иджээ.

	 

	 

	 

	БАГШ ШАВЬ ХОЁР

	 

	Багш шавь хоёр уулын нэг агуйд ном бясалгаж сууж гэнэ. Тэр уулын бэлд нь цөөн хэдэн хоньтой өвгөн эмгэн хоёр байдаг байжээ. Өвгөн хэдэн хонио хариулсаар, багш шавь хоёр дээр өдөрт ирдэг юм гэнэ.

	Нэг өдөр шавь нь хойд уулнаасаа орхимжоороо гишүү үүрч ирээд агуйнхаа гадаа тавьчихсан байжээ. Өвгөн хэдэн хонио хариулаад иржээ. Шавь нь нэг гараад харсан, орхимжийнх нь үзүүрийг нэг хонь зажилж байжээ. Тэгэхээр нь гишүүгээр цохичихсон, өнөө хонь үхчхэж гэнэ. Шавь, хонийг нуучихжээ. Өвгөнийг орой хонио туугаад явчихаар шавь нь багшдаа хэлжээ. Багш нь,

	«Хоёулаа учрыг нь олж идэхээс» гэжээ.

	Өвгөн орой очоод хонио бүртгэсэн, нэг хонь нь дутжээ. «Тэр хоёр л авчихлаа. Очиж үзье» гээд агуйн гадаа очжээ.

	Шавь нь хонийг өвчиж, тэгээд багшдаа хэлжээ.

	— Баринтгийг нь тайлчихлаа. Одоо яах билээ? гэжээ.

	— Доод ботийг нь доош нь залчих. Дээд ботийг нь дээш нь залчих. Дунд ботийг нь өнөө шөнө айлдаж хоноё доо гэжээ. Тэгэхээр өвгөн, «Энэ хоёр чинь ном бясалгаж байгаа улс байна» гэж бодоод харьжээ.

	Маргааш нь өвгөн, тэр хоёр дээр ирж, «Нэг хонио алдчихлаа. Аврал буулгаж өгөөч» гэжээ.

	Тэр хоёр хонийг нь идчихсэн ч гэсэн аврал буулгаж, ном уншихаар өвгөнийд очжээ. Багш шавь хоёр өвгөнийд очиж баахан ном уншчихаад, багш нь шавьдаа; «Чи түрүүлээд яв» гэжээ.

	Шавийг ирэхэд тэдний доод агуйд байдаг алаг хав агуйд нь ороод хонины бөгсийг идээд цээжний нь талыг идчихсэн байжээ. Алаг хавыг гишүүгээр цохиод авсан, агуйны нь үүдэнд атга хирийн хар чацга алдчихаад гүйгээд явчихжээ.

	Багшийг нь харихаар өвгөн, «Одоо л хоолоо хийж байгаа байх» гэж бодоод агуйн гадаа очоод чагнажээ.

	— Доод агуйн алаг бурхан ирээд доод ботийг нь айлдчихаад, дээд ботийг нь тэн хагаслаад байж байна гэж шавийгаа хэлэхэд багш нь,

	— Чи тэгээд яав? гэсэн,

	— Алд хирийн зандан барьсан чинь, атга хирийн гүгэл (зандны давирхай) хайрлачхаад агуйны амаар маань мэгзэм дагнаад л заларлаа гэж ярилцахыг өвгөн сонсоод «Бас энэ доод агуйд нь нэг алаг бурхан байдаг юм байна. Ном бясалгаж байгаа улсад нүгэл хураалаа» гэж өөртөө бүх бурууг өгөөд буцжээ.

	 

	 

	ОНГОЦ ШИГ АЯГА

	 

	Эрт урьд цагт эзэн ноён, харьяат албатуудаараа хэсэж яваад нэг жижигхэн бор гэрт оржээ. Тэр гэрт нэг хүү хул аягаар тараг ууж суужээ. Ноён,

	— Онгоц шиг аягаар тараг ууж суугаагийн нь гэж зандрахад хүү,

	— Танай онгоц энэ аяга шиг байгаа бол усалдаг мал нь хэдий зэрэг бол гэжээ.

	Ноён, тэр айлд эмээлээ гадаа тавиад хонож гэнэ. Ноёныг өглөө босоход эмээлийн нь ганзага жирмийг ямаа идчихсэн байжээ. Ганзага жирмээ төлүүлнэ гэж ноён загнаж гэнэ. Тэгэхэд хүү:

	— Ямаа идсэн жирмээ бид нараар төлүүлдэг юм байж. Ям идсэн хамраа хэнээр төлүүлэх бол гэжээ.

	Нахиу хамартай ноён ичиж юу ч хэлэлгүй яваад өгчээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[←12]
	 Ш. Гаадамба, Д. Цэрэнсодном. Монгол ардын аман зохиолын дээж бичиг (Нэмэн засварласан хоёр дахь хэвлэл) УБ., 1978. 192,198-р тал
 




	[←13]
	 «Далан худалчийн үг» гэдэг энэ үлгэрийг УБДС-ийн утга зохиолын тэнхимийн багш Д. Дашдоржийн цуглуулгаас авав.




	[←14]
	 Хэл зохиолын хүрээлэнгийн аман зохиолын цуглуулга, Ж. Дашдорж, Г. Ринченсамбуу нарын хэвлүүлсэн «Цэцэн үгийн далай» хэмээх хоёр дэвтэр (1964, 1966) болон П. Хорлоо «Монгол ардын зүйр цэцэн үгc ба оньсогууд» (1966) ном, Ш. Гаадамба «Ардын аман зохиолын учир» (Аман зохиол судлал, IX боть, 1975), X. Пэрлээ «Зохиолчдоос ардын аман зохиолыг судлахын учир» (Цог. 1948, № 2), М. Зэнээ «Манж хятадын дарлал мөлжлөгийг илчилсэн монгол ардын зүйр цэцэн үгээс» (Дорно дахины судлалын асуудал, 1982, № 1 (6)) өгүүлэл зэрэгт буй зүйр цэцэн үгсээс түүвэрлэн авав.




	[←15]
	 Да-мин (дамень) — Их хаалга гэсэн хятад үг.
 




	[←16]
	 Хэл зохиолын хүрээлэнгийн аман зохиолын цуглуулга, Ц. Өлзийхутагийн эмхэтгэсэн «Түмэн оньсого» эмхэтгэл (1966) зэргээс түүвэрлэн авав.




	[←17]
	 Шандун гэж умард хятадын нэг мужийн нэр.
 




	[←18]
	 Үүнийг Архангайгаас олдсон 300 дууны цоморлогоос сийрүүлж арав.




	[←19]
	 Хил — Ойрд аялгуугаар «бяцхан» гэсэн үг.




	[←20]
	 «Хэлсэн хэл минь Хээр азарганы дэлд» гэсэн хэллэг нь монголчуудын хэл дамжуулж, үг авалцах хуучин аргуудын нэгийг харуулж байх бололтой.
«Нууц товчоонд» «дуу бариулах» гэсэн үг байдаг. Энэ нь захиа үгийг шүлэглэн зохиож элчид цээжлүүлээд явуулах арга ажээ. Түүнчлэн:
«Хэлсэн хэл минь
Хээр азарганы дэлд»
гэдэг бол захиа үгээ бичиж, унаж явсан азарганыхаа дэлд нууж явуулсан хүний үг мөн шиг байна. Мөн «Хул азаргын уул» гэдэг домогт Чингүнжав, жанжин тугаа дайсанд алдахгүй гэж ороо хул азарганыхаа сүүлнээс бэхлэн уяж тавьсан тухай өгүүлсэн" нь дээрхтэй төстэй байна.
 




	[←21]
	 Баян Хангай, Бооржийн эхэн шил, Амарсанаа — Эдгээрийг манжийн түрэмгийллийн эсрэг тэмцэж байсан Амарсанаагийн тухай дуу гэх тул Д. Дашдорж багшийн «Домогт баатрын тухай түүхэн дуу» (Аман зохиол судлал. 10-р боть, УБ., 1977 (76) өгүүллээс авав.




	[←22]
	 «Амарсанаа манжийн цэрэгт хүчин түрэгдэж шадар цөөн хүнээ дагуулан Ил Тарвагатайд бүгэн, хүч сэлбэж байхдаа харь оронд дүрвэхээр явтал нэг газар жирэм нь тасарч, цааш явтал ганзага нь тасарч, бүр сүүлд нь олом нь тасарч байснаас тэр бүхнийг Жирэмт, Ганзагат, Оломт гэж нэрлээд өөрөө явж чадалгүй буцаж, манжийн хааны цэргийг уул овоо болтол хядсан ажээ. Бооржи, Төмөрт, Жирэмт, Ганзагат, Оломт зэрэг газрын нэр Ховдын Булган, Зэрэг сумдаар байхгүй бөгөөд харин Ил Тарвагатай орчимд ийм нэртэй газар байдаг бололтой» гэж Д.Дашдорж багш дээрх өгүүлэлдээ тэмдэглэсэн байна.




	[←23]
	 Энэ дууны 1, 3, 4, 5-р бадгийг Ш. Гаадамба, Д. Цэрэнсодном нарын «Монгол ардын аман зохиолын дээж бичиг» (МААЗДБ) номоос, 2-р бадгийг Н. Ишжамц «Монголын ард түмний 1755-г-1758 оны тусгаар тогтнолын зэвсэгт тэмцэл» (Амарсанаа, Чингүнжав нарын бослого) УБ., 1962 номоос (92 дахь тал). 6, 7-р бадгийг хөгжим судлагч Ж. Энэбишийн хувийн цуглуулгаас тус тус авав.




	[←24]
	 Тогтохын дуу. I, II. — Үүнийг Г. Навааннамжилын «Зоригт баатар Тогтохын товч намтар» (1946) номоос авав.




	[←25]
	 Өмнөговь аймгийн Ханбогд сумын (хуучин Говь түшээ гүний хошуу) ард Хандын Дашжидээс (89 настай, халх, эмэгтэй) 1982 онд бичиж авсан.




	[←26]
	 Үүнийг Д. Дашдорж, Ж. Цолоо нарын «Хэдэн дууны тухай» хэмээх өгүүллийн хавсралтаас авав. Хэл зохиол судлал. XII боть, 1—18-р дэвтэр, УБ., 1977 (76). 232 дахь тал.




	[←27]
	 Дигваранз (дигбаранз) — Үүнийг «хилэнцэт хорхой», «ямаан ууц» гэж өөр өөрөөр нэрлэнэ. Цэнгэг ус буюу далайд орших, биедээ эвэрлэг бүрхүүлтэй, толгойн орчинд зуух хөлтэй амьтан (Я. Цэвэл, Монгол хэлний товч тайлбар толь. УБ., 1966, 678 дахь тал). Энэ нь их урин хилэнтэй амьтан гэнэ.




	[←28]
	 Үүнийг Архангай аймгийн Цэнхэр сумын малчин Пунцагийн Оролмаагаас (64 настай, эмэгтэй, халх) 1977 онд бичиж авснаараа оруулав.




	[←29]
	 Энэ дууг Ш. Нацагдорж «Дамдинсүрэнгийн товч намтар» (1946) номоос авав. «Энэ дуу бол Ховд хотыг байлдан эзэлсэн ялалтыг тэмдэглэж манлай баатар Дамдинсүрэнгийн зохиосон дуу» гэж Ш. Нацагдорж гуай мөн номдоо тэмдэглэжээ. Хатан баатар Магсаржав, манлай баатар Дамдинсүрэн нарын удирдсан монгол цэрэг, ард түмний хүчинд тулгуурлан 1912 оны 8-р сарын 6-нд Ховд хотыг Манжийн түрэмгийлэгчдээс чөлөөлсөн юм... Ховд хотыг чөлөөлсөн ялалт нь түүхийн ариун дурсгал болон үлдсэн бөгөөд ардууд монгол цэргийн гол хүчин байрлаж байсан Талын улаан уулыг «Баатар хайрхан» хэмээн нэрлэсэн ба олон шүлэг дуу зохиогджээ. Жишээлбэл, Ховд хотын тухай нэг дуунд:
«Хадан улаан уулыг чинь хараад бид
Хатанбаатар Магсаржаваа дурсдаг.
Хан өргөн хэрмийг чинь үзээд бид
Харийн дайсныг ялснаа ярьдаг» гэж байна.
(Д. Гонгор, «Ховдын хураангуй түүх» УБ., 1964, 108-р тал).




	[←30]
	 Үүнийг МААЗДБ-ийн 66 дахь талаас авав.




	[←31]
	 Жанаг — «Хар хятад» гэсэн төвд үг болно.




	[←32]
	 Туухуу буюу тугуу гэдэг нь лам хүний өмсдөг гуявч өмдний нэр ажээ.




	[←33]
	 Үүнийг МААЗДБ-ийн 69 дэх талаас авав.




	[←34]
	 Энэ дууны 1—5-р бадгийг Ш. Гаадамба, Д. Цэрэнсодном нарын МААЗДБ-ийн 69 дэх талаас, 6-р бадгийг Г. Жамсранжав. «Уран сайхны ертөнцөд хийсэн сурвалжилга» номын 212 дахь талаас тус тус авав. Энэ дууны өөр нэг хувилбарыг Ц. Мөнх «Ардын яруу найргийн тухай тэмдэглэл» номын 30, 31 дэх талаас үз.




	[←35]
	 Үүнийг МААЗДБ-ийн 70 дахь талаас авав.




	[←36]
	 Үүнийг Ш. Гаадамба нарын МААЗДБ-ээс авав.




	[←37]
	 П. Хорлоогийн Ховдын Булганаас тэмдэглэж авсан торгууд нутгийн хувилбарт Манж нарт үнэнч шударга явна гэж гуутай бурхнаар тангараг өргүүлэхэд Амарсанаа, Чингүнжав хоёр хоосон гуу өргөж байсныг Үй жанжин ажиж Манж нарт мэдэгдсэн гэжээ.




	[←38]
	 Б. Я. Владимирцов. «Монгольские сказания об Амурсане» (Лгр., 1929) гэсэн өгүүлэл дэх хувилбарт Шадар вангийн эхнэр Үй жанжныг хоосон гуугаар тангараглахыг ажиж нөхөртөө хэлсэн гэж гарч байна.




	[←39]
	 Г. Н. Потанины «Очерки Северо-Западной Монголии» (вып. II. СПБ, 1981) гэсэн номд орсон хувилбарт өрөөсөн нүд сохор, гэсэн байна. Мөн номын 168 дахь талд үз.




	[←40]
	  . П. Хорлоогийн тэмдэглэсэн хувилбарт Үй жанжныг манжийн хүргэн гэсэн байна.




	[←41]
	 Г. Н. Потанин, мөн номд.




	[←42]
	 Үүнийг Ш. Гаадамба, Д. Цэрэнсодном нарын МААЗДБ-т нийтлэгдсэн эхийг гол болгож Хэнтий аймгийн Баянхутаг сумын ард Балдангомбын Дугаржавын 1978 онд хэлж бичүүлсэн эх, Өмнөговь аймгийн Булган сумын ард Балжинтайн Цэрэндашийн хэлсэн эх зэрэгтэй харьцуулан сонгож авав.
 




	[←43]
	 1. Дугаржавын хэлсэн хувилбарт; «Халхын гурван хан манж хаанд очиход нэг залуу түшмэл дагаж очсон. Тэр мэргэн ухаан гаргаж манж хааныг давсан учраас Монголын ханыг дөрөв болгож залуу түшмэлд Цэцэн хан цол олгосон» гэжээ. Цэрэндашийн хэлсэн хувилбарт: «Монголын дөрвөн ханы цэцэн ухаантай эсэхийг үзэх гэж манжийн хаан урьсан байна. Ингэхэд монголын гурван хан очиж, нэгийгээ орон нутагтаа үлдээжээ. Манжийн хаан «Яагаад нэг ханаа орхив» гэсэн. Монголыг түшиж байх эзэнгүй болох учраас түшиг болгох гэж нэгийгээ үлдээлээ гэжээ. Хаанд бараалхахад их сүр бараатай байж гэнэ. Энэ үед сайн хан айн сүрдэлгүйгээр хаантай уулзжээ...
Урилгаар очсон гурван ноёныг ганц луус тэрэг дээр суулгаж чирээд юм үзүүлж явсан. Цэцэн хан нэг дуганд ороод их хөхөрсөн байна. Монголын хэдэн ноёд ганц тэргэнд овоорч яваатай адилхан хааны дөрвөн талд байдаг дөрвөн бурхан ганц дуганд овоорч байдаг гэжээ.
Манжийн хаанд зургаан шадар түшмэл байдаг юм байжээ. Тэгээд шадар зургаагаас Монголын гурван ханыг аваачиж цайлах болжээ... Шадар зургаа:
— Монголын Цэцэн хан гэж хэзээд цэцэг навч шиг юм байдаг юм байх гэсэн чинь цэцийсэн хар юм байдаг юм байж гэж хэлсэн байна. Цэцэн хан хариуд нь «Эзэн зургаан гэдэг элдэв өнгийн чимэг болсон хүн байдаг юм байх гэж бодсон чинь эзэнгүй болсон зургаан хар хятад байдаг юм байна» гэв. ...Тэгтэл монголын зүг харуулсан, морь унасан, сээтэн малгайтай гурилан хүнээр таваг тавьсанд бусад нь амсаж чадахгүй байхад Цэцэн хан:
— «Малгайгаа авахгүй бол хожгор гэдэг юм» гэж малгайг нь авч, «Эмээлийг нь авбал даахитай байдаг юм» гэж эмээлийг нь авч дотроос нь хоол авч идээд эргүүлж тавьсан байна. Ийм учраас «Цэцэн хан» гэдэг тодорхой цолтой болгосон. Хааны ордонд айгаагүй ноёныг «Сайн хан», нутгаа түшиж үлдсэн ноёныг «Түшээт хан» гэх болжээ» гэж байна. Энэ хувилбарт Засагт ханы тухай хэлсэнгүй.




	[←44]
	 Дөрвөлжин бурам, Сувдан гутал, Улиастайн цэргийн бослого, Харцага чин ван шалбаагт ойчсон нь, Хилс хэрэгтнийг аварсан нь — зэргийг Ц. Дамдинсүрэнгийн «Лу жанжин гүнгийн тухай домог» (Монголын судлал, VII боть, 2-р дэвтэр, 1969 он) өгүүллээс авав.




	[←45]
	 Шинжлэх ухаан амьдрал. 1968, № 5.




	[←46]
	 Хэл зохиолын хүрээлэнгийн цуглуулгаас авав.

